ಚಿತ್ರದುರ್ಗದ ಒನಕೆ ಓಬವ್ವ – ಚಾರಿತ್ರಿಕ ವಿವೇಚನೆ: ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ – ಕನ್ನಡಿಗ – ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರಮವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ : ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ. ಈ ವಿದ್ವತ್ ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲಿಕ್ಕೆ ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾ ಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ: ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೇವಧಾತುವಾಗಿದೆ.
ಕನ್ನಡ ವಿಶ್ವವಿದ್ಯಾಲಯವು ಕನ್ನಡದ ಹತ್ತಾರು ಕ್ಷೇತ್ರಗಳಿಗೆ ಸಂಬಂಧಿಸಿದ ಪ್ರಮುಖ ವಿಷಯಗಳನ್ನು ಕುರಿತು ಸಾಮಾನ್ಯ ಓದುಗರಿಗೆ ಅರಿವನ್ನು ನೀಡಲು ಮಂಟಪಮಾಲೆಯಲ್ಲಿ ಕಿರುಪುಸ್ತಕಗಳನ್ನು ಪ್ರಕಟಿಸುತ್ತಿದೆ .‘ಚಿತ್ರದುರ್ಗದ ಒನಕೆ ಒಬವ್ವ:
ಚಾರಿತ್ರಿಕ ವಿವೇಚನೆ’ ಎಂಬ ಕಿರುಹೊತ್ತಿಗೆಯನ್ನು ಈ ಮಾಲೆಗಾಗಿ ಬರೆದುಕೊಟ್ಟಿರುವ ಪ್ರೊ. ಲಕ್ಷ್ಮಣ್ ತೆಲಗಾವಿ ಅವರಿಗೆ ವಿಶ್ವವಿದ್ಯಾಲಯದ ಕೃತಜ್ಞತೆಗಳು ಸಲ್ಲುತ್ತವೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಮಂಜುನಾಥ ಬೇವಿನಕಟ್ಟಿ, ಸಹಾಯಕ ನಿರ್ದೇಶಕರಾದ ಶ್ರೀ ಬಿ. ಸುಜ್ಞಾನಮೂರ್ತಿ ಮತ್ತು ಶ್ರೀ. ಕೆ.ಎಲ್. ರಾಜಶೇಖರ್ ಅವರಿಗೆ ಆಭಾರಿಯಾಗಿದ್ದೇನೆ.
ಡಾ. ಎ. ಮುರಿಗೆಪ್ಪ
ಕುಲಪತಿ
ಚಿತ್ರದುರ್ಗದ ಒನಕೆ ಓಬವ್ವ – ಚಾರಿತ್ರಿಕ ವಿವೇಚನೆ (೧)
೧. ಪ್ರಸ್ತಾವನೆ
ಕರ್ನಾಟಕ ಚಾರಿತ್ರಿಕ ಕಥಾಮಂಜರಿಯಲ್ಲಿ ಚಿತ್ರದುರ್ಗದ ಒನಕೆ ಓಬವ್ವಗೂ ಮಹತ್ವದ ಸ್ಥಾನ ಕಲ್ಪಿಸಿರುವುದುಂಟು. ಚಾರಿತ್ರಿಕಯುಗದ ವೀರವನಿತೆಯರ ಸಾಲಿನಲ್ಲಿ ಈಕೆಯನ್ನೂ ಗುರುತಿಸಿ ಈಕೆಯ ಧೀರೋದಾತ್ತ ನಿಲುವನ್ನೂ ಪ್ರಶಂಸಿಸಲಾಗಿದೆ. ಮುಖ್ಯವಾಗ್, ಸ್ವಾಮಿನಿಷ್ಠೆ, ಸಮಯಸ್ಫೂರ್ತಿ, ತ್ಯಾಗ – ಇವು ಈಕೆಗೆ ಆರೋಪಿಸಿ ಕೊಂಡಾಡಲಾಗುತ್ತಿರುವ ಮೂರು ಗುಣಗಳು. ಚಿತ್ರದುರ್ಗ ನಾಯಕ ಅರಸರ ಚರಿತ್ರೆಯಲ್ಲಿ ಈಕೆ ನಿರ್ವಹಿಸಿದ ಪಾತ್ರದ ಬಗೆಗೆ ಚರಿತ್ರೆಯನ್ನಾಧರಿಸಿದ ಕೆಲವು ಗ್ರಂಥಗಳಲ್ಲೂ ಪ್ರಬಂಧಗಳಲ್ಲೂ ಶಾಲಾ ಪಠ್ಯಪುಸ್ತಕಗಳಲ್ಲೂ ಪ್ರಸ್ತಾಪಿಸಲಾಗಿದೆ.
ಈಗಾಗಲೇ ಪ್ರಚಾರದಲ್ಲಿರುವ ವೃತ್ತಾಂತದ ಪ್ರಕಾರ, ಓಬವ್ವೆಯ ಘಟನೆಯು ಚಿತ್ರದುರ್ಗದ ಕೊನೆಯ ಅರಸ ರಾಜಾ ವೀರಮದಕರಿನಾಯಕನ (ಕ್ರಿ.ಶ. ೧೭೫೪ – ೧೭೭೯) ಆಡಳಿತಾವಧಿಯಲ್ಲಿ ನಡೆಯಿತೆಂದು, ಶ್ರೀರಂಗಪಟ್ಟಣದ ನವಾಬ ಹೈದರ್ ಆಲಿಖಾನನು ದುರ್ಗವನ್ನು ಮುತ್ತಿದ ಸಂದರ್ಭದಲ್ಲಿ ಆತನ ಸೈನಿಕರು ಕೋಟೆಯ ಕಳ್ಳಂಗಡಿಯ ಮೂಲಕ ರಹಸ್ಯವಾಗಿ ಒಳನುಗ್ಗಲು ಪ್ರಯತ್ನ ನಡೆಸಿದರೆಂದು ಹಾಗೂ ಆಕಸ್ಮಿಕವಾಗಿ ಅದನ್ನು ಗಮನಿಸಿದ ಓಬವ್ವೆ ಅವರನ್ನು ತನ್ನ ಒನಕೆಯಿಂದ ಸದೆಬಡಿಯುವುದರೊಡನೆ ಅವರನ್ನು ಹಿಮ್ಮೆಟ್ಟಿಸಿ, ಆಗಿನ ಮಟ್ಟಿಗೆ ದುರ್ಗವನ್ನು ಕಾಪಾಡಿದಳೆಂದು ವ್ಯಕ್ತಪಡುತ್ತದೆ. ತನ್ನ ಈ ಸಾಹಸದ ಸಂದರ್ಭದಲ್ಲಿ ಈಕೆ ಶತ್ರುಸೈನಿಕರಿಂದ ಹತಳಾದಳೆಂಬ ಸಂಗತಿಯೂ ಪ್ರಚಾರದಲ್ಲಿದ್ದು, ಈಕೆಯ ಸಾಹಸದ ಬಗೆಗಿನ ಅಭಿಮಾನ ಮತ್ತು ಈಕೆಗೆ ಒದಗಿದ ದುರಂತದ ಬಗೆಗಿನ ಅನುಕಂಪ – ಇಂಥಾ ಭಾವನೆಗಳಿಂದ ಈಕೆಯ ಜನಪ್ರಿಯತೆ ಆಧಿಕಗೊಂಡಿದೆಯೆನ್ನಬಹುದು. ಈ ಹಿನ್ನೆಲೆಯಲ್ಲಿ, ಓಬವ್ವಯ ಘಟನೆಯು ಚಿತ್ರದುರ್ಗ ಚರಿತ್ರೆಯಿಂದ ಬೇರ್ಪಡಿಸಲಾಗದಷ್ಟು ಗಟ್ಟಿಯಾಗಿ ಬೆಸೆದುಕೊಂಡಿದೆ; ಚಿತ್ರದುರ್ಗಕೋಟೆ – ರಾಜಾ ವೀರಮದಕರಿನಾಯಕ – ಮುರಿಗಾಮಠಗಳಷ್ಟೆ ಮಹತ್ವದ ಪ್ರತೀಕವೆನಿಸಿ ಕರ್ನಾಟಕ ಚರಿತ್ರೆಯಲ್ಲಿ ಪ್ರಮುಖ ಸ್ಥಾನವನ್ನು ಪಡೆದುಕೊಂಡಿದೆ.
[bookmark: _ftnref1][bookmark: _ftnref2][bookmark: _ftnref3]ಓಬವ್ವೆಯ ಘಟನೆ ಕುರಿತು ವಿದ್ವಾಂಸರನೇಕರು ವಿವಿಧ ರೀತಿಯಲ್ಲಿ ನಿರೂಪಿಸಿರುವುದುಂಟು. ಎಂ.ಎಸ್. ಪುಟ್ಟಣ್ಣ ಅವರು ಬರೆದಿರುವಂತೆ, ಓಬವ್ವ ಅಥವಾ ಈಬಿಯು ಚಿತ್ರದುರ್ಗ ಬಳಿಯ ಅಗಸನಕಲ್ಲು ಗ್ರಾಮದವಳು; ಚಿತ್ರದುರ್ಗಕೋಟೆಯ ಕಳ್ಳಂಗಡಿಯಲ್ಲಿ ನುಗ್ಗಲೆತ್ನಿಸಿದ ಶತ್ರುಸೈನಿಕರನ್ನು ಹಿಮ್ಮೆಟ್ಟಿಸುವ ತನ್ನ ಸಾಹಸವನ್ನು ಅವರಿಂದ ಹತ್ಯೆಗೀಡಾದಳು; ಆಕೆಯಿಂದ ಕೊಲ್ಲಲ್ಪಟ್ಟ ಶತ್ರು ಸೈನಿಕರ ಸಂಖ್ಯೆ ೨೦೦ ರಿಂದ ೩೦೦.[1] ಇತಿಹಾಸ ಸಂಶೋಧಕ ಹುಲ್ಲೂರು ಶ್ರೀನಿವಾಸ ಜೋಯಿಸರನ್ನು ಒಳಗೊಂಡಂತೆ ಹಲವಾರು ಲೇಖಕರು ಇದೇ ಸಂಗತಿಯನ್ನು ನಾನಾ ರೀತಿಯಲ್ಲಿ ಬರೆದು ಪ್ರಕಟಿಸಿದ್ದಾರೆ. ಅಲ್ಲದೆ, ತನ್ನ ಸಾಹಸದ ನಂತರವೂ ಓಬವ್ವೆ ಬದುಕಿದ್ದಳೆಂಬುದನ್ನೂ ದುರ್ಗದ ಅರಸನು ಈಕೆಯನ್ನು ಸನ್ಮಾನಿಸಿ ಗೌರವಿಸಿದ್ದನೆಂಬುದನ್ನೂ ವ್ಯಕ್ತಪಡಿಸಿದ್ದಾರೆ. ಪರಿಶಿಷ್ಟಜಾತಿಗೆ ಸೇರಿದ ಚಲವಾದಿ ಪಂಗಡದ ಓಬವ್ವೆಯನ್ನು ಬೇಡ ಜನಾಂಗದ ಮಹಿಳೆ ಎಂಬುದಾಗಿ ತಪ್ಪಾಗಿ ದಾಖಲಿಸಿರುವುದೂ ಉಂಟು.[2] ಹಾಗೆಯೇ, ಕೆಲವು ವಿದ್ವಾಂಸರು ಈಕೆಯ ಅಸ್ತಿತ್ವವನ್ನೇ ಶಂಕಿಸಿರುವರು. ‘ಇಡೀ ನಾಡಿನಲ್ಲೇ ಮನೆಮಾತಾಗಿರುವ ಓಬವ್ವನ ಬಗ್ಗೆ ಚರಿತ್ರೆಯ ದಾಖಲೆಗಳಾಗಲಿ, ಜನಪದಸಾಹಿತ್ಯವಾಗಲಿ ಈವರೆಗೂ ದೊರೆತಿಲ್ಲವೇಕೆ?’ ಎಂಬ ಪ್ರಶ್ನೆಯನ್ನೂ ಮುಂದೊಡ್ಡಿರುವರು.[3]
ಪ್ರಸ್ತುತ ಪ್ರಯತ್ನದಲ್ಲಿ, ಓಬವ್ವೆಯ ಘಟನೆಯ ಚಾರಿತ್ರಿಕ ವಿವೇಚನೆಯನ್ನು ಈ ಕೆಳಗಿನ ಕೆಲವು ಪ್ರಶ್ನೆಗಳ ಪರಿಶೀಲನೆಯೊಡನೆ ಕೈಗೊಳ್ಳಲಾಗಿದೆ:
· ಓಬವ್ವೆ ಚಾರಿತ್ರಿಕವ್ಯಕ್ತಿಯೆ?
· ಚಿತ್ರದುರ್ಗಕೋಟೆಯಲ್ಲಿ ಒಬವ್ವೆ ತೋರಿದಳೆನ್ನಲಾದ ಸಾಹಸ ವಾಸ್ತವಿಕವೆ?
· ಚಿತ್ರದುರ್ಗಕೋಟೆಯಲ್ಲಿ ಈಗಲೂ ತೋರಿಸಲಾಗುವ ಕಲ್ಲುಪೊಟರೆ ಅಥವಾ ಕಳ್ಳಂಗಡಿಯೊಡನೆ ಕಲ್ಪಿಸಲಾಗಿರುವ        ಓಬವ್ವೆಯ ಸಂಬಂಧ ಸಮರ್ಥನೀಯವೆ?
· ಓಬವ್ವೆಯ ಅಂತ್ಯ ಆದುದು ಹೇಗೆ? – ಇತ್ಯಾದಿ.
೨. ಕೆಲವು ಆಕರಗಳು ಒದಗಿಸುವ ಮಾಹಿತಿ
ಪ್ರಸ್ತಾವನೆಯಲ್ಲಿ ಎತ್ತಲಾಗಿರುವ ಪ್ರಶ್ನೆಗಳಿಗೆ ಸಂಬಂಧಿಸಿದಂತೆ ಲಭ್ಯವಿರುವ ಮೂಲ ಮತ್ತು ಆನುಷಂಗಿಕ ಮಾಹಿತಿಯನ್ನು ಇಲ್ಲಿ ಈ ಕೆಳಕಂಡಂತೆ ಸಂಗ್ರಹಿಸಿದೆ:
[bookmark: _ftnref4]೨.೧ ಓಬವ್ವೆಯು ಚಾರಿತ್ರಿಕವ್ಯಕ್ತಿಯೇ ಅಹುದೆಂಬುದಕ್ಕೆ ಈಕೆಯ ಘಟನೆಯ ಹಿನ್ನೆಲೆಯಲ್ಲಿ ಚಿತ್ರದುರ್ಗ ನಾಯಕ ಅರಸರಿಗೆ ಸಂಬಂಧಿಸಿದ ದಾಖಲೆಯೊಂದು[4] ಈ ರೀತಿ ನಿರೂಪಿಸುತ್ತದೆ.
“….ಶತೃಗಳು ದುರ್ಗಕ್ಕೆ ಪಶ್ಚಿಮದಿಕ್ಕಿನ ಕಡೆ ಮೊಕ್ಕಾಂಮಾಡಿ ವಂದಾನೊಂದು ರಾತ್ರಿ ಸರುವತ್ತಿನಲ್ಲಿ ಹುಚ್ಚಂಗಮ್ಮ ನಹೊಂಡದ ವೋಣಿಹಿಡಿದು ದಿಡ್ಡಿಯಲ್ಲಿ ವಬ್ಬೊಬ್ಬರಾಗಿ ಹೋಗಬೇಕೆಂತ ಯತ್ನಿಸುತ್ತಿರುವಲ್ಲಿ ಆ ದಿಡ್ಡಿಬಾಗಿಲ ಪಹರೆಗೆ ನೇಮಿಸಿದ ಹೊಲೆಯರವನು ಪಹರೆಗೆ ಹೋಗಬೇಕು. ಜಾಗ್ರತೆ ವೂಟಕ್ಕೆ ಬಡಿಸೆನಲಾಗಿ ಆ ಸಮಯದಲ್ಲಿ ಯಿದ್ದ ಅನ್ನ ಮೊಸರು ಯಿಟ್ಟು ವುಣ್ಣಿಸುತ್ತಿರಲಾಗಿ ಜನರು ಬರುವಂತೆ ಶಬ್ದವು ಅವನ ಹೆಂಡತಿಗೆ ಕೇಳಿಸಿ ಬರುವಲ್ಲಿ ಆಗ ಆಕೆಯು ಹೊರಗೆಹೋಗಿ ಚೆನ್ನಾಗಿ ನೋಡುವಲ್ಲಿ ಶತೃಪಕ್ಷದವರು ವಳಗೆ ಬರಬೇಕಂತ ಪ್ರಯತ್ನಿಸುತ್ತಿರುವುದಂ ಅರಿತು, ಗಂಡನಿಗೆ ಹೇಳಿದ ಕೂಡ್ಲೆ ಅನ್ನ ಬಿಟ್ಟು ಬರುವನು. ಅದರ ಪಾಪವು ನನಗೆ ಬರುವದು. ಸುಮ್ಮನೆಯಿದ್ದರೆ ರಾಜದ್ರೋಹ ಮಾಡಿದಂತೆ ಆಗುವುದೆಂದು ಯೋಚಿಸಿ ತನ್ನ ಸಾಹಸ ಯಿದ್ದಸ್ಟು ಪ್ರಯತ್ನಿಸುವೆನು. ಅಷ್ಟರಲ್ಲಿ ಗಂಡನೆ ಬರುವನೆಂದು ವಂದು ವನಕೆ ಹಸ್ತದಲ್ಲಿ ಪಿಡಿದು ದಿಡ್ಡಿಬಾಗಿಲಿಗೆ ವೋರೆಯಾಗಿ ನಿಂತು ವೀರಗಚ್ಚೆ ಹಾಕಿ ಆ ಬಾಗಿಲು ವಬ್ಬೊಬ್ಬ ಬರುವಷ್ಟು ಯಿತ್ತು. ಹೀಗಿರಲಾಗಿ ವಬ್ಬನು ತಲೆ ತೂರಿಸಿದ ಕೂಡಲೆ ಮುಸಲದಿಂದ ತಲೆಗೆ ತನ ಶಕ್ತಿಯಿದ್ದಷ್ಟು ಪೆಟ್ಟುಹಾಕಲು ಆ ಪೆಟ್ಟಿಗೆ ತಲೆ ಹೊಡದು ಸಾಯುವನು. ಆ ಶವವನ್ನು ಕಾಲುಹಿಡಿದು ತನ್ನ ಕಡೆ ಯಳಹಾಕುವುದು. ಯೀ ರೀತಿ ತಲೆಯಿಟ್ಟವರನ್ನೆಲ್ಲಾ ಕೊಲ್ಲುತಾ ನೂರಾರು ಮಂದಿಯನ್ನು ರಾಶಿಹಾಕಿದಳು. ಯೀ ಕಡೆ ಶತೃಪಕ್ಷದವರಿಗೆ ಅನುಮಾನ ತೋರಿ ವಳಗೆ ಹೊಕ್ಕವರೆಲ್ಲ ವಬ್ಬರೂ ಹಿಂದಿರುಗಲಿಲ್ಲ. ವಳಗಿನ ಮರ್ಮ ತಿಳಿಯದಂತಾಯ್ತು. ಯಿದು ಯೇನೋ ಮೋಸವಿರುತ್ತೆಂತ ಸೂಕ್ಷ್ಮೆಯಿಂದ ವಳಗಿನ ಕೃತ್ಯವನ್ನರಿತು ಪಲಾಯನವಾಗುವಷ್ಟಕ್ಕೆ ಯೀಕೆ ಗಂಡನು ವೂಟಮಾಡಿ ತನ್ನ ಸ್ತ್ರೀಯಳಿಗೆ ಬಾಗಿಲು ಭದ್ರ ಹಾಕು. ಶತೃಗಳು ಬರುವ ರಾಗಿದ್ದಾರೆಂತ ಹೇಳಿದ್ದಕ್ಕೆ ಪ್ರತಿ ಜವಾಬು ಯಿಲ್ಲದ್ದನ್ನು ಕಂಡು ಹೊರಗೆಲ್ಲಾ ಹುಡುಕಿ ಯೀ ನಿಶಿಯಲ್ಲಿ ಯಲ್ಲಿಗೆ ಹೋದಳೋ ಯಿದರ ನಿಜಸ್ಥಿತಿ ನಾಳೆ ತಿಳಕೊಂಡರೆ ಬಂದೀತು. ಯಿದು ಸಮಯವಲ್ಲ. ಪಹರೆಗೆ ಹೋಗಬೇಕಂತ ಜಾಗ್ರತೆಯಲ್ಲಿ ದಿಡ್ಡಿಬಾಗಿಲ ಬಳಿ ಬರುತ್ತಾ ಹೆಣದ ರಾಶಿಗಳನ್ನು ಮುಸಲದ ಶಬ್ದವನ್ನು ಕೇಳಿ ಗಾಬರಿಯಾಗಿ ತನ್ನ ಭಾರ್ಯಳು ಯಿರುವ ಸ್ಥಿತಿಯನ್ನು ನೋಡಿ ಭಯಪಟ್ಟು ಗದ್ದಲ ಮಾಡಲಾಗಿ ಶತೃಗಳೆಲ್ಲಾ ವೋಡಿಹೋದರು. ನಂತರ ನಡದ ವರ್ತಮಾನ ಗಂಡನಿಗೆ ಹೇಳಿ ತನ್ನ ತಪ್ಪು ಕ್ಷಮಿಸೆಂದು ಬೇಡಿಕೊಳ್ಳಲಾಗಿ ಪರಮಾನಂದದಿಂದ ಅದೇ ಸ್ಥಿತಿಯಿಂದಲೇ ಗಂಡಹೆಂಡಿರು ಧೊರೆಯ ಬಳಿಗೆ ಹೋಗಿ ನಡದ ಸಮಾಚಾರ ಅರಿಕೆ ಮಾಡಿಕೊಳ್ಳಲಾಗಿ ರಾಜನು ಸ್ತ್ರೀಯಳ ಸಾಹಸಕ್ಕೆ ಆನಂದಭರಿತನಾಗಿ ವಸ್ತ್ರಾದ್ಯಾಭರಣಗಳು ತರಿಸಿ ಮುಂದಿಡಲು ಯಿವುಗಳು ಆಶಾಶ್ವಿತವಾದವು. ನನ್ನ ಹೆಸರಿನ ಮೇಲೆ ಆ ಸ್ಥಲದಲ್ಲಿ ದೊಡ್ಡದಾಗಿ ಬಾಗಿಲು ಕಟ್ಟಿಸಿ ವರ್ಷಕೊಮ್ಮೆ ತನ್ನವರಿಂದ ಪೂಜೆಮಾಡಿಸುತ್ತಾ ಬರಬೇಕಂತ ಪ್ರಾರ್ಥಿಸಲಾಗಿ ಅರಸು ಸಂತೋಷಪಟ್ಟು ಬಾಗಿಲುಕೋಟೆ ಸಹ ಕಟ್ಟಿಸಿ ವನಿಕೆಗಂಡಿಬಾಗಲೆಂತ ಹೆಸರಿಡಿಸಿ ಅಲ್ಲಿ ಆ ಸ್ತ್ರೀಯಳ ರೂಪು ಕೆತ್ತಿಸಿ ಗಂಡಹೆಂಡರಿಗೆ ಯಿನಾಮು ಕಿಲ್ಲತ್ತು ಕೊಡಿಸಿದನು.”
[bookmark: _ftnref5]೨.೨ ಚಿತ್ರದುರ್ಗದ ಕಡೆಯ ಅರಸ ರಾಜಾ ವೀರಮದಕರಿನಾಯಕನ ಸಹೋದರಸಂಬಂಧಿ ದೊಡ್ಡಮದಕರಿನಾಯಕನ ಖಾಸಾವಂಶಸ್ಥರೂ ಚಿತ್ರದುರ್ಗ ತಾಲ್ಲೂಕು ಭರಮಸಾಗರದ ‘ಅಂಬವಿಲಾಸ’ ದ ನಿವಾಸಿಯೂ ಆಗಿದ್ದ ಬಿಚ್ಚುಗತ್ತಿ ದೊಡ್ಡಮದಕರಿನಾಯಕ (ಬಿ.ಡಿ. ಮದಕರಿನಾಯಕ)ರು, ಚಿತ್ರದುರ್ಗದ ಚಲವಾದಿಮತಸ್ಥರಿಗೆ ತಮ್ಮಸ್ವಹಸ್ತದಿಂದ ಬರೆದುಕೊಟ್ಟ ರಹದಾರಿಪತ್ರದಲ್ಲಿ[5] ಈ ಮೇಲೆ ಪ್ರಸ್ತಾಪಿಸಿದ ದಾಖಲೆಯಲ್ಲಿಯ ಅಂಶಗಳನ್ನೇ ಪ್ರಸ್ತಾಪಿಸಿದ್ದಾರೆ :
ಅ) ಈ ರಹದಾರಿಪತ್ರವು, ಶತ್ರುಗಳ ವಿರುದ್ಧ ತನ್ನ ಸಾಹಸತೋರಿದ ನಂತರ ಓಬವ್ವೆಯು ಅರಸನಿಂದ ಪುರಸ್ಕೃತಳಾದುದನ್ನು, ಕಳ್ಳಂಗಡಿಯ ರಕ್ಷಣೆಗೆಂದು ಅದನ್ನು ಆವರಿಸಿದಂತೆ ಒಂದು ಪ್ರಕಾರವನ್ನು ನಿರ್ಮಿಸಲು ಈಕೆ ಅರಸನಮ್ಮಿ ಕೇಳಿಕೊಂಡುದನ್ನು, ಅರಸನು ಸಂತೋಷದಿಂದ ಅದನ್ನು ನೆರವೇರಿಸಿದುದನ್ನು ಹಾಗೂ ಓಬವ್ವೆಯ ಮರಣಾನಂತರ ಈಕೆಯ ಜಲಧಿಉತ್ಸವ ನಡೆಯಲು ಅಪ್ಪಣೆಯಿತ್ತುದನ್ನು ಅರುಹುತ್ತದೆ.
[bookmark: _ftnref6]ಆ) ಬಿ.ಡಿ. ಮದಕರಿನಾಯಕರ ಪುತ್ರರೂ ‘ಚಿತ್ರದುರ್ಗಸೀಮೆಯ ವಾಲ್ಮೀಕಿಮತ ಆಚಾರ ವಿಚಾರಕ್ಕೆ ಮೊಕ್ತೇಸರರೂ’ ಆಗಿದ್ದ ರಾಜಾ ಜಿ.ಎಸ್. ಪಾಳ್ಳೇಗಾರ್ ಪರಶುರಾಮನಾಯ್ಕರು ತಾವು ಈ ವಂಶಸ್ಥರಿಗೆ ನೀಡಿದ ರಹದಾರಿಲೇಖನ (ನಿರೂಪ ಅಧಿಕಾರಪತ್ರ)ದಲ್ಲಿ[6] ಓಬವ್ವೆಯ ಘಟನೆ ಕುರಿತು ಉಲ್ಲೇಖಿಸಿರುವುದು ಹೀಗೆ :
“ರಾಜ್ಯಭಾರದಲ್ಲಿ ರಾಜ ಬಿಚ್ಚುಕತ್ತಿ ಮದಕರಿನಾಯ್ಕರವರ ಕಾಲದಲ್ಲಿ ನಿಮ್ಮ ವಂಶದ ಮದಲೆ ಹನುಮಯ್ಯನ ಹೆಂಡತಿ ಓಬವ್ವೆಯು ಶತೃಗಳು ದುರ್ಗದ ಕೋಟೆಯೊಳಗೆ ಪ್ರವೇಶಿಸಲು ಅವಕಾಶಕೊಡದೆ ತನ ‘ವನಕ’ ಕಟ್ಟಿಗೆಯಿಂದ ಸಾವಿರಾರು ಶತೃತಲೆಗಳನ್ನು ಸಂಹಾರಮಾಡಿ ಮೆಹನತ್ತು, ಧೈರ್ಯ, ಸಾಹಸಕೃತ್ಯಕ್ಕಾಗಿ ದುರ್ಗದ ಧೊರೆಗಳು ೧೬೮೮ರ ವ್ಯಯಸಂವತ್ಸರ ಭಾದ್ರಪದಮಾಸದಲ್ಲಿ ಆಕೆಯ ಹೆಸರಿನಲ್ಲಿ ವನಕೆಕಂಡಿ ಬಾಗಿಲುಸುತ್ತಿನಕೋಟೆ ಕಟ್ಟಿಸಿ, ಆಕೆ ಪ್ರತಿಮೆಯನ್ನು ಆ ಕೋಟೆಕಲ್ಲಿನಲ್ಲಿ ಕೆತ್ತಿಸಿದ್ದರಿಂದ ಅದೇ ಸಂವತ್ಸರ ಭಾದ್ರಪದ ಬಹುಳ ಪಂಚಮಿ ದಿವಸ ಚಿತ್ರದುರ್ಗದ ಕಟ್ಟೆಮನೆ ಯಜಮಾನ ದೊಡ್ಡಹನುಮಪ್ಪನ ಮಗ ಏಕನಾಥಪ್ಪ – ವಗೈರ ಅಣ್ಣತಮ್ಮಂದಿರು ಮೊದಲಾದವರು ಶ್ರೀ ಕುದುರೆ ನರಸಿಂಹಸ್ವಾಮಿದೇವರು ಶ್ರೀ ಲಕ್ಷ್ಮೀದೇವರು ಶ್ರೀ ವನಕೆಕಂಡಿ ಓಬವ್ವೆ – ಇವರುಗಳ ಜಲದಿಉತ್ಸವ ವಗೈರ ಮಾಡಿರುವಂತೆ ಈ ಸಂಸ್ಥಾನದಲ್ಲಿರುವ ದಾಖಲೆಗಳಿಂದ ಕಂಡುಬರುತ್ತೆ.”
[bookmark: _ftnref7]೨.೩. ಓಬವ್ವೆಯ ವಂಶಜರಾದ ಪ್ರೊ.ಎ.ಡಿ. ಕೃಷ್ಣಯ್ಯ ಅವರು ಸಂಪಾದಿಸಿ ಪ್ರಕಟಿಸಿದ ‘ಭಾರತದ ಧೀರಮಹಿಳೆ ಚಿತ್ರದುರ್ಗದ ಒನಕೆ ಓಬವ್ವ’ ಎಂಬ ಪುಸ್ತಿಕೆಯಲ್ಲಿ,[7] ಮೇಲೆ ಪ್ರಸ್ತಾಪಿಸಿದ ಚಿತ್ರದುರ್ಗ ನಾಯಕ ಅರಸರ ಸಂಬಂಧಿಗಳು ನೀಡಿರುವ ನಿರೂಪ ಮತ್ತು ಇತರ ಕಾಗದಪತ್ರಗಳನ್ನೇ ವ್ಯಾಪಕವಾಗಿ ಬಳಸಿಕೊಂಡಿರುವುದನ್ನು ಹಾಗೂ ಓಬವ್ವೆಯ ಸಾಹಸಕೃತ್ಯ ಕುರಿತ ಜನಪ್ರಿಯ ಸಂಗತಿಗಳನ್ನೇ ವಿವರವಾಗಿ ನಿರೂಪಿಸಿರುವುದನ್ನು ಕಾಣಬಹುದು.
ಪ್ರೊ. ಎ.ಡಿ. ಕೃಷ್ಣಯ್ಯ ಅವರ ಪುಸ್ತಿಕೆಯಲ್ಲಿಯ ಓಬವ್ವೆಯ ಘಟನೆಯನ್ನು ಕುರಿತ ಪ್ರಮುಖ ಸಂಗತಿಗಳನ್ನು ಈ ಮುಂದಿನಂತೆ ಸಂಗ್ರಹಿಸಿದೆ:
ಅ) ಕ್ರಿ.ಶ. ೧೩೫೮ರಲ್ಲಿ ಚಿತ್ರದುರ್ಗ ಸಂಸ್ಥಾನದಲ್ಲಿ ಸ್ಥಾಪಿಸಿದ ಪೂಲಿಪುರುಷ ಚಿತ್ರನಾಯಕ ತಿಮ್ಮಣ್ಣನಾಯಕರನ್ನು ಹಿಂಬಾಲಿಸಿಕೊಂಡು ರಾಜಪರಿವಾರದ ಸೇವಕರಾಗಿ ಓಬವ್ವಳ ವಂಶಸ್ಥರಾದ ಬಾಲಪ್ಪ ಮತ್ತು ರಂಗಪ್ಪ ಎಂಬ ಸಹೋದರರು ತಮ್ಮ ಕುಲದೈವಗಳ ಸಹಿತ ಬಂದವರೆಂದೂ ಇವರು ಮೊದಲಿಗೆ ರಾಮದುರ್ಗದಲ್ಲಿದ್ದವರೆಂದೂ ಪ್ರತೀತಿ ಇದೆ (ಪು. ೫). ಓಬವ್ವೆಯು ಗುಡಿಕೋಟೆ ಸಂಸ್ಥಾನದಲ್ಲಿ ದೊರೆಗಳಿಗೆ ಅಚ್ಚುಮೆಚ್ಚಿನ ಆಪ್ತಸೇವಕನೂ ಕಹಳೆಯವನೂ ಆಗಿದ್ದ ಛಲವಾದಿ ಚಿನ್ನಪ್ಪನ ಮಗಳು; ಕದುರಪ್ಪ ಮತ್ತು ತಿಮ್ಮಣ್ಣ ಎಂಬವರು ಈಕೆಯ ಸಹೋದರರು (ಪು. ೫ – ೬).
ಆ) ಓಬವ್ವಳನ್ನು ಚಿತ್ರದುರ್ಗದ ನಾಯಕರ ಬಳಿ ಕಹಳೆಯವನಾಗಿ ಸೇವೆಸಲ್ಲಿಸುತ್ತಿದ್ದ ಕಹಳೆ ದೊಡ್ಡಹನುಮಪ್ಪನ ಮಗ ಮದ್ದಹನುಮಪ್ಪನಿಗೆ ತಂದುಕೊಂಡು ಶಕ ೧೬೮೩ ವೃಷಸಂವತ್ಸರ ವೈಶಾಖ ಶುದ್ಧ ಪಂಚಮಿಯಂದು ಇವರೀರ್ವರ ವಿವಾಹಕಾರ್ಯವನ್ನು ಚಿತ್ರದುರ್ಗದಲ್ಲಿ ಜರುಗಿಸಲಾಯಿತು. (ಪು. ೭).
ಇ) ಆ ನಂತರ ಮದ್ದಹನುಮಪ್ಪನು ತನ್ನ ತಂದೆಯ ಸ್ಥಾನದಲ್ಲಿ ಕಹಳೆಯವನಾಗಿ ನೇಮಕಗೊಂಡನು ಮತ್ತು ಚಿತ್ರದುರ್ಗಕೋಟೆಯಲ್ಲಿಯ ಕಹಳೆಬತೇರಿಯ ಕಾವಲಿನ ಕೆಲಸವನ್ನು ನಿರ್ವಹಿಸಿತೊಡಗಿದನು (ಪು. ೯).
ಈ) ಚಿತ್ರದುರ್ಗಕೋಟೆಯನ್ನು ಆಕ್ರಮಿಸಲು ಬಂದ ಹೈದರ್ ಆಲಿಯು ತಿಂಗಳುಗಳು ಕಳೆದರೂ ಕೋಟೆಯನ್ನು ವಶಪಡಿಸಿಕೊಳ್ಳುವಲ್ಲಿ ವಿಫಲನಾದನು. ಕುಟಿಲಮಾರ್ಗವನ್ನು ಅನುಸರಿಸಿ ಕಳ್ಳಮಾರ್ಗದಿಂದ ಕೋಟೆಯನ್ನು ಭೇದಿಸಬೇಕೆಂದು ನಿರ್ಧರಿಸಿ ಗೂಢಚಾರರನ್ನು ನೇಮಿಸಿದನು. ಉತ್ತರದಿಕ್ಕಿನ ಕೋಟೆಯ ಕಡೆ ಒಂದುದಿನ ಒಬ್ಬ ಮೊಸರಿನವಳು ಇದ್ದಕ್ಕಿದ್ದಂತೆ ಯಾವುದೋ ಮಾರ್ಗದಿಂದ ಕೋಟೆಯೊಳಗೆ ನುಸುಳಿಹೋದುದನ್ನು ಅವರು ಗಮನಿಸಿದರು; ಹಾಗೂ ಪರಿಶೀಲನೆಯ ತರುವಾಯ ಅಲ್ಲಿ ಇದ್ದ ಒಂದು ಸಣ್ನದ್ವಾರವನ್ನು ಪತ್ತೆಹಚ್ಚಿದರು. ಹೈದರ್ ಆಲಿಯು ತನ್ನ ಸಾಮಂತರಾದ ಹರಪನಹಳ್ಳಿ ಮತ್ತು ರಾಯದುರ್ಗದ ಪಾಳೆಯಗಾರರೊಡನೆ ಸಮಾಲೋಚಿಸಿ, ಅವರ ಸೈನಿಕರು ಕಳ್ಳಂಗಡಿಯ ಮೂಲಕ ಕೋಟೆಯ ಒಳಹೊಕ್ಕು ದಾಳಿಮಾಡುತ್ತಾ ಹೆಬ್ಬಾಗಿಲು ತೆರೆಯಬೇಕೆಂತಲೂ ತನ್ನ ಸೈನ್ಯವು ಕೋಟೆಯನ್ನು ಪ್ರವೇಶಿಸಬೇಕೆಂತಲೂ ನಿರ್ಧರಿಸಿದನು. ಈ ಕಳ್ಳಗಂಡಿ ಬಳಿಯ ಬತೇರಿಯ ಮೇಲೆ ಕಾವಲು ಕಾಯುತ್ತಿದ್ದ ಮದ್ದಹನುಮಪ್ಪನು ನಿಯಮದಂತೆ ಮಧ್ಯಾಹ್ನದ ನಂತರ ಊಟಕ್ಕೆಂದು ಮನೆಗೆ ಹಿಂದಿರುಗಿದಾಗ ಸೈನಿಕರು ಕೋಟೆಯನ್ನು ಪ್ರವೇಶಿಸಬೇಕೆಂದು ತೀರ್ಮಾನಿಸಿಕೊಂಡರು. ಅವರು ನಿರೀಕ್ಷಿಸಿದಂತೆಯೇ ನಡೆಯಿತು (ಪು. ೧೦ – ೧೩).
ಉ) ಮದ್ದಹನುಮಪ್ಪನು ಮಧ್ಯಾಹ್ನ ಮನೆಗೆ ಬಂದಾಗ ಓಬವ್ವೆಯು ಆತನಿಗೆ ಊಟಕ್ಕೆ ಬಡಿಸಿದಳು. ಕುಡಿಯುವ ನೀರನ್ನು ಕೊಡಲು ಬಿಂದಿಗೆಯನ್ನು ನೋಡಿದಾಗ ಅದು ಆಕಸ್ಮಿಕವಾಗಿ ಬರಿದಾಗಿತ್ತು. ಅವಸರದಲ್ಲಿ ಈಕೆಯು ಗುಪ್ತದ್ವಾರಕ್ಕೆ ಕೆಲವೇ ಗಜಗಳ ಅಂತರದಲ್ಲಿದ್ದ ಸಿಹಿನೀರಿನೊಳಕ್ಕೆ ನೀರು ತುಂಬಿಕೊಳ್ಳಲು ಬಂದಳು. ಕಳ್ಳಂಗಡಿಯ ಕಡೆಯಿಂದ ಅಸ್ಪಷ್ಟ ಮಾತುಗಳೂ ಕತ್ತಿ – ಗುರಾಣಿಗಳ ಶಬ್ದವೂ ಈಕೆಗೆ ಕೇಳಿಬಂದವು. ಶತ್ರುಗಳ ಸುಳಿವು ಮತ್ತು ಉದ್ದೇಶಗಳು ಈಕೆಗೆ ತಿಳಿದುಹೋದವು. ಕೂಡಲೇ ಸಮಯವನ್ನು ವ್ಯರ್ಥಮಾಡದೆ ಮನೆಗೆ ಹಿಂದಿರುಗಿ ಕೈಗೆ ದೊರಕಿದ ಒನಕೆಯನ್ನು ಹಿಡಿದು ಕಳ್ಳಂಗಡಿಯ ಬಳಿಗೆ ಬಂದು ಶತ್ರುಗಳನ್ನು ಎದುರಿಸಲು ಸಿದ್ಧಳಾದಳು.ಕಳ್ಳಂಗಡಿಯಲ್ಲಿ ಒಬ್ಬೊಬ್ಬರಾಗಿ ತೂರಿಬಂದವರ ತಲೆಗೆ ಒನಕೆಪೆಟ್ಟು ಕೊಟ್ಟು ಕೊಂದುಹಾಕತೊಡಗಿದಳು. ಹರಪನಹಳ್ಳಿಯವರ ನಾಲ್ಕುಪಟಲು ದಂಡು ಮತ್ತು ರಾಯದುರ್ಗದವರ ಮೂರುಪಟಲು ದಂಡು ಈಕೆಯಿಂದ ಹತವಾಯಿತು. ಈ ಘಟನೆಯು ಕ್ರಿ.ಶ. ೧೭೬೬ ಅಕ್ಟೋಬರ್ ತಿಂಗಳ ಮೊದಲನೆಯ ದಿವಸ ಬುಧವಾರದಂದು ಮಧ್ಯಾಹ್ನದ ಉರಿಬಿಸಿಲಲ್ಲಿ ಸಂಭವಿಸಿತು (ಪು. ೧೪ – ೧೮)
ಊ) ಊಟ ಮುಗಿಸಿದ ಮದ್ದಹನುಮಪ್ಪನು ತನಗೆ ಕುಡಿಯಲು ನೀರುತರಲು ಹೋದ ಓಬವ್ವೆಯನ್ನು ಕಾಣಲು ಕೊಳದ ಬಳಿಗೆ ಬಂದಾಗ ಅಲ್ಲಿಯ ಸನ್ನಿವೇಶವು ಅವನಲ್ಲಿ ಎಚ್ಚರ ಮೂಡಿಸಿತು. ತತ್‍ಕ್ಷಣವೇ ಕಹಳೆಯಬತೇರಿಯನ್ನೇರಿ ತನ್ನ ಕಹಳೆಯನ್ನು ಮೊಳಗಿಸಿದನು. ದುರ್ಗದ ಸೈನಿಕರು ಸ್ಥಳಕ್ಕೆ ಧಾವಿಸಿಬಂದು ಶತ್ರುಗಳನ್ನು ಹೊಡೆದೋಡಿಸಿದರು. ತನ್ನ ಸಾಹಸಕಾರ್ಯದಲ್ಲಿ ಸಫಲಳಾದ ಓಬವ್ವೆಯೂ ದೈಹಿಕ ಮತ್ತು ಮಾನಸಿಕ ಆಲಸ್ಯದಿಂದಾಗಿ ಮೂರ್ಛೆಹೋಗಲು ಸೈನಿಕರು ಈಕೆಯನ್ನು ಅರಮನೆಗೆ ಸಾಗಿಸಿ ಸೂಕ್ತ ಉಪಚಾರಕ್ಕೆ ಅಣಿಮಾಡಿದರು. ಅಂದಿನ ಯುದ್ಧದಲ್ಲಿ ವೀರಮದಕರಿನಾಯಕನೇ ಜಯ ದೊರೆಯಿತು. ಹತಾಶನಾದ ಹೈದರ್ ಆಲಿಯು ನಾಯಕನೊಂದಿಗೆ ಒಪ್ಪಂದ ಮಾಡಿಕೊಂಡು ಪೊಗದಿಯನ್ನು ಪಡೆದು ಶ್ರೀರಂಗಪಟ್ಟಣಕ್ಕೆ ಹಿಂದಿರುಗಿದನು (ಪು. ೧೮ – ೨೦).
ಋ) ಶತ್ರುಗಳ ಕುಟಿಲ ಆಕ್ರಮಣವನ್ನು ಸಮಯಸ್ಫೂರ್ತಿಯಿಂದ ತಪ್ಪಿಸಿದ ಓಬವ್ವೆಯ ಸಾಹಸವು ಅರಸನಿಂದ ಮೊದಲ್ಗೊಂಡು ಎಲ್ಲ ವರ್ಗದವರಿಂದಲೂ ಪ್ರಶಂಸಿಸಲ್ಪಟ್ಟಿತು. ಮದಕರಿನಾಯಕನು ಓಬವ್ವೆಯನ್ನೂ ಈಕೆಯ ಬಂಧುಗಳನ್ನೂ ರಾಜಸಭೆಗೆ ಆಹ್ವಾನಿಸಿ, ಈಕೆಯ ಧೈರ್ಯ – ಸಾಹಸಗಳನ್ನು ಹೊಗಳಿ ಈಕೆಯು ದುರ್ಗದ ರಕ್ಷಣೆಗಾಗಿ ಮಾಡಿದ ಸೇವೆಯನ್ನು ಪರಿಗಣಿಸಿ, ತನಗೆ ಬೇಕಾದುದನ್ನು ಬೇಡಬಹುದೆಂದು ಈಕೆಯನ್ನು ಕೇಳಿದನು. ತನಗೆ ಏನೂ ಬೇಡವೆಂದು ಬಿನ್ನವಿಸಿಕೊಂಡ ಓಬವ್ವೆಯು, ತನ್ನ ಮರಣಾನಂತರ ತಾನು ತನ್ನ ವಂಶದವರಿಗೆ ಕುಲದೇವತೆಯಾಗಿರುವೆನೆಂತಲೂ ಹಿಡಿಯಲು ಅನುಮತಿ ನೀಡಿ ಇಂತಹ ಉತ್ಸವಗಳಿಗೆ ಪ್ರತಿಯೊಬ್ಬ ಪುರಪ್ರಮುಖರು ಮತ್ತು ಪ್ರಜೆಗಳಿಂದ ಅವರ ಶಕ್ತ್ಯಾನುಸಾರ ಕಾಣಿಕೆಯನ್ನು ಕೊಡಿಸಬೇಕೆಂತಲೂ ಪ್ರತಿ ಶುಭಮುಹೂರ್ತಗಳಲ್ಲಿಯೂ ತನ್ನ ಹೆಸರಿನಿಂದ ತನ್ನ ವಂಶಜರಿಗೆ ಒಂದು ವೀಳೆಯವನ್ನು ಕೊಡಿಸಬೇಕೆಂತಲೂ ಅರಸನಲ್ಲಿ ಬೇಡಿಕೊಂಡಳು. ಅರಸನು ಈಕೆಯ ಪ್ರತಿಯೊಂದು ಬೇಡಿಕೆಯನ್ನೂ ಚಾಚೂ ತಪ್ಪದೆ ನದೆಸಿಕೊಡುವುದಾಗಿ ತಾಮ್ರ ಮತ್ತು ಶಿಲಾಶಾಸನಗಳನ್ನು ಬರೆಯಿಸಿದನು. ಅಲ್ಲದೆ, ಸ್ವಯಂಪ್ರೇರಿತನಾಗಿ ಚಿತ್ರದುರ್ಗದ ಬರಿಗೆರೆಯ ಪಶ್ಚಿಮದಲ್ಲಿರುವ ಅಗಸನಕಲ್ಲು ಗ್ರಾಮವನ್ನು ಈಕೆಯ ವಂಶಜರಿಗೆ ಜಹಗೀರಿಯಾಗಿ ನೀಡಿ, ಅದನ್ನು ವಂಶಪಾರಂಪರ್ಯವಾಗಿ ಅನುಭವಿಸಿಕೊಂಡು ಬರುವಂತೆಯೂ ಶಾಸನ ಬರೆಯಿಸಿಕೊಟ್ಟನು. ಓಬವ್ವೆಯನ್ನು ಪೀತಾಂಬರಗಳಿಂದ ಅಲಂಕರಿಸಿ, ಈಕೆಯ ಮಡಿಲಲ್ಲಿ ಮೂರುಮೊರ ಹೊನ್ನುಗಳನ್ನು ಸುರಿದು ಸತ್ಕರಿಸಿ ಎಲ್ಲಾ ರಾಜಮರ್ಯಾದೆಗಳೊಡನೆ ಮೇಲುದುರ್ಗ ಮತ್ತು ಕೆಳದುರ್ಗಗಳ ಬೀದಿಗಳಲ್ಲೆಲ್ಲಾ ಮೆರವಣಿಗೆ ಮಾಡಿಸಿದನು. ಇದಲ್ಲದೆ ಈಕೆಯ ಶೌರ್ಯದ ನೆನಪಿಗಾಗಿ ಶಕವರ್ಷ ೧೬೯೯ನೇ ಹೇವಿಳಂಬಿ ಸಂವತ್ಸರದ ಭಾದ್ರಪದಮಾಸದಲ್ಲಿ ಚಿತ್ರದುರ್ಗದ ಕೋಟೆಗೆ ಮತ್ತೊಂದು ಸುತ್ತುಕೋಟೆಯನ್ನು ಕಟ್ಟಿಸಿ ಅದರ ಒಂದು ಬಾಗಿಲಿಗೆ ‘ಒನಕೆಕಿಂಡಿಬಾಗಿಲು’ ಎಂದು ಹೆಸರಿಸಿದನು. ಓಬವ್ವೆಯ ಒಂದು ಪ್ರತಿಮೆಯನ್ನು ಕರಿಯ ಕಲ್ಲಿನಲ್ಲಿ ಕೆತ್ತಿಸಿ ಕಳ್ಳಂಗಡಿ ಹತ್ತಿರದಲ್ಲಿ ಪೂರ್ವಾಭಿಮುಖನಾಗಿರುವಂತೆ ಸ್ಥಾಪಿಸಿದನು (ಪು. ೨೧ – ೨೩).
ೠ) ಓಬವ್ವೆಯು ಶಕ ೧೬೯೧ ನೇ ವಿರೋಧಿನಾಮ ಸಂವತ್ಸರದ ಭಾದ್ರಪದಮಾಸದಲ್ಲಿ (ಕ್ರಿ.ಶ. ೧೭೬೯ರ ಸೆಪ್ಟೆಂಬರ್ ನಲ್ಲಿ) ದೈವಾಧೀನಳಾದಳು. ಈಕೆಯ ಪಾರ್ಥಿವ ಶರೀರವನ್ನು ರಾಜಮರ್ಯಾದೆಯೊಡನೆ ಪೇಟೆಗಳಲ್ಲಿ ಮೆರವಣಿಗೆಯಲ್ಲಿ ಕೊಂಡೊಯ್ದು ಬೆಟ್ಟದ ಮೆಲೆ ತಣ್ಣೀರುಚಿಲುಮೆಯ ಪೂರ್ವಕ್ಕೆ ಈಕೆಯ ಸಮಾಧಿಯನ್ನು ಮಾಡಿಸಲಾಯಿತು. ಆ ನಂತರ ಈ ಸಮಾಧಿಯ ಮೇಲೆ ಒಂದು ಚಿಕ್ಕ ಕಲ್ಲುಮಂಟಪವನ್ನು ನಿರ್ಮಿಸಲಾಯಿತು (ಪು. ೨೪ – ೨೫).
ಎ) ಕ್ರಿಸ್ತಶಕ ೧೭೭೯ರಲ್ಲಿ ಚಿತ್ರದುರ್ಗವು ಹೈದರ್ ಆಲಿಯ ವಶವಾದ ತರುವಾಯ ಓಬವ್ವೆಯ ಏಕಮಾತ್ರ ಪುತ್ರನಾದ ಆನೆಪ್ಪ (ಹುಚ್ಚಪ್ಪ) ನೊಂದಿಗೆ ಉಳಿದ ಕಹಳೆಯವರು ಚಿತ್ರದುರ್ಗಕ್ಕೆ ಐದುಮೈಲಿ ದೂರವಿರುವ ದೊಡ್ಡಸಿದ್ದವ್ವನಹಳ್ಳಿಗೆ ಹೋಗಿ ನೆಲೆಸಿದರು. ಇನ್ನುಳಿದ ಹಲವರು ಚಿತ್ರದುರ್ಗ ಮತ್ತು ಸುತ್ತಲುತ್ತಲಿನ ಪಿಳ್ಳೇಕೆರೇನಹಳ್ಳಿ, ತಮಟಕಲ್ಲು, ಕಸವನಹಳ್ಳಿ, ಅತ್ತಿಗೆರೆ, ಸಜ್ಜನಕೆರೆ, ಸೊಂಡೇಕೆರೆ, ಸಾಣೀಕೆರೆ, ದುಮ್ಮಿ ಇತ್ಯಾದಿ ಸ್ಥಳಗಳಲ್ಲಿ ನೆಲೆಸಿದರು. ಈ ವಂಶಜರಿಗೆ ನ್ಯಾಯವಾಗಿ ಲಭ್ಯವಾಗಬೇಕಾಗಿದ್ದ ಅಗಸನಕಲ್ಲು ಗ್ರಾಮದ ಜಹಗೀರಿಯು ಹಲವು ಸ್ವಾರ್ಥಿಗಳ ಕುತಂತ್ರದ ದೆಸೆಯಿಂದಾಗಿ ತಪ್ಪಿಹೋಯಿತು (ಪು. ೨೮ – ೩೧), ಇತ್ಯಾದಿ.
೨.೪. ಎ.ಡಿ. ನರಸಿಂಹಯ್ಯ ಅವರು ಒದಗಿಸಿದ ಮಾಹಿತಿಯ ಪ್ರಕಾರ –
ಅ) ಚಿತ್ರದುರ್ಗಕೋಟೆಯಲ್ಲಿ ಓಬವ್ವೆಯ ಘಟನೆಯು ‘ಫಿರಂಗಿಯುದ್ಧ’ ದಮ್ದು ನಡೆಯಿತು. ಈ ಘಟನೆಯಲ್ಲಿ ಈಕೆಯು ಮಡಿಯಲಿಲ್ಲ. ಚಿತ್ರದುರ್ಗದ ಪತನದ ತರುವಾಯು, ಶಕ ೧೭೧೧ ಫಾಲ್ಗುಣಮಾಸದಲ್ಲಿ ಅಂದರೆ ಕ್ರಿ.ಶ. ೧೭೭೯ರಲ್ಲಿ ಓಬವ್ವೆಯ ಪತಿ ಮದ್ದ ಹನುಮಪ್ಪನು ತನ್ನ ಮಗ ಆನೆಪ್ಪನ ಸಹಿತ ದೊಡ್ದಸಿದ್ದವ್ವನಹಳ್ಳಿಗೆ ತೆರಳುವಾಗ ತನ್ನ ಸಂಗಡ ಈ ಕೆಳಗಿನ ವಸ್ತುಗಳನ್ನು ತೆಗೆದುಕೊಂಡು ಹೋದನು :
೪,೦೦೦ ವರಹ
೧೨, ೦೦೦ ಬೆಳ್ಳಿಯ ಪುಲಿಸೆ ರೂಪಾಯಿ
೩೦,೦೦೦ ಹೊನ್ನು, ಚಿನ್ನ ಮತ್ತು ಬೆಳ್ಳಿಯ ಒಡವೆಗಳು
೨ ಕಂಚಿನ ಕಹಳೆಗಳು
೧ ಉಕ್ಕಿನ ಯುದ್ಧಕವಚ
೧೬ ಸುರಾಯಿ ಕತ್ತಿಗಳು
೨ ಗುರಾಣಿಗಳು.
ಆನೆಪ್ಪನು ತನ್ನ ಸೋದರಮಾವ ಈಟಿ ಕದರಪ್ಪನ ಮಗ ನರಸಿಂಹಪ್ಪನ ಮಗಳು ಲಕ್ಷ್ಮೀದೇವಿಯನ್ನು ನಿಡುಗಲ್ಲಿನಲ್ಲಿ ಮದುವೆಯಾದನು. ಈತನ ನಾಲ್ಕು ಗಂಡುಮಕ್ಕಳ ಹೆಸರುಗಳೆಂದರೆ, ದೊಡ್ಡಹನುಮಪ್ಪ, ಬಾಲಪ್ಪ, ಏಕನಾಥಪ್ಪ ಮತ್ತು ಚಿಕ್ಕಹನುಮಪ್ಪ, ಇವರ ಪೀಳಿಗೆಯವರು ಚಿತ್ರದುರ್ಗ ತಾಲ್ಲೂಕು ದೊಡ್ಡ ಸಿದ್ದವ್ವನಹಳ್ಳಿ, ಆಂಧ್ರದ ಹಿಂದೂಪುರ, ಅನಂತಪುರ, ಮಡಕಸಿರಾ ತಾಲ್ಲೂಕು ಗುಡಿಬಂಡೆ ಮತ್ತು ಮಂದಲಹಳ್ಳಿಗಳಲ್ಲೂ ಓಬವ್ವೆಯ ಗೋತ್ರ – ಕುಲದವರು ಚಳ್ಳಕೆರೆ ತಾಲ್ಲೂಕು ಪರಶುರಾಂಪುರದ ಅಗ್ರಹಾರದಲ್ಲಿಯೂ ನೆಲೆಸಿರುವರು. (ವಿವರವಾದ ವಂಶವೃಕ್ಷಕ್ಕೆ ಅನುಬಂಧ ನೋಡಿ).
[bookmark: _ftnref8][bookmark: _ftnref9]ಆ) ಚಿತ್ರದುರ್ಗಬೆಟ್ಟದ ಮೇಲೆ ಅಕ್ಕ – ತಂಗಿಹೊಂಡದ ಉತ್ತರಕ್ಕೆ ಎತ್ತರದ ಸ್ಥಳದಲ್ಲಿರುವ ಈಗಿನ ತುಂಗಭದ್ರೇಶ್ವರ ದೇವಾಲಯವು ಹಿಂದೆ ನಾಯಕ ಅರಸರ ಕಾಲದಲ್ಲಿ ಲಕ್ಷ್ಮೀನರಸಿಂಹ ಸ್ವಾಮಿಯ ನೆಲೆಯಾಗಿದ್ದು, ಇಲ್ಲಿ ಆ ದೇವರ ‘ಕೇಲು’ ಇದ್ದಿತು.[8] ಚಿತ್ರದುರ್ಗ ಸಂಸ್ಥಾನದ ಪತನಾನಂತರ, ಕ್ರಿ.ಶ. ೧೮೦೩ರಲ್ಲಿ ಓಬವ್ವೆಯ ಮೊಮ್ಮಕ್ಕಳಲ್ಲಿ ಹಿರಿಯವನಾದ ದೊಡ್ಡ ಹನುಮಪ್ಪನು ಈ ದೇವರ ಪೆಟ್ಟಿಗೆಯನ್ನೂ ದೇವಾಲಯದ ಎದುರಿಗೆ ನಿಲ್ಲಿಸಲಾಗಿದ್ದ ಕಂಬ (ಕಂಬದದೇವರು – ಕಂಬದ ನರಸಿಂಹಸ್ವಾಮಿ) ವನ್ನೂ ತೆಗೆದುಕೊಂಡು ಹೋಗಿ ಚಳ್ಳಕೆರೆ ತಾಲ್ಲೂಕು ಬೆಳಗೆರೆಯಲ್ಲಿ ಸ್ಥಾಪಿಸಿದನು.[9] ತುಂಗಭದ್ರೇಶ್ವರ ದೇವಾಲಯದ ಎಡಬದಿಯ ಬೃಹತ್ ಬಂಡೆಗಳ ಅಡಿಯಲ್ಲಿರುವ ನಿಸರ್ಗದತ್ತ ಗುಹೆಯಲ್ಲಿ ನಿರ್ಮಿಸಿರುವ ಕಟ್ಟೆಯನ್ನು ಹಿಂದೆ ‘ಯಜಮಾನನಕಟ್ಟೆ’ ಹಾಗೂ ‘ಪಂಚಾಯಿತಿಕಟ್ಟೆ’ ಯೆಂದು ಕರೆಯುತ್ತಿದ್ದರು. ‘ಸಭಾಗೃಹ’ ಹಾಗೂ ‘ಉಗ್ರಾಣದಕಟ್ಟೆ’ ಯೆಂತಲೂ ಕರೆದಿರುವ ಸಾಧ್ಯತೆಯಿದೆ. ಇಲ್ಲಿ ಚಲವಾದಿ ಮತಾಚಾರಕ್ಕೆ ಸಂಬಂಧಿಸಿದಂತೆ ಚರ್ಚಿಸಿ ತೀರ್ಮಾನಗಳನ್ನು ಕೈಗೊಳ್ಳಲಾಗುತ್ತಿದ್ದಿತು – ಇತ್ಯಾದಿ.
[1] ಚಿತ್ರದುರ್ಗದ ಪಾಳಯಗಾರರು, ಬೆಂಗಳೂರು, ೧೯೨೪, ಪು. ೯೧ – ೯೪
[2] B.N. Sri Sathyan(Ed.): 1967, Mysore State Gazetter – Chitradurga District, Bangalore, p.393
[3] ಬಿ. ರಾಜಶೇಖರಪ್ಪ, ‘ಚಿತ್ರದುರ್ಗಜಿಲ್ಲೆಯ ಇತಿಹಾಸ ಸಂಶೋಧನೆಯ ಸವಾಲುಗಳು’, ತರಳುವಾಳು, ೨೬ – ೨, ನವೆಂಬರ್/ಡಿಸೆಂಬರ್/ಜನವರಿ ೨೦೦೧, ಪು. ೧ – ೬
[4] ಇದು ಕಾಗದದ ದಾಖಲೆ ; ವಂಶಾವಳಿ ಪ್ರತಿಗಳಲ್ಲಿ ಭಿನ್ನಸಂಪ್ರದಾಯದ್ದು, ಚಿತ್ರದುರ್ಗದ ಟಿ. ಜಯಣ್ಣ ಅವರಲ್ಲಿದ್ದ ಕೈಬರಹದ ಈ ದಾಖಲೆಯ ನಕಲನ್ನು ನನ್ನ ಅಧ್ಯಯನಕ್ಕೆ ಒದಗಿಸಿದವರು ಚಿತ್ರದುರ್ಗದ ಪ್ರೊ. ಎಚ್. ಶ್ರೀಶೈಲ ಆರಾಧ್ಯ ಮತ್ತು ಪಾಂಡವಪುರದ ನಾ. ಪ್ರಭಾಕರ್.
ಈ ದಾಖಲೆಯ ವೃತ್ತಾಂತವನ್ನೇ ಹೋಲುವ ಇನ್ನೊಂದು ಹಸ್ತಪ್ರತಿ (ಕೈಫಿಯತ್)ಯು ಚಿತ್ರದುರ್ಗ ನಾಯಕ ಅರಸರ ಮಂತ್ರಿಯಾಗಿದ್ದ ಪರಶುರಾಮಪ್ಪನ ಸಂತತಿಗೆ ಸೇರಿದವರೆಂದು ಹೇಳಲಾದ ಮತ್ತು ಬೆಂಗಳೂರು ಗ್ರಾಮಾಂತರಜಿಲ್ಲೆ ರಾಮನಗರದ ನಿವಾಸಿಯಾಗಿದ್ದ ‘ಪೋಸ್ಟ್’ ರಂಗಪ್ಪ ಅವರ ವಶದಲ್ಲಿದ್ದಂಥದು. ಅದರಲ್ಲಿ ಕೆಲ ಆಯ್ದಭಾಗಗಳನ್ನು ಡಾ. ಎಂ.ವಿ. ಶ್ರೀನಿವಾಸ್ ಮತ್ತು ಪ್ರೊ. ಎಂ.ವಿ. ಚಿತ್ರಲಿಂಗಯ್ಯ ಅವರುಗಳು ಸಂಯುಕ್ತವಾಗಿ ಸಂಪಾದಿಸಿ ‘ಇತಿಹಾಸ ಚಂದ್ರಿಕೆ’ ಮಾಸಪತ್ರಿಕೆಯಲ್ಲಿ (೩ – ೧೨ ರಿಂದ ೫.೧೦, ೧೧ ಡಿಸೆಂಬರ್ ೧೯೮೨ ರಿಂದ ನವೆಂಬರ್ ೧೯೮೩) ಪ್ರಕಟಿಸಿದರು. ಈ ಎರಡು ಪಾಠಗಳಲ್ಲಿಯ ಓಬವ್ವೆಯನ್ನು ಕುರಿತ ವೃತ್ತಾಂತವು ಭಾಷೆಯ ವ್ಯತ್ಯಾಸದ ವಿನಾ ಉಳಿದಂತೆ ಒಂದೇ ರೀತಿಯದಾಗಿದೆ.
[5] ಈ ರಹದಾರಿಪತ್ರವನ್ನು ೧೯೭೩ರಲ್ಲಿ ನನ್ನ ಪರಾಮರ್ಶೆಗೆ ನೀಡಿ ಸಹಕರಿಸಿದವರು ಚಿತ್ರದುರ್ಗದ ಏಕಾಂತಪ್ಪ (ಏಕಣ್ಣ) ಮತ್ತು ದಿವಂಗತ ಎಸ್.ಎನ್. ರುದ್ರೇಶ್‍ಪೂಜಾರ್.
[6] “ಚಿತ್ರದುರ್ಗ ಸಂಸ್ಥಾನದ ಆಶ್ರಿತರಾದ ವನಕೆಕಿಂಡಿ ಓಬವ್ವೆಯ ವಂಶೀಕರಾದ ಹಾಲಿ ಚಿತ್ರದುರ್ಗ ತಾಲ್ಕು ದೊಡ್ಡಸಿದ್ದವನಹಳ್ಳಿಯಲ್ಲಿ ವಾಸವಾಗಿರುವ ಚಲುವಾದಿಮತದ ಶ್ರೀ ಬಿ.ಸಿ. ಶ್ರೀಕಂಠಯ್ಯ, ಶ್ರೀ ಎ.ಡಿ. ನರಸಿಂಹಯ್ಯ, ಶ್ರೀ ಎ.ಡಿ. ರಾಮಯ್ಯ, ಶ್ರೀ ಸಿ. ತಿಪ್ಪೇರುದ್ರಯ್ಯ ಮೊದಲಾದವರಿಗೆ ಬರೆಸಿ ಕಳುಹಿಸಿದ ರಹದಾರಿ” – ಚಿತ್ರದುರ್ಗ ಟವನ್ ಹೊರಪೇಟೆ ‘ದುರ್ಗದ ಅರಮನೆ’, ತಾ. ೨೧.೫.೧೯೫೪ (R.T.NO.675 – IR – 15.2.54). ಈ ಪತ್ರದ ನಕಲನ್ನು ನನಗೆ ನೀಡಿ ಸಹಕರಿಸಿದವರು ಚಿತ್ರದುರ್ಗದ ಎ.ಡಿ. ನರಸಿಂಹಯ್ಯ (ಈಗ ದಿವಂಗತರು).
[7] ಬೆಂಗಳೂರಿನ ಹೇಮಂತ ಪ್ರಕಾಶನದ ಪ್ರಕಟಣೆ, ೧೯೭೯, ಪುಟಗಳು ೫೫
[8] ಎ.ಡಿ. ನರಸಿಂಹಯ್ಯ ಅವರಿಂದ ತಿಳಿದುಬಂದ ಸಂಗತಿಯೆಂದರೆ, ಈ (೨೦ನೇ) ಶತಮಾನದ ಮೂರನೆಯ ದಶಕದ ಸುಮಾರಿನಲ್ಲಿ ಸ್ವಾಮಿಯೊಬ್ಬರು ಹಾಳುಬಿದ್ದಿದ್ದ ಈ ಗುಡಿಯಲ್ಲಿ ’ತುಂಗಭದ್ರೇಶ್ವರಲಿಂಗ’ ವನ್ನು ಪ್ರತಿಷ್ಠಾಪಿಸಿದರು; ಅವರು ಲಿಂಗೈಕ್ಯರಾದ ತರುವಾಯ ಅವರ ಸಮಾಧಿಯನ್ನು ಈ ದೇವಾಲಯದ ಎದುರಿಗೇ ಮಾಡಲಾಯಿತು. ಇಲ್ಲಿ ಈಗಲೂ ಸಣ್ಣಕಟ್ಟೆಯೊಂದನ್ನು ಕಾಣಬಹುದು.
[9] ಎ.ಡಿ, ನರಸಿಂಹಯ್ಯ ಅವರೇ ತಿಳಿಸಿರುವಂತೆ, ಕಂಬದ ನರಸಿಂಹ ಮತ್ತು ಲಕ್ಷ್ಮೀದೇವರುಗಳ ಪ್ರತಿಷ್ಠಾಪನೆಯು ಬೆಳಗೆರೆಯಲ್ಲಿ ಆಂಧ್ರದ ದುತ್ತಲೂರು ಗುರು ರಂಗನಾಥಾಚಾರ್ ಅವರ ಅಧ್ಯಕ್ಷತೆಯಲ್ಲಿ ನೆರವೇರಿತು. ಚಿತ್ರದುರ್ಗದಲ್ಲಿ ನಡೆಯಬೇಕಿದ್ದ ಈ ದೇವರ ಉತ್ಸವವು ಈಗ ಪ್ರತಿವರುಷವೂ ಬೆಳಗೆರೆಯಲ್ಲೆ ನಡೆಯುತ್ತಿದೆ. ದೊಡ್ಡಹನುಮಂತಪ್ಪ, ಚಿಕ್ಕಹನುಮಂತಪ್ಪ, ಸಂಜೀವಪ್ಪ, ಸಾಣೀಕೆರೆಯ ಹನುಮಂತಪ್ಪ, ಕೆಳಗಲಹಟ್ಟಿ, ಪರಶುರಾಮಣ್ಣ ಮೊದಲಾದವರು ಇದಕ್ಕೆ ಸಂಬಂಧಿಸಿದ ಅಣ್ಣತಮ್ಮಂದಿರು.
ಚಿತ್ರದುರ್ಗದ ಒನಕೆ ಓಬವ್ವ – ಚಾರಿತ್ರಿಕ ವಿವೇಚನೆ (೨)
೩. ಆಕರಗಳ ವಿಮರ್ಶೆ
ಈ ಮೇಲೆ ಪ್ರಸ್ತಾಪಿಸಲಾಗಿರುವ ಆಕರಗಳು ಒದಗಿಸುವ ಸಂಗತಿಗಳ ಹಿನ್ನೆಲೆಯಲ್ಲಿ ಓಬವ್ವೆಯ ಘಟನೆಯನ್ನು ಕುರಿತ ಕೆಲವಂಶಗಳನ್ನು ಇಲ್ಲಿ ವಿಮರ್ಶಿಸಬಹುದು :
ಓಬವ್ವೆಯ ಚಾರಿತ್ರಿಕತೆಯನ್ನು ಸಮರ್ಥಿಸಲು ಚಿತ್ರದುರ್ಗ ನಾಯಕ ಅರಸರಿಗೆ ಸಂಬಂಧಿಸಿದ ದಾಖಲೆಗಳಲ್ಲಿ ಒಂದಾದ ಹಾಗೂ ಭಿನ್ನ ಸಂಪ್ರದಾಯದ ದಾಖಲೆಯಲ್ಲಿ (ಇದನ್ನು ‘ಕೈಫಿಯತ್’ ಎಂದು ಸಂಬೋದಿಸಿದೆ) ಮಾತ್ರ ಪ್ರಸ್ತಾಪಿಸಲಾಗಿದೆ. ಇತರ ದಾಖಲೆಗಳಲ್ಲಿ ಓಬವ್ವೆಯ ಘಟನೆಯಾಗಲೀ ಈಕೆಯ ಮತ್ತು ಈಕೆಗೆ ಸಂಬಂಧಿಸಿದವರ ಹೆಸರುಗಳಾಗಲೀ ಕಂಡುಬರುವುದಿಲ್ಲ. ಪ್ರಸ್ತುತ ‘ಕೈಫಿಯತ್’ನಲ್ಲಿಯಾದರೂ ಓಬವ್ವೆಯ ಹೆಸರನ್ನು ನೇರವಾಗಿ ಪ್ರಸ್ತಾಪಿಸದೆ ‘ದಿಡ್ಡಿಬಾಗಿಲ ಪಹರೆಗೆ ನೇಮಿಸಿದ ಹೊಲೆಯರವನ ಹೆಂಡತಿ’ ಎಂದಷ್ಟೆ ಗುರುತಿಸಲಾಗಿದೆ. ನಾಯಕರ ಅರಸರ ವಂಶೀಕರು ಓಬವ್ವೆಯ ವಂಶಜರಿಗೆ ನೀಡಿರುವ ರಹದಾರಿಪತ್ರಗಳಲ್ಲಿ ಈಕೆಯನ್ನು ‘ವನಕೆಕಿಂಡಿ ಓಬವ್ವೆ’ಳೆಂದು ನೇರವಾಗಿಯೇ ಹೆಸರಿಸಿರುವರು.
‘ವನಕೆ ಕಿಂಡಿಬಾಗಿಲು’ (‘ಓಬವ್ವನ ಕಿಂಡಿಬಾಗಿಲು’ ಅಲ್ಲ) ನಿರ್ಮಾಣದ ಪ್ರಸ್ತಾಪವು ಈ ಎಲ್ಲ ಬರವಣಿಗೆಗಳಲ್ಲೂ ಒಂದೇ ತೆರನಾಗಿದೆ.
‘ಕೈಫಿಯತ್’ ಹೇಳುವಂತೆ, ದುರ್ಗವನ್ನಾಕ್ರಮಿಸಲು ಬಂದ ಶತ್ರುಗಳು ಪಶ್ಚಿಮದ ಕಡೆ ಮೊಕ್ಕಾಂ ಮಾಡಿದ್ದರಲ್ಲದೆ, ಸರಿಹೊತ್ತಿನಲ್ಲಿ (ಮಧ್ಯರಾತ್ರಿಯಲ್ಲಿ) ಹುಚ್ಚಂಗಮ್ಮನಹೊಂಡ (ಈಗಿನ ಸಿಹಿನೀರುಹೊಂಡ)ದ ಓಣಿ ಹಿಡಿದು ದಿಡ್ಡಿಯಲ್ಲಿ ಒಬ್ಬೊಬ್ಬರಾಗಿ ನುಸುಳಲು ಪ್ರಯತ್ನಿಸಿದರು. ಪ್ರೊ. ಕೃಷ್ಣಯ್ಯ ಅವರೂ ಪ್ರಸ್ತಾಪಿಸಿರುವಂತೆ, ಉತ್ತರದಿಕ್ಕಿನ ಕೋಟೆಯಲ್ಲಿಯ ಕಳ್ಳಂಗಡಿಯಲ್ಲಿ ಮೊಸರಿನವಳು ನುಸುಳಿ ಕೋಟೆಯನ್ನು ಪ್ರವೇಶಿಸಿದಳು; ಮತ್ತು ಶತ್ರುಗಳ ಪರವಾದ ಗೂಢಚಾರರು ಆ ಎಡೆಯನ್ನು ಪರಿಶೀಲಿಸಿದಾಗ ಅವರಿಗೆ ಸಣ್ಣದ್ವಾರವೊಂದು ಕಂಡುಬಂದಿತು. ಈ ಎರಡು ಉಲ್ಲೇಖಗಳೂ ಕಳ್ಳಂಗಡಿತಯೆಂದು ಸಂಬೋಧಿತವಾದ ಮಾರ್ಗವು ಕೋಟೆಯ ಪ್ರಾಕಾರದಲ್ಲಿ ಅಳವಡಿಸಲಾದ ‘ದಿಡ್ದಿಬಾಗಿಲು’ ಅಲ್ಲದೆ ಬೇರೆಯಲ್ಲವೆಂಬುದನ್ನು ಸೂಚಿಸುವಂತಿವೆ.
ಚಿತ್ರದುರ್ಗಬೆಟ್ಟ ಪರಿಸರದ ವಾಯುವ್ಯ ಮತ್ತು ಉತ್ತರದಿಕ್ಕಿನ ಕೋಟೆಯೆಂದರೆ ವನಕೆಕಿಂಡಿ ಬಾಗಿಲು (ಹನುಮನಬಾಗಿಲು) ಮತ್ತು ಸಿಹಿನೀರುಹೊಂದದಬಾಗಿಲುಗಳ ನಡುವಣ ಹೊರಸುತ್ತುಕೋಟೇಯೇ. ಈ ಹೊರಸುತ್ತುಕೋಟೆಯ ಪ್ರಾಕಾರದ ಮಧ್ಯಭಾಗದಲ್ಲಿರುವ ಹಾಗೂ ಕೋಟೆಯ ಒಳಭಾಗದ ಪಲ್ಗುಣೇಶ್ವರ ದೇವಾಲಯಕ್ಕೆ ಸಮೀಪದಲ್ಲಿರುವ ದಿಡ್ದಿಬಾಗಿಲು ಈ ಸಂಭಂದದಲ್ಲಿ ಪರಿಗಣಿಸಲರ್ಹವಾದುದು. ಈ ಬಾಗಿಲಿನಲ್ಲಿ ಒಂದು ಬಾರಿಗೆ ಒಬ್ಬ ವ್ಯಕ್ತಿ ಮಾತ್ರ ಸಂಚರಿಸಲು ಸಾಧ್ಯ.
‘ಕೈಫಿಯತ್’ ನಲ್ಲಿ ಪ್ರಸ್ತಾಪಿಸಲ್ಪಟ್ಟಿರುವ ಸಂಗತಿಯು ಇದೇ ದಿಡ್ಡಿಬಾಗಿಲಿಗೆ ಸಂಬಂಧಿಸಿದುದೆನ್ನಬಹುದು. ಈ ದಾಖಲೆಯಲ್ಲಿ ‘ಹುಚ್ಚಂಗಮ್ಮನಹೊಂಡದ ವೋಣಿ’ ಎಂಬ ಸೂಚನೆಯಿರುವುದು ಗಮನಾರ್ಹ. ಈ ಹುಚ್ಚಂಗಮ್ಮನಹೊಂಡ (ಸಿಹಿನೀರುಹೊಂಡ) ಮತ್ತು ಕೋಟೆಯ ಹೊರಸುತ್ತು ಪ್ರಾಕಾರದ ನಡುವೆ ಇರುವ ಪ್ರದೇಶವು ಭಾರಿಬಂಡೆಗಳಿಂದ ಕೂಡಿದ್ದು, ಅವುಗಳ ಮಧ್ಯೆ ಹಾದುಹೋಗಲು ಜಾಗವೂ ಇದೆ. ಇದು ಕಂದಕ ಮತ್ತು ಕೋಟೆಯ ಪ್ರಾಕಾರಗಳ ಮಧ್ಯೆ ಇರುವುದರಿಂದ ಇಲ್ಲಿಯ ದಿಡ್ಡಿಬಾಗಿಲನ್ನು ಈ ಮಾರ್ಗದಿಂದ ಸುಲಭವಾಗಿ ತಲುಪಬಹುದು. ‘ಕೈಫಿಯತ್’ನ ವೃತ್ತಾಂತವನ್ನು ಪರಿಗಣಿಸುವುದಾದರೆ, ಶತ್ರುಸೈನಿಕರು ಈ ದಿಡ್ಡಿಬಾಗಿಲಿನಿಂದಲೇ ಕೋತೆಯೊಳಗೆ ಪ್ರವೇಶಿಸಲೆತ್ನಿಸಿದರೆಂದು ಭಾವಿಸಬೇಕಾಗುತ್ತದೆ.
[1]
ಈ ದಿಡ್ಡಿಬಾಗಿಲು ಈ ಭಾಗದ ಕೋಟೆಯ ಬಹುಮುಖ್ಯ ಎಡೆಯಾಗಿದ್ದಿತೆಂದು ತೋರುತ್ತದೆ. ಕಾರಣವೇನೆಂದರೆ, ಕೋಟೆಯ ಹೊರಗಡೆಯವರಿಗೆ ಈ ಬಾಗಿಲು ಕಾಣಿಸದಂತೆ ಇದರ ಮುಂದೆ ಸ್ವಲ್ಪದೂರದಲ್ಲಿ ಅಡ್ಡಲಾಗಿ ಗೋಡೆಯನ್ನು ನಿರ್ಮಿಸಲಾಗಿದ್ದಿತು. (ಈಗ ಇದು ನಾಶಗೊಂಡಿದೆ). ಬಾಗಿಲಿಗೆ ಹೊಂದಿಕೊಂಡಂತೆ ಕಂದಕಕ್ಕೆ ಅಭಿಮುಖವಾಗಿರುವ ಮೆಟ್ಟಿಲುಗಳಿರುವ ಮಾರ್ಗವನ್ನೂ ಮಾಡಲಾಗಿದ್ದಿತು. (ಇದೂ ಮುಚ್ಚಿಹೋಗಿದೆ). ವನಕಕಿಂಡಿ ಬಾಗಿಲುಸುತ್ತಿನ ಕಂದಕವು ಸಿಹಿನೀರುಹೊಂಡದ ಕಂದಕವನ್ನು ಕೂಡುವ ಎಡೆಯ ಮೇಲ್ಭಾಗದಲ್ಲಿರುವ ಈ ದಿಡ್ಡಿಬಾಗಿಲಿನ ರಕ್ಷಣೆಗಾಗಿ ಇಲ್ಲಿಯ ಕಂದಕದ ಗೋಡೆಯಲ್ಲಿಯೇ ೨ ಬುರುಜುಗಳನ್ನು ಅಳವಡಿಸಲಾಗಿದೆ. ಅಲ್ಲದೆ, ಈ ದಿಡ್ಡಿಬಾಗಿಲು ಮತ್ತು ಈ ಸುತ್ತಿನಕೋಟೆಯ ರಕ್ಷಣೆಗಾಗಿ ಪ್ರತ್ಯೇಕ ಕಾವಲು ವ್ಯವಸ್ಥೆಯೂ ಇದ್ದಿತೆನ್ನುವುದುಗಮನೀಯ ಸಂಗತಿ.[2]
ಓಬವ್ವೆಯು ತನ್ನ ಸಾಹಸವನ್ನು ತೋರಿಸಿದಳೆಂದು ನಂಬಲಾದ ಎಡೆ ಸಹಾ ಇದೇ ಹೊರಸುತ್ತುಕೋಟೆಯ ವನಕೆಕಿಂಡಿ ಅಥವಾ ಹನುಮನಬಾಗಿಲಿಗೆ ಹೊಂದಿಕೊಂಡಂತೆಯೇ ಬೃಹತ್‍ಬಂಡೆಯ ಅಡಿಯಲ್ಲಿದೆ. ಒಬ್ಬ ವ್ಯಕ್ತಿಯು ಬಾಗಿಕೊಂಡು ಸುಲಭವಾಗಿ ಒಳಹೋಗಿ ಬರಬಹುದಾದಷ್ಟು ಇರುವ ಈ ಕಲ್ಲುಪೊಟರೆಯು ಕೋಟೆಯ ಒಳಪಾರ್ಶ್ವದಲ್ಲಿ ಕಣ್ಣಿಗೆ ಸ್ಪಷ್ಟವಾಗಿ ಗೋಚರಿಸಿದರೂ ಹೊರಪಾರ್ಶ್ವದಲ್ಲಿ ಹಿಂದೆ ಇದಕ್ಕೆ ಅಡ್ಡಲಾಗಿ, ಅಂದರೆ ಈ ಪೊಟರೆಯ ಆಚೆಯ ಎರಡು ಬಂಡೆಗಳ ಮಧ್ಯದಲ್ಲಿ ಅಡ್ಡಲಾಗಿ ಗೋಡೆಯನ್ನು ನಿರ್ಮಿಸಿದ್ದ ಕುರುಹು ತೋರಿಬರುತ್ತದೆ. ಅಲ್ಲದೆ, ಈ ಭಾಗವು ಬೃಹತ್ ಬಂಡೆಗಳಿಂದಲೂ ಅಗಲವಾದ ಕಂದಕದಿಂದಲೂ ಕೂಡಿದ್ದು, ಇಲ್ಲಿಂದ ಕೋಟೆಯನ್ನು ಪ್ರವೇಶಿಸುವುದು ಸುಲಭವೆಂದು ಹೇಳಲಿಕ್ಕಾಗುವುದಿಲ್ಲ.
೪. ಒನಕೆಕಿಂಡಿ – ಓಬಳಗಂಡಿ – ಓಬವ್ವನಕಿಂಡಿ
‘ವನಕೆಕಿಂಡಿಬಾಗಿಲು’ ಎಂಬ ಹೆಸರು ಓಬವ್ವೆಯ ಘಟನೆಯು ನಡೆಯಿತೆನ್ನಲಾದ ಅವಧಿಯ ಸಾಕಷ್ಟು ಪೂರ್ವದಲ್ಲಿಯೇ ಇಲ್ಲಿಯ ಬಾಗಿಲಿಗೆ ಇದ್ದಿತೆಂಬುದನ್ನು ಚಿತ್ರದುರ್ಗ ನಾಯಕ ಅರಸರ ದಾಖಲೆಗಳು ಸೂಚಿಸಿರುವುದು ಗಮನಾರ್ಹ. ಉದಾಹರಣೆಗಗೆ, ಕ್ರಿ.ಶ. ೧೫೬೮ ರಿಂದ ೧೫೮೯ರವರೆಗೆ ಆಳ್ವಿಕೆ ನಡೆಸಿದ ದುರ್ಗದ ಮೊದಲನೆಯ ಕಾಮಗೇತಿ ಸಂತತಿಯ ಅರಸ ಮತ್ತಿತಿಮ್ಮಣ್ಣನಾಯಕನು ಕ್ರಿ.ಶ.ಸು. ೧೫೭೩ರಲ್ಲಿ ಚಿತ್ರದುರ್ಗ ಪರ್ವತದಲ್ಲಿ ಕಟ್ಟಿಸಿದ ಕೋಟೆಸುತ್ತುಗಳಲ್ಲಿ ನೆಲ್ಲಿಕಾಯಿಸಿದ್ದಪ್ಪನಗುಡ್ಡದಸುತ್ತಿನಕೋಟೆ, ರಣಮಂಡಲದಸುತ್ತಿನಕೋಟೆ ಮತ್ತು ವನಿಕೆಕಂಡಿಬಾಗಿಲುಸುತ್ತಿನಕೋಟೆ – ಇವು ಮುಖ್ಯವಾದವು. ಹಾಗೆಯೇ, ಕ್ರಿ.ಶ. ೧೬೮೯ರಿಂದ ೧೭೨೧ರವರೆವಿಗೆ ದುರ್ಗವನ್ನಾಳಿದ ಬಿಚ್ಚುಗತ್ತಿ ಭರಮಣ್ಣನಾಯಕನು ಮಾಡಿಸಿದ ಕಾಮಗಾರಿಗಳಲ್ಲಿ ವನಕೆಕಿಂಡಿಬಾಗಿಲಿನ ಪ್ರಸ್ತಾಪವೂ ಬರುತ್ತದೆ. ಈತನ ಅಧೀನದ ಅಧಿಕಾರಗಳಲ್ಲಿ ಒಬ್ಬನಾದ ಹಾಗೂ ಶಾಸನೋಕ್ತವಾಗಿರುವ ಪಂಡ್ರಳ್ಳಿಯ ಬೊಕ್ಕಸದ ತಿಮ್ಮಪ್ಪ ಎಂಬ ಪಾರುಪತ್ಯಗಾರನು[3] ವನಿಕೆಕಿಂಡಿಬಾಗಿಲು ಬಳಿಯ ಬಾವಿಯನ್ನೂ ಬಸವಣ್ಣನ ದೇವಸ್ಥಾನವನ್ನೂ ಮಾಡಿಸಿದ. ‘ವಂಶಾವಳಿ’ ಗಳಲ್ಲಿ ಪ್ರಸ್ತಾಪಿಸಲ್ಪಟ್ಟಿರುವ ಚಿತ್ರದುರ್ಗ ನಾಯಕ ಅರಸರು ನಿರ್ಣಯಿಸಿದ ಆಯಗಾರರ ಪೈಕಿ,‘ಲಕ್ಕಿಮೇಲೋರ ಚಿನ್ನನಾಯ್ಕ | ಲಕ್ಕಿನಾಯ್ಕಗೆ ಸಲ್ಲತಕ್ಕ ಬಾಬು ಮರ್ಯಾದೆ’ ವಿವರವು ತಿಳಿಸುವಂತೆ, ವನಿಕೆಕಿಂಡಿಬಾಗಿಲ ಪ್ರಾಣದೇವರ (ಹನುಮಂತದೇವರ) ಪೂಜಾರಿಕೆಯನ್ನು ಈ ಲಕ್ಕಿನಾಯಕನಿಗೆ ವಹಿಸಲಾಗಿದ್ದಿತು.
ಕರ್ನಾಟಕದ ಹಲವು ಎಡೆಗಳಲ್ಲಿ ಒನಕೆಸಂಬಂಧಿ ಆಶಯಗಳು, ಕುರುಹುಗಳು, ಸ್ಥಳಗಳು, ಸ್ಮಾರಕಗಳು ಮೊದಲಾದವು ಕಂಡುಬರುತ್ತವೆ.ಈ ದೃಷ್ಠಿಯಿಂದ, ಈ ಕೆಳಗಿನಂತೆ ಕೆಲವು ಉದಾಹರಣೆಗಳನ್ನು ಗಮನಿಸಬಹುದು :
	ಒನಕೆಕಿಂಡಿ
	 ಹಂಪಿ, ಹೊಸಪೇಟೆ ತಾಲ್ಲೂಕು, ಬಳ್ಳಾರಿ ಜಿಲ್ಲೆ

	ಒನಕೆಕಿಂಡಿ
	 ವೀರನದುರ್ಗಕೋಟೆ, ಕೂಡ್ಲಿಗಿ ತಾಲ್ಲೂಕು, ಬಳ್ಳಾರಿ ಜಿಲ್ಲೆ

	ಒನಕೆಕಿಂಡಿ
	 ಶಿವಗಂಗೆಬಿಟ್ಟ, ನೆಲಮಂಗಲ ತಾಲ್ಲೂಕು, ಬೆಂಗಳೂರು ಗ್ರಾಮಾಂತರ ಜಿಲ್ಲೆ

	ಒನಕೆಕಿಂಡಿಗುಡ್ದ
	 ಚಿಕ್ಕರಾಮಪುರದ ಬಳಿ, ಗಂಗಾವತಿ ತಾಲ್ಲೂಕು, ಕೊಪ್ಪಳ ಜಿಲ್ಲೆ

	ಒ(ವ)ನಕೆಕಿಂಡಿಬಾಗಿಲು
	 ನುಂಕೇಮಲೆಗುಡ್ಡ, ಮೊಳಕಾಲ್ಮೂರು ತಾಲ್ಲೂಕು, ಚಿತ್ರದುರ್ಗ ಜಿಲ್ಲೆ

	ಒನಕೆತೂಬು
	 ಸೋದೆ, ಶಿರಸಿ ತಾಲ್ಲೂಕು, ಉತ್ತರಕನ್ನಡ

	ಒನಕೆಬೆಟ್ಟ
	 ಸಿದ್ಧರಬೆಟ್ಟ, ಪಾಂಡವಪುರ ತಾಲ್ಲೂಕು, ಮಂಡ್ಯ ಜಿಲ್ಲೆ

	ಒನಕೆಹೊಂಡ
	 ಬಳ್ಳಿಗಾವೆ, ಶಿಕಾರಿಪುರ ತಾಲ್ಲೂಕು, ಶಿವಮೊಗ್ಗ ಜಿಲ್ಲೆ

	ಒ(ವ)ನಕೆಮರಡಿಕಾವಲು
	 ಹೊಳಲ್ಕೆರೆ ತಾಲ್ಲೂಕು, ಚಿತ್ರದುರ್ಗ ಜಿಲ್ಲೆ

	ವಣಕಿಹಾಳ
	 ಸಿಂದಗಿ ತಾಲ್ಲೂಕು, ಬಿಜಾಪುರ ಜಿಲ್ಲೆ

	ವನಕಿಹಾಳ
	 ಮುದ್ದೆಬಿಹಾಳ ತಾಲ್ಲೂಕು, ಬಿಜಾಪುರ ಜಿಲ್ಲೆ – ಇತ್ಯಾದಿ.


‘ಒ(ವ)ನಕೆ’ ಸಂಬಂಧಿ ಹೆಸರುಗಳ ಹಿನ್ನೆಲೆಯಲ್ಲಿ ಕೆಲವು ಆಶಯಕತೆಗಳೂ ಪ್ರಚಲಿತದಲ್ಲಿರಬಹುದು. ಆದರೆ ಈ ಹೆಸರು ನೈಸರ್ಗಿಕ ವೈಲಕ್ಷಣ್ಯದ ಕಾರಣವಾಗಿಯೂ ರೂಢಿಗೆ ಬಂದಿರುವುದು ಇಲ್ಲಿ ಸ್ಪಷ್ಟಪಡುತ್ತದೆ. ಹಂಪಿಯ ‘ಒನಕೆಕಿಂಡಿ’ ಯು ತುಂಗಭದ್ರಾನದಿಯು ಎಡಕ್ಕೆ ಹೊರಳುವ ಜಾಗದಲ್ಲಿ ಸೃಷ್ಟಿಗೊಂಡಿರುವ ಚಕ್ರತೀರ್ಥ(ಮಡು)ವನ್ನು ತಲುಪುವ ಮಾರ್ಗವಾದರೂ ಅಲ್ಲಿಯೇ ಪರಸ್ಪರ ಹೊಂದಿಕೊಂಡಂತಿರುವ ನೈಸರ್ಗಿಕ ಬಂಡೆಗಳ ನಡುವಣ ಸಂದು ಎಂಬುದು ಸರ್ವವೇದ್ಯ. ಚಿತ್ರದುರ್ಗಬೆಟ್ಟದ ‘ಒನಕೆಕಿಂಡಿ’ ಯು ಹಂಪಿಯ ‘ಒನಕೆಕಿಂಡಿ’ ಯ ಸ್ವರೂಪದ್ದಾದರೂ ಸ್ವಲ್ಪಮಟ್ಟಿಗೆ ದುರ್ಗಮವಾದುದೆನ್ನಬಹುದು. ನುಂಕೇಮಲೆ ಗುಡ್ಡದಲ್ಲಿ ಎರಡು ಬಂಡೆಗಳ ನಡುವಣ ಮಾರ್ಗವನ್ನೆ ‘ಒ(ವ)ನಿಕೆಕಿಂಡಿಬಾಗಿಲು’ ಎನ್ನಲಾಗುತ್ತದೆ. ವೀರನದುರ್ಗಕೋಟೆಯಲ್ಲಿ ಸಹಾ ಎರಡು ಬೃಹತ್‍ಬಂಡೆಗಳ ಸಂದಿಯನ್ನು ಬಳಸಿ ಕಟ್ಟಲಾದ ಬಾಗಿಲಿಗಿರುವ ಹೆಸರು ‘ಒನಕೆಕಿಂಡಿ’ ಯೆಂದೇ. ಶಿವಗಂಗೆಬೆಟ್ಟದಲ್ಲಿರುವ ‘ಒನಕೆಗಂಡಿ’ ಸಹಾ ಇದೇ ಸ್ವರೂಪದ್ದು. ಪಾಂಡವಪುರದ ಬಳಿಯಿರುವ ಕುಂತಿಬೆಟ್ಟದ ಪಕ್ಕದಲ್ಲಿ ಸಿದ್ದರಬೆಟ್ಟವಿದ್ದು, ಇದರ ತುದಿಯಲ್ಲಿ ನಿಂತಿರುವ ಒನಕೆಯನ್ನು ಹೋಲುವ ಒಂದೂವರೆ ಆಳು ಎತ್ತರದ ಕಲ್ಲಿನ ಕಾರಣವಾಗಿಯೇ ಈ ಬೆಟ್ಟಕ್ಕೆ ಒನಕೆಬೆಟ್ಟವೆಂತಲೂ ಕರೆಯಲಾಗುತ್ತದೆ. ಚಿಕ್ಕರಾಮಪುರದ ಬಳಿಯಿರುವ ಒನಕೆಕಿಂಡಿಗುಡ್ಡವಾಗಲಿ, ಹೊಳಲ್ಕೆರೆ ತಾಲ್ಲೂಕಿನ ಒನಕೆಮರಡಿ ಕಾವಲಾಗಲಿ ನೈಸರ್ಗಿಕ ಬಂಡೆ – ಗುಂಡು – ಗುಡ್ಡಗಳ ಪರಿಸರದಲ್ಲಿರುವ ನೆಲೆಗಳೆಂಬುದನ್ನು ಗುರುತಿಸಬಹುದು. ‘ಒನಕೆತೂಬು’ ಎಂಬುದು ಸೋದೆ ಮುಂಡಿಗೆಕೆರೆಯ ದಕ್ಷಿಣಭಾಗದಲ್ಲಿ ಕೆರೆಯಿಂದ ಕಾಲುವೆಗೆ ಬರುವಂಥಾ ನೀರನ್ನು ನಿಯಂತ್ರಿಸಲು ಬಳಕೆಗೊಳ್ಳುತ್ತಿರುವ ತೂಬು. ಇಲ್ಲಿ ಇಕ್ಕಟ್ಟಾದ ಜಾಗದಿಂದ ನೀರು ಹರಿದುಬರುವ ಮಾರ್ಗವನ್ನೆ ಈ ಹೆಸರಿನಿಂದ ಗುರುತಿಸಿರುವುದು ವೈಶಿಷ್ಟ್ಯಪೂರ್ಣವೆನಿಸಿದೆ.
ಶಿವಮೊಗ್ಗ ಜಿಲ್ಲೆ, ಶಿಕಾರಿಪುರ ತಾಲ್ಲೂಕಿನ ಬಳ್ಳಿಗಾವೆಯು ಕ್ರಿ.ಶ. ೧೧ ಮತ್ತು ೧೨ನೇ ಶತಮಾನಗಳಲ್ಲಿ ಶೈವಧರ್ಮದ ಪ್ರಮುಖ ಕೇಂದ್ರವಾಗಿದ್ದಂಥಾದ್ದು. ಇಲ್ಲಿಯ ಹಾಳುಕೆರೆಯನ್ನು ‘ಒನಕೆಹೊಂಡ’ ವೆಂತಲೂ ಇದರ ಸಮೀಪದಲ್ಲಿ ಹಾಳುಬಿದ್ದಿರುವ ಸ್ಥಿತಿಯಲ್ಲಿರುವ ಈಶ್ವರ ದೇವಾಲಯವನ್ನು ‘ಒನಕೆಹೊಂಡದ ಈಶ್ವರ ದೇವಾಲಯ’ ವೆಂತಲೂ ಕರೆಯಲಾಗುತ್ತದೆ.[4]
ಬಳ್ಳಿಗಾವೆಯಲ್ಲಿ ಪ್ರಬಲವಾಗಿದ್ದ ಕಾಳಾಮುಖಪಂಥದ ಪ್ರಭಾವವು ಈ ‘ಒನಕೆಹೊಂಡ’ ದ ಹಿನ್ನೆಲೆಯಲ್ಲಿ ಕೆಲಸಮಾಡಿದಂತೆ ತೋರಿಬರುತ್ತದೆ. ಚಿತ್ರದುರ್ಗಬೆಟ್ಟ ಪರಿಸರದಲ್ಲಿಯೂ ಕಲ್ಯಾಣ ಚಾಲುಕ್ಯರ ಅವಧಿಯಲ್ಲಿ ಕಾಳಾಮುಖಪಂಥದ ಪ್ರಭಾವ ದಟ್ಟವಾಗಿ ಇದ್ದುದಕ್ಕೆ ಹಲವಾರು ಉದಾಹರಣೆಗಳಿರುವುದರಿಂದ, ಈ ದೃಷ್ಟಿಯಿಂದ ಇಲ್ಲಿಯ ‘ಒನಕೆಕಿಂಡಿ’ ಯ ಉಗಮದ ಹಿನ್ನೆಲೆ ಮತ್ತು ಕಾಲನಿರ್ಧಾರಗಳ ಬಗೆಗೆ ಇನ್ನಷ್ಟು ಅಧ್ಯಯನಕೈಗೊಳ್ಳುವ ಅವಶ್ಯಕತೆಯಿದೆಯೆನಿಸುತ್ತದೆ.[5]
ಇನ್ನು ‘ಓಬಳಗಂಡಿ’ ಯ ಬಗೆಗೆ ಇಲ್ಲಿ ಪ್ರಸ್ತಾಪಿಸಬಹುದು. ಎರಡು ಬಂಡೆಗಳ ನಡುವಣ ಸಂದು ಅಥವಾ ಮಾರ್ಗವನ್ನು ‘ಒನಕೆಕಿಂಡಿ’ ಎಂದಿದ್ದರೆ, ಎರಡು ದೊಡ್ಡಬೆಟ್ಟಗಳ ನಡುವಣ ಹಾದಿ ಅಥವಾ ಪ್ರದೇಶವನ್ನು ‘ಓಬಳಗಂಡಿ’ ಎನ್ನಲಾಗುತ್ತದೆ. ಪ್ರಮುಖವೆನಿಸಿದ ಒಂದು ಉದಾಹರಣೆಯೆಂದರೆ, ಬಳ್ಳಾರಿ ಜಿಲ್ಲೆ, ಸೊಂಡೂರು ತಾಲ್ಲೂಕು ಧರ್ಮಪುರಕ್ಕೆ ಸುಮಾರು ೨ ಕಿ.ಮೀ. ದೂರದಲ್ಲಿರುವ ಯಶವಂತನಗರ ಸಮೀಪದಲ್ಲಿರುವ ನರಸಿಂಹಸ್ವಾಮಿ ದೇವಾಲಯವು, ಸುಮಾರು ಒಂದುನೂರು ಮೀಟರ್‍ ಗಿಂತಲೂ ಎತ್ತರದ ಎರಡು ಬಂಡೆಗಳ ಅಭಿಮುಖಸ್ಥಿಯ ‘ಓಬಳಗಂಡಿ’ ಯ ಮೇಲ್ಭಾಗದಲ್ಲಿ ನಿಂತಿದೆ. ‘ಅಹೋಬಳ ನರಸಿಂಹ’ ನ ನೆಲೆಯಿಂದಾಗಿ ಈ ಎರಡು ದೊಡ್ಡಬೆಟ್ಟಗಳ ಮಧ್ಯದ ಹಾದಿಗೆ ‘ಓಬಳಗಂಡಿ’ ಎಂದು ಹೆಸರು ಬಂದಿರುವುದು ಇದರಿಂದ ವ್ಯಕ್ತಪಡುತ್ತದೆ. ಈ ನರಸಿಂಹದೇವರನ್ನು ‘ಗಂಡಿನರಸಿಂಹ’ ನೆಂದೂ ‘ಗಂಡಿಯೊಳಗಿರುವ ಗಂಡಿನರಸಿಂಹ’ ನೆಂದೂ ಕರೆಯುವುದುಂಟು. ಕೈಫಿಯತ್ತೊಂದರಲ್ಲಿ ಈ ದೇವನೆಲೆಯನ್ನು ‘ವೋಬಳಗಂಡಿ ನರಸಿಂಹ್ಮದೇವರಗುಡಿ’ ಯೆಂದೇ ಕರೆದಿದೆ.
ಇದೇರೀತಿಯಲ್ಲಿ ಚಿತ್ರದುರ್ಗ ಬೆಟ್ಟದಲ್ಲಿಯೂ ಈಗಿನ ತುಂಗಭದ್ರೇಶ್ವರ ದೇವಾಲಯದ ಮತ್ತು ಇತರ ಇನ್ನೊಂದು ಬದಿಯಲ್ಲಿ ದಕ್ಷಿಣದಿಕ್ಕಿನಲ್ಲಿರುವ ಕಾಶಿವಿಶ್ವನಾಥ ದೇವಾಲಯದ ಮೇಲ್ಭಾಗದ ಗುಡ್ಡಗಳ ನಡುವಣ ಕಣಿವೆಪ್ರದೇಶವನ್ನು ‘ಓಬಳಗಂಡಿ’ ಯೆಂದೇ ಕರೆದಿದೆ. ಮೇಲೆಯೇ ಪ್ರಸ್ತಾಪಿಸಿರುವಂತೆ, ತುಂಗಭದ್ರೇಶ್ವರ ದೇವಾಲಯವು ಮೊದಲಿಗೆ ಲಕ್ಷ್ಮೀನರಸಿಂಹಸ್ವಾಮಿಯ ನೆಲೆಯಾಗಿದ್ದಿತೆಂದು ತಿಳಿದಿದೆ. ‘ಓಬಳ’ ಹೆಸರಿನ ಮೂಲವು ‘ಅಹೋಬಳ’ ವೇ ಆಗಿರುವುದರಿಂದ ಇಲ್ಲಿಯ ಕಣಿವೆಯನ್ನು ಅಹೋಬಳದ ಲಕ್ಷ್ಮೀನರಸಿಂಹನ ಹೆಸರಿನಿಂದಲೇ ಕರೆದಿರುವುದುಂಟು ಈ ಹಿನ್ನೆಲೆಯಲ್ಲಿ –
ಅ) ಓಬಳಗಂಡಿ
ಆ) ಒನಕೆಕಿಂಡಿ
ಇ) ಓಬವ್ವನಕಿಂಡಿ
– ಈ ಮೂರು ಎಡೆಗಳ ಬಗೆಗೆ ಸರಿಯಾದ ಹಾಗೂ ಅಧಿಕೃತ ಮಾಹಿತಿಯಿಲ್ಲದ ಕಾರಣಕ್ಕೆ, ಚಿತ್ರದುರ್ಗ ಇತಿಹಾಸಾಭ್ಯಾಸಿಗಳು, ಅಸಕ್ತರು ಹಾಗೂ ಸಂಶೋಧಕರಲ್ಲಿ ಗೊಂದಲವೇರ್ಪಟ್ಟಿದುದು ಸಹಜ. ಈ ಮೂರು ಎಡೆಗಳೂ ಕೋಟೆಯಲ್ಲಿ ಮೇಲಿನಿಂದ ಕೆಳಗಿನವರೆಗೆ ಕ್ರಮವಾಗಿ ನೆಲೆಸಿವೆ. ಇದೀಗ ಈ ಗೊಂದಲಗಳು ಪರಿಹಾರವಾಗಿ, ಓಬವ್ವಳ ಚಾರಿತ್ರಿಕತೆಯನ್ನು ಸಮರ್ಥಿಸಲು, ಮುಖ್ಯವಾಗಿ ‘ಒನಕೆಕಿಂಡಿ’ ಮತ್ತು ‘ಓಬವ್ವನಕಿಂಡಿ’ಗಳ ನಿರ್ದಿಷ್ಟ ಎಡೆಗಳನ್ನು ಗುರುತಿಸಲು ಸಾಧ್ಯವಾಗಿದೆಯೆನ್ನಬಹುದು. ಇಲ್ಲಿ ಇನ್ನೊಮ್ಮೆ ಸ್ಪಷ್ಟಪಡಿಸಬೇಕಾದ ಸಂಗತಿಯೆಂದರೆ, ಚಿತ್ರದುರ್ಗಕೋಟೆಯಲ್ಲಿ ನೆಲೆಗೊಂಡಿರುವ ಓಬಳಗಂಡಿ – ಒನಕೆಕಿಂಡಿ – ಓಬಬ್ಬನಕಿಂಡಿಗಳು ಒಂದೇ ಹೆಸರಿನ ಭಿನ್ನರೂಪಗಳಲ್ಲ ; ಹಾಗೂ ಅವು ಪರಸ್ಪರ ಸಂಬಂಧಿಸಿದವೂ ಅಲ್ಲ.
೫. ಘಟನೆಯ ಕಾಲಮಾನ
ಓಬವ್ವೆಯ ಘಟನೆಯು ನಡೆದ ಕಾಲಮಾನವು ನಿರ್ದಿಷ್ಟವಾಗಿರದೆ ಗೊಂದಲಕ್ಕೆಡೆ ಮಾಡಿಕೊಟ್ಟಿದೆ. ಈ ಘಟನೆಯು ಕ್ರಿ.ಶ. ೧೭೪೯ ರಿಂದ ೧೭೫೪ರವರೆಗೆ ದುರ್ಗವನ್ನಾಳಿದ (ಇಮ್ಮಡಿ) ಕಸ್ತೂರಿ ರಂಗಪ್ಪನಾಯಕನ ಅವಧಿಯಲ್ಲಿ, ಅಂದರೆ ಕ್ರಿ.ಶ.ಸು. ೧೭೫೦ರಲ್ಲಿ ಸಂಭವಿಸಿತೆಂದು ಹೇಳುತ್ತದೆ. ‘ಕೈಫಿಯತ್’. ಈ ಕುರಿತು ಪ್ರೊ. ಕೃಷ್ಣಯ್ಯ ಅವರು ಪ್ರಸ್ತಾಪಿಸಿರುವ ಕಾಲ ಕ್ರಿ.ಶ. ೧೭೬೬ರ ಅಕ್ಟೋಬರ್.
ಆದರೆ ನಾಯಕ ಅರಸರ ಇತರ ದಾಖಲೆಗಳಲ್ಲಿ, ಚಿತ್ರದುರ್ಗ ಸಂಸ್ಥಾನದ ಮೊದಲ ಅರಸ ಮತ್ತಿ ತಿಮ್ಮಣ್ಣನಾಯಕನ ಕಾಲದಲ್ಲಿ, ವಿಜಯನಗರದ ಸಾಳುವ ನರಸಿಂಗರಾಯನು ಚಿತ್ರದುರ್ಗದ ಬಳಿ ತನ್ನ ಸೇನೆಯೊಡನೆ ಬೀಡುಬಿಟ್ಟಿದ್ದನೆಂಬ ಉದಾಹರಣೆಯ ವಿನಾ ಕಡೆಯ ಅರಸ ರಾಜಾ ವೀರಮದಕರಿನಾಯಕನ ಕಾಲದವರೆಗೆ ದುರ್ಗವು ಯಾರ ದಾಳಿಗೂ ನೇರವಾಗಿ ಒಳಪಟ್ಟಿದುದರ ಪ್ರಸ್ತಾಪವಿಲ್ಲ.
ರಾಜಾ ವೀರಮದಕರಿನಾಯಕನ ಆಡಳಿತಾವಧಿಯಲ್ಲಿ ದುರ್ಗವನ್ನು ವಶಪಡಿಸಿಕೊಳ್ಳಲು ನಾನಾ ವಿಧದಲ್ಲಿ ಪ್ರಯತ್ನಿಸಿದವನು ಶ್ರೀರಂಗಪಟ್ಟಣದ ನವಾಬ ಹೈದರ್ ಅಲಿಖಾನ್ ಮಾತ್ರ. ಚರಿತ್ರೆಯಲ್ಲಿ ಗುರುತಿಸಲಾಗಿರುವಂತೆ, ಹೈದರ್ ಅಲಿಯು ಒಟ್ಟು ನಾಲ್ಕುಬಾರಿ, ಅಂದರೆ ಕ್ರಿ.ಶ. ೧೭೬೩ ಜನವರಿ, ೧೭೭೪ ಮಾರ್ಚ್, ೧೭೭೭ ಜೂನ್ ಮತ್ತು ೧೭೭೯ ಫೆಬ್ರವರಿ – ಮಾರ್ಚ್‍ಗಳಲ್ಲಿ ಚಿತ್ರದುರ್ಗದ ಮೇಲೆ ದಾಳಿನಡೆಸಿ, ತನ್ನ ನಾಲ್ಕನೇ ಹಾಗೂ ಕಡೆಯ ದಾಳಿಯಲ್ಲಿ ದುರ್ಗವನ್ನು ಹಿಡಿಯುವಲ್ಲಿ ಸಫಲನಾದ. ಅಧಿಕೃತ ದಾಖಲೆಯೆನಿಸಿರುವ ‘ಚಿತ್ರದುರ್ಗದ ಬಖೈರು’ ದಾಖಲಿಸಿರುವಂತೆ, ಈತನ ದಂಡು ಚಿತ್ರದುರ್ಗ ಪರಿಸರದ ಹೆಬ್ಬುಲಿ ಕಲ್ಲು, ಜೋಳಘಟ್ಟದ ಮುರುಗೀಮಠ ಮತ್ತು ತಮಟಕಲ್ಲು ಹಿಡಿದು ದಕ್ಷಿಣಕ್ಕೆ ಬುದ್ಧಿವಂತನ ಮರಡಿ ಮತ್ತು ಮಳಲಿಗುಡ್ದದವರೆಗೂ ಆವರಿಸಿ ದುರ್ಗವನ್ನು ಸುತ್ತುವರಿದಿದ್ದಿತು. ಅಲ್ಲದೆ, ಹೀಗೆ ಸುತ್ತುವರಿದ ಸೇನೆಯ ಸಂಖ್ಯೆಯೂ ಸ್ಥೂಲವಾಗಿ ಪ್ರಸ್ತಾಪಗೊಂಡಿದೆ.
ಚಿತ್ರದುರ್ಗಕೋಟೆಯ ಕಳ್ಳಂಗಡಿಯಲ್ಲಿ ತೂರಲೆತ್ನಿಸಿದವರ್ನ್ನು ‘ಶತ್ರುಪಕ್ಷದವರು’ ಎಂದಷ್ಟೆ ಸಂಬೋಧಿಸುತ್ತದೆ ‘ಕೈಫಿಯತ್’. ಆದರೆ ‘ಚಿತ್ರದುರ್ಗದ ಬಖೈರು’ ಸೂಚಿಸುವಂತೆ, ತನ್ನ ಪರವಾಗಿದ್ದ ಹರಪನಹಳ್ಳಿ ಮತ್ತು ರಾಯದುರ್ಗದ ಪಾಳೆಗಾರಾರಿಗೆ ದುರ್ಗದ ಕೋಟೆಯ ರಹಸ್ಯವು ತಿಳಿದಿದೆಯೆಂಬುದನ್ನು ಹೈದರ್ ಅಲಿಯು ಚೆನ್ನಾಗಿ ಅರಿತಿದ್ದ. ಈ ಈರ್ವರು ಪಾಳೆಯಗಾರರ ಸೇನೆಯು ಚೋಳಘಟ್ಟ ಮತ್ತು ಅಗಸನಕಲ್ಲು ಪರಿಸರದಲ್ಲಿ ಗುಡ್ಡದ ಆಸರೆಹಿಡಿದು ಶಿಬಿರಹೂಡಿದ್ದಿತಲ್ಲದೆ, ಆಗಲೇ ದುರ್ಗದ ಪಶ್ಚಿಮ ಮತ್ತು ಉತ್ತರದಿಕ್ಕಿನ ಕೋಟೆಸಾಲಿನ ಮೇಲೆ ಫಿರಂಗಿದಾಳಿಯೂ ನಡೆಯಿತು.[6] ಹೀಗಿದ್ದರೂ ಈ ಯುದ್ಧ ಸಂದರ್ಭದಲ್ಲಿ ರಾಜಾ ವೀರಮದಕರಿನಾಯಕನ ಪಕ್ಷದಿಂದ ಹೊರಬಿದ್ದು ಹೈದರ್ ಅಲಿಯೊಡನೆ ಸೇರಿಕೊಂಡ ಜರಿಮಲೆಸಂಸ್ಥಾನದ ಸೈನಿಕರು, ದುರ್ಗದ ಮುಖ್ಯವಾದ ಐಬುಜಾಗಗಳನ್ನು ಕಂಡಿದ್ದು ಅವುಗಳ ಬಗೆಗೆ ಹೈದರ್ ಅಲಿಗೆ ಮಾಹಿತಿ ಒದಗಿಸಿದರೆಂಬುದು ಮಹತ್ವದ ಅಂಶವಾಗುತ್ತದೆ. ಕ್ರಿ.ಶ. ೧೭೭೯ರಲ್ಲಿ ನಡೆದ ಈ ಕಡೆಯ ಯುದ್ಧಾರಂಭದಲ್ಲಿ ದುರ್ಗದವರಿಗೆ ಜಯವು ದೊರೆತಾಗ ಮದಕರಿನಾಯಕನು ಅದನ್ನು ಸಂತೋಷದಿಂದ ಆಚರಿಸಲು ನಿರ್ಧರಿಸಿದ. ಆ ಸಂದರ್ಭದಲ್ಲಿ, ಒಂದು ಕಾರಣಕ್ಕಾಗಿ ನಾಯಕನ ಬಗೆಗೆ ಅಸಮಾಧಾನ ಹೊಂದಿದ ಜರಿಮಲೆಯವರು ಆ ನಂತರ ಹೈದರ್ ಅಲಿಯೊಡನೆ ಸಹಕರಿಸಿ, ಹೆಬ್ಬುಲಿಕಲ್ಲು ಕಡೆಯ ಕಳ್ಳದಾರಿಯಿಂದ ೧೨,೦೦೦ ಸೈನಿಕರನ್ನು ತೆಗೆದುಕೊಂಡು ಕೋಟೆಯ ಒಳಗೆ ಇಳಿದು ದುರ್ಗದವರ ವಿರುದ್ಧ ಭೀಕರವಾಗಿ ಕಾದಾಡಿದರು.
ಓಬವ್ವೆಯ ಘಟನೆಯು ‘ಫಿರಂಗಿಯುದ್ಧ’ ದಂದು ನಡೆಯಿತೆನ್ನುವ ಮಾತನ್ನು ಪರಿಗಣಿಸಿಸುವುದಾದರೆ, ಹೈದರ್ ಅಲಿಯು ದುರ್ಗವನ್ನು ಕಡೆಯಬಾರಿಗೆ ಮುತ್ತಿದ ಮೇಲಿನ ಸಂದರ್ಭವನ್ನು ಇದು ಸೂಚಿಸುವಂತೆ ತೋರುತ್ತದೆ. ಆದರೆ ‘ದಾಖಲೆಗಳು’ ಇದನ್ನು ಸಮರ್ಥಿಸುವುದಿಲ್ಲವೆನ್ನುವುದು ಗಮನಾರ್ಹ. (ಈ ಕುರಿತು ಮುಂದೆ ಪ್ರಸ್ತಾಪಿಸಿದೆ). ಈ ಕಾಲಘಟ್ಟದಲ್ಲಿ ಓಬವ್ವೆ ತನ್ನ ಸಾಹಸ ತೋರಿದಳೆಂದು ನಿರೂಪಿಸುವವರು ಘಟನೆಯ ದಿವಸದ ಕಾಲಮಾನವನ್ನು ಹಿಂದುಮುಂದಾಗಿ ಗುರುತಿಸಿರುವ ಸಾಧ್ಯತೆಯೂ ಇಲ್ಲದಿಲ್ಲ. ಏಕೆಂದರೆ, ‘ಕೈಫಿಯತ್’ ತಿಳಿಸುವಂತೆ, ಓಬವ್ವೆಯು ತನ್ನ ಸಾಹಸವನ್ನು ತೋರಿದುದು ನಟ್ಟಿರುಳಿನಲ್ಲಿ ; ಮಧ್ಯಾಹ್ನದ ಉರಿಬಿಸಿಲಿನಲ್ಲಿ ಅಲ್ಲ !
[1] ೧೯೭೩ರಲ್ಲಿ ಸಂಶೋಧನಕಾರ್ಯನಿಮಿತ್ತ ನಾನು ಈ ಕೋಟೆಯ ಸರ್ವೇಕ್ಷಣೆಯನ್ನು ಕೈಗೊಂಡಿದ್ದಾಗ, ಚಿತ್ರದುರ್ಗದ ಟಿ.ಎನ್. ಗಂಡುಗಲಿ ಅವರು (ಈಗ ದಿವಂಗತರು) ಈ ದಿಡ್ಡಿಬಾಗಿಲಲ್ಲಿಯೇ ಓಬವ್ವೆಯು ತನ್ನ ಸಾಹಸವನ್ನು ತೋರಿದ್ದಳೆಂಬ ತಮ್ಮ ಹಿರಿಯರ ಹೇಳಿಕೆಯನ್ನು ಉಲ್ಲೇಖಿಸಿ ಅತಿ ವಿಶ್ವಾಸದಿಂದ ಹೇಳಿದ್ದುದುಂಟು. ಈ ಸಂದರ್ಭದಲ್ಲಿ ನಮ್ಮೊಡನಿದ್ದವರು ಕೆಳಕೋಟೆಯ ರಾಜಶೇಖರಗೌಡ.
[2] ಇಲ್ಲಿಯ ಕಂದಕದ ಬುರುಜಿನಿಂದ ದಿಡ್ಡಿಬಾಗಿಲಿಗೆ ಹೋಗುವ ಮೂಲಮಾರ್ಗದ ಎಡಬದಿಯ ಬೃಹತ್‍ಬಂಡೆಯ ಅಡಿಯಲ್ಲಿ ಕಾವಲಿನವರ ಗುಹೆ ಇದ್ದುದು ಬೆಳಕಿಗೆ ಬಂದಿದೆ. ಈ ಗುಹೆಯ ಪಕ್ಕದ ಬಂಡೆಯ ಮೇಲೆ ‘ಕುಮಾರ ಹೂರಿಕನಯಾಕನವರೂ ಗೂಎಯಾ ತಗಿದರೂ’ ಎಂಬ ಒಂದುಸಾಲಿನ ೧.೭೫ ಮೀಟರ್ ಉದ್ದದ ಬರಹ ಸಹಾ ಬೆಳಕಿಗೆ ಬಂದಿದ್ದು, ಈ ಗುಹೆಯನ್ನು ತೆಗೆಯಿಸಿದವನು ಕುಮಾರ ಹೊರಕೆನಾಯಕನೆಂಬುದು ಇದರಿಂದ ಸ್ಪಷ್ಟಪಡುತ್ತದೆ. ಈತ ಚಿತ್ರದುರ್ಗ ನಾಯಕ ಅರಸರ ಸಮೀಪಬಂಧುವೂ ಆಗಿದ್ದಿರಬಹುದು.
ಕಸ್ತೂರಿ ಚಿಕ್ಕಣ್ಣನಾಯಕನ (ಕ್ರಿ.ಶ. ೧೬೭೫ – ೧೬೮೬) ಅವಧಿಯಲ್ಲಿ ದಳವಾಯಿ ಹೊರಕೀನಾಯಕನೆಂಬವನ ಪ್ರಸ್ತಾಪ ಬರುತ್ತದೆ. ಕ್ರಿ.ಶ. ೧೬೭೭ ರಿಂದ ೧೬೮೦ರ ಅವಧಿಯಲ್ಲಿ, ಮೇಲುದುರ್ಗದಲ್ಲಿ, ಈತ ಚಿಕ್ಕಣ್ಣನಾಯಕನಸುತ್ತುಕೋಟೆ ಕಲ್ಲುಬಾಗಿಲು ಬಳಿಯಣ ಅರಮನೆ ಹಾಗೂ ಹೊರಕೇರಿಗುಡಿಗಳ ನಿರ್ಮಾಣಕಾರ್ಯದ ಹೊಣೆಗಾರಿಕೆಯನ್ನು ನಿರ್ವಹಿಸಿದ. ಈ ಗುಹೆಯನ್ನು ತೆಗೆಯಿಸಿದ ಅಥವಾ ರೂಪಿಸಿದ ಕುಮಾರ ಹೊರಕೆನಾಯಕ ಈತನೇ ಆಗಿರಬಹುದೇನೊ.
[3] Epigrahia Carnatica, Vol.XI, Challakere 58 (Gosikere), 1711 A.D
[4] ವಿವರಗಳಿಗೆ : ಅ. ಸುಂದರ: “ಬಳ್ಳಿಗಾವೆಯ ಒಂದು ಪ್ರಾಚೀನ ಶಿವ ದೇವಾಲಯ ಹಾಗೂ ‘ಮಹಾಕಾಳಿ’ ಮೂರ್ತಿ”, ಶ್ರೀಕಂಠತೀರ್ಥ (ತೀ.ನಂ.ಶ್ರೀ. ಸ್ಮಾರಕಗ್ರಂಥ), ಬೆಂಗಳೂರು, ೧೯೭೬, ಪು. ೬೯೩ – ೬೯೮
[5] ಶೈವಸಂಸ್ಕೃತಿಯ ‘ಲಿಂಗ’, ಅಂದರೆ ‘ಜ್ಯೋತಿಸ್ತಂಭ’ ಕಲ್ಪನೆಯ ಜನಪದೀಕರಣವೇ ‘ಒನಕೆ’ ಎಂದಾಗಿರಬಹುದೆಂದು ಹಿರಿಯ ವಿದ್ವಾಂಸ ಡಾ. ಎಂ.ಜಿ. ನಾಗರಾಜ್ ಅಭಿಪ್ರಾಯ ಪಟ್ಟಿರುವರು. ಇನ್ನೋರ್ವ ವಿದ್ವಾಂಸ ಡಾ. ಎಚ್.ಎಸ್. ಗೋಪಾಲರಾವ್ ಪ್ರಕಾರ, ಕಾಳಾಮುಖ – ಲಾಕುಳ ಸಂಬಂಧದ ಹಿನ್ನೆಲೆಯಲ್ಲಿ ಲಾಕುಳದಂಡವು ಒನಕೆಯನ್ನು ಹೋಲಬಹುದಾದ್ದರಿಂದ ಒನಕೆಸಂಬಂಧಿಯಾದ ಸ್ಥಳಗಳು ಕಾಳಾಮುಖಸಂಬಂಧವನ್ನು ಹೊಂದಿರುವ ಸಾಧ್ಯತೆಗಳಿವೆ.
ನನ್ನ ಈ ನಿಲುವನ್ನು ಸಮರ್ಥಿಸಿದ ಈ ಈರ್ವರು ವಿದ್ವಾಂಸರಿಗೆ ನಾನು ಆಭಾರಿಯಾಗಿದ್ದೇನೆ.
[6] ಸಿಹಿನೀರುಹೊಂಡದಬಾಗಿಲಿನಿಂದ ಫಲ್ಗುಣೇಶ್ವರಗುಡಿಯ ಮುಂದಿನ ದಿಡ್ಡಿಬಾಗಿಲಿನವರೆಗಿನ ಕೋಟೆಯ ಹೊರಭಾಗದ ಬಂಡೆಗಳ ಮೇಲೆ ಫಿರಂಗಿಗಳ ಹೊಡೆತನದಿಂದ ಮೂಡಿರುವ ಹಲವಾರು ಗುರುತುಗಳು ಇಂದಿಗೂ ಕಂಡುಬರುತ್ತವೆ. ಹೈದರ‍್ ಅಲಿಯ ಪರವಾಗಿ ಹೋರಾಡಲು ಇಲ್ಲಿಗೆ ಬಂದಿದ್ದ ಫ್ರೆಂಚರ ಸೇನಾದಳಪತಿ ಕೌಂಟ್ ಡಿ ಲಾಲಿಯು ಈ ದಿಕ್ಕಿನ ಬರಗೇರಮ್ಮನ ದೇವಸ್ಥಾನದ ಬಳಿ ೧೨ ತೋಪುಗಳನ್ನು ಇಡಿಸಿ ಕೋಟೆಗೆ ಒಂದೇ ಬಾರಿಗೆ ಹೊಡೆಸಿದನೆಂದು ‘ಚಿತ್ರದುರ್ಗದ ಬಖೈರು’ (ಪು. ೮೩) ವರ್ಣಿಸುತ್ತದೆ.
ಚಿತ್ರದುರ್ಗದ ಒನಕೆ ಓಬವ್ವ – ಚಾರಿತ್ರಿಕ ವಿವೇಚನೆ (೩)
೬. ಓಬವ್ವೆಗೆ ಸಂಬಂಧಿಸಿದ ಘಟನೆಗಳ ಕಾಲಾನುಕ್ರಮಣಿಕೆ ಮತ್ತು ವಿಮರ್ಶೆ
ಪ್ರಸ್ತುತ ಅಧ್ಯಯನದಲ್ಲಿ ಗಮನಿಸಲಾದ ಕೆಲವು ದಾಖಲೆಗಳು ಹಾಗೂ ಕೃತಿಗಳು, ವಿವಿಧ ಮೂಲಗಳಿಂದ ಸಂಗ್ರಹಿಸಿಕೊಂಡಿರುವ ಓಬವ್ವೆಗೆ ಸಂಬಂಧಿಸಿದ ಘಟನೆಗಳ ಪ್ರತ್ಯೇಕ ಕಾಲಾನುಕ್ರಮಣಿಕೆಯನ್ನು ಈ ರೀತಿ ತೋರಿಸಬಹುದು:
	೬.೧.
	‘ಕೈಫಿಯತ್’ ಪ್ರಕಾರ –

	
	ಕ್ರಿ.ಶ.ಸು. ೧೭೫೦ :
	ಓಬವ್ವೆಯ ಸಾಹಸದ ಘಟನೆ ನಡೆದದ್ದು. (ಕ್ರಿ.ಶ.೧೭೪೯ ರಿಂದ ೧೭೫೪ರವರೆಗೆ ಆಳ್ವಿಕೆ ನಡೆಸಿದ ಚಿತ್ರದುರ್ಗದ ೧೨ನೇ ದೊರೆ ಇಮ್ಮಡಿ ಕಸ್ತೂರಿ ರಂಗಪ್ಪನಾಯಕನ ಅವಧಿ).

	೬.೨.
	ಚಿತ್ರದುರ್ಗದ ನಾಯಕ ಅರಸರ ವಂಶಸ್ಥರು ಒನಕೆ ಓಬವ್ವೆಯ ವಂಶಸ್ಥರಿಗೆ ಕೊಟ್ತಿರುವ ’ನಿರೂಪ ಅಧಿಕಾರ’ ದಾಖಲೆಯ ಪ್ರಕಾರ

	
	– ಕ್ರಿ.ಶ…. :
	ರಾಜಾ ಬಿಚ್ಚುಕತ್ತಿ ಮದಕರಿನಾಯಕ (ರಾಜಾ ವೀರಮದಕರಿನಾಯಕ) ನ ರಾಜ್ಯಭಾರದಲ್ಲಿ ಮದ್ದಲೆ ಹನುಮಯ್ಯನ ಹೆಂಡತಿ ಓಬವ್ವೆಯು ತನ್ನ ಸಾಹಸ ತೋರಿಸಿದ್ದು.

	
	ಕ್ರಿ.ಶ. ೧೭೬೬ ಸೆಪ್ಟೆಂಬರ್ :
	ರಾಜಾ ವೀರಮದಕರಿನಾಯಕನು ಓಬವ್ವೆಯ ಹೆಸರಿನಲ್ಲಿ ವನಿಕೆಕಂಡಿಬಾಗಿಲುಸುತ್ತಿನಕೋಟೆಯನ್ನು ಕಟ್ಟಿಸಿ ಆಕೆಯ ಪ್ರತಿಮೆಯನ್ನು ಆ ‘ಕೋಟೆಕಲ್ಲಿನಲ್ಲಿ ಕೆತ್ತಿಸಿದ್ದು’.

	
	ಕ್ರಿ.ಶ. ೧೭೬೬ ಸೆಪ್ಟೆಂಬರ್ ೨೩ ಮಂಗಳವಾರ :
	ಚಿತ್ರದುರ್ಗದ ಚಲವಾದಿ ಕಟ್ಟೆಮನೆ ಯಜಮಾನ ದೊಡ್ಡಹನುಮಪ್ಪನ ಮಗ ಏಕನಾಥಪ್ಪ ಮೊದಲಾದ ಅಣ್ಣತಮ್ಮಂದಿರು ಶ್ರೀ ಕುದುರೆ ನರಸಿಂಹಸ್ವಾಮಿದೇವರು, ಶ್ರೀ ಲಕ್ಷ್ಮೀದೇವರು ಮತ್ತು ಶ್ರೀವನಕೆಕಂಡಿ ಓಬವ್ವೆ – ಇವರುಗಳ ಜಲಧಿಉತ್ಸವ ಇತ್ಯಾದಿ ಮಾಡಿದ್ದು.

	
	ಕ್ರಿ.ಶ. ೧೭೭೯ ಫೆಬ್ರವರಿ ೨೧ ಭಾನುವಾರ :
	ಚಿತ್ರದುರ್ಗ ಸಂಸ್ಥಾನವು ಕೈತಪ್ಪಿ ಹೋದದ್ದು. (ಹೈದರ್ ಅಲಿಯು ವಶವಾದದ್ದು).

	೬.೩
	ಎ.ಡಿ. ನರಸಿಮ್ಹಯ್ಯ ಅವರಲ್ಲಿದ್ದ ಒನಕೆ ಓಬವ್ವೆಯ ಪೀಳಿಗೆಯವರ ವಿವರವುಳ್ಳ ದಾಖಲೆಯ ಪ್ರಕಾರ –

	
	ಕ್ರಿ.ಶ. ೧೭೭೯ ಮಾರ್ಚ್ ೭ ಮಂಗಳವಾರ :
	ಚಿತ್ರದುರ್ಗದ ಪತನ.

	
	ಕ್ರಿ.ಶ. ೧೭೭೯ ಏಪ್ರಿಲ್ ೫ ಸೋಮವಾರ :
	ಓಬವ್ವೆಯ ಪತಿ ಮದ್ದಹನುಮಪ್ಪನು ತನ್ನ ಮಗ ಆನೆಪ್ಪ ಹಾಗೂ ಕುಟುಂಬ ಪರಿವಾರ ಸಹಿತ ಈ ದಿವಸ ರಾತ್ರಿ ಸಮಯದಲ್ಲಿ ಚಿತ್ರದುರ್ಗ ಬಿಟ್ಟು ಬೆಳಗಿನ ಜಾವ ೪ ಗಂಟೆಗೆ ದೊಡ್ಡ ಸಿದ್ದವ್ವನಹಳ್ಳಿಗೆ ತೆರಳಿದ್ದು ; ಕೆಲವು ವಸ್ತುಗಳನ್ನು ಜತೆಯಲ್ಲಿ ತೆಗೆದುಕೊಂಡು ಹೋದದ್ದು.

	
	ಕ್ರಿ.ಶ. ೧೮೦೩ :
	ಓಬವ್ವೆಯ ಮೊಮ್ಮಕ್ಕಳಲ್ಲಿ ಹಿರಿಯವನಾದ ದೊಡ್ಡಹನುಮಪ್ಪನು ಲಕ್ಷ್ಮೀನರಸಿಂಹದೇವರ ಪೆಟ್ಟಿಗೆಯನ್ನು ಹಾಗೂ ಚಿತ್ರದುರ್ಗಬೆಟ್ಟದ ತುಂಗಭದ್ರೇಶ್ವರ ದೇವಾಲಯದ ಎದುರಿಗೆ ನಿಲ್ಲಿಸಲಾಗಿದ್ದ ಕಂಬ (ಕಂಬದ ದೇವರು – ಕಂಬದ ನರಸಿಂಹಸ್ವಾಮಿ)ವನ್ನು ತೆಗೆದುಕೊಂಡು ಹೋಗಿ ಚಳ್ಳಕೆರೆ ತಾಲ್ಲೂಕು ಬೆಳಗೆರೆಯಲ್ಲಿ ಸ್ಥಾಪಿಸಿದ್ದು.

	೬.೪.
	ಪ್ರೊ. ಎ.ಡಿ. ಕೃಷ್ಣಯ್ಯ ಅವರ ಪ್ರಕಾರ –

	
	ಕ್ರಿ.ಶ.೧೭೬೧ ಮೇ ೯ ಶನಿವಾರ :
	ಮದ್ದಹನುಮಪ್ಪನೊಡನೆ ಓಬವ್ವೆಯ ವಿವಾಹ.

	
	ಕ್ರಿ.ಶ. ೧೭೬೬ ಅಕ್ಟೋಬರ್ ೧ ಬುಧವಾರ :
	ಚಿತ್ರದುರ್ಗದಕೋಟೆಯಲ್ಲಿ ಓಬವ್ವೆ ತನ್ನ ಸಾಹಸ ತೋರಿಸಿದ್ದು.

	
	ಕ್ರಿ.ಶ. ೧೭೬೯ ಸೆಪ್ಟೆಂಬರ್ :
	ಓಬವ್ವೆ ನಿಧನಳಾದದ್ದು.

	
	ಕ್ರಿ.ಶ. ೧೭೭೭ ಸೆಪ್ಟೆಂಬರ್ :
	ರಾಜಾ ವೀರಮದಕರಿನಾಯಕನು ಚಿತ್ರದುರ್ಗಕೋಟೆಗೆ ಮತ್ತೊಂದು ಸುತ್ತುಕೋಟೆಯನ್ನು ಕಟ್ಟಿಸಿ ಅದರ ಒಂದು ಬಾಗಿಲಿಗೆ ‘ಒನಕೆಕಿಂಡಿಬಾಗಿಲು’ ಎಂದು ಹೆಸರಿಡುವುದರೊಡನೆ ಅದರ ಬಳಿಯಲ್ಲಿ ಓಬವ್ವೆಯ ಪ್ರತಿಮೆಯನ್ನು ಸ್ಥಾಪಿಸಿದ್ದು.

	
	ಕ್ರಿ.ಶ. ೧೭೭೯ :
	ಚಿತ್ರದುರ್ಗವು ಹೈದರ್ ಅಲಿಯ ವಶವಾದದ್ದು ; ಓಬವ್ವೆಯ ಏಕಮಾತ್ರ ಪುತ್ರ ಆನೆಪ್ಪ (ಹುಚ್ಚಪ್ಪ)ನೊಡನೆ ಉಳಿದ ಕಹಳೆಯವರು ದೊಡ್ಡ ಸಿದ್ದವ್ವನಹಳ್ಳಿಗೆ ಹೋಗಿ ನೆಲೆಸಿದ್ದು.


ಇಲ್ಲಿಯ ವಿವಿಧ ತೇದಿಗಳ ಪೈಕಿ ಕೆಲವನ್ನಾದರೂ ಮರುಪರಿಶೀಲಿಸುವ ಅಗತ್ಯ ತೋರುತ್ತದೆ. ಓಬವ್ವೆ ತನ್ನ ಸಾಹಸ ತೋರಿದುದು ಕ್ರಿ.ಶ. ೧೭೬೬ರಲ್ಲಿ ಎಂಬುದು ಇಲ್ಲಿ ಮುಖ್ಯವಾದುದು. ಆದರೆ ಇದು ಪ್ರಶ್ನಾತೀತ ತೇದಿಯೇನಲ್ಲ. ಇದಕ್ಕೆ ಕಾರಣವಾದರೂ, ಮೇಲೆಯೇ ಗಮನಿಸಿದಂತೆ, ಹೈದರ್ ಅಲಿಯು ಮೊದಲನೇಬಾರಿಗೆ ದುರ್ಗಕ್ಕೆ ಮುತ್ತಿಗೆಹಾಕಿದ್ದು ಕ್ರಿ.ಶ. ೧೭೬೩ ಜನವರಿಯಲ್ಲಿ ; ಹಾಗೂ ಎರಡನೇ ಮುತ್ತಿಗೆಕಾರ್ಯವನ್ನು ಮುಂದುವರೆಸಿದ್ದು ಕ್ರಿ.ಶ. ೧೭೭೪ ಮಾರ್ಚ್‍ನಲ್ಲಿ. ಈ ಎರಡು ಪ್ರಯತ್ನಗಳ ನಡುವಿನ ಕಾಲಾವಧಿಯಲ್ಲಿ, ಅಂದರೆ ಕ್ರಿ.ಶ. ೧೭೬೬ ಅಕ್ಟೋಬರ್ ನಲ್ಲಿ ದುರ್ಗಕ್ಕೆ ಮುತ್ತಿಗೆ ಹಾಕಿದವರಾರು?
ಚಿತ್ರದುರ್ಗದ ಚಲವಾದಿ ಕಟ್ಟೆಮನೆಯ ಯಜಮಾನ ಹಾಗೂ ಆತನ ಅಣ್ಣತಮ್ಮಂದಿರು ಕ್ರಿ.ಶ. ೧೭೬೬ ಸೆಪ್ಟೆಂಬರ್ ತಿಂಗಳಿನಲ್ಲಿ ತಮ್ಮ ದೇವರುಗಳೊಡನೆ ‘ಒನಕೆಕಿಂಡಿ ಓಬವ್ವೆ’ಯ ಜಲವಧಿಉತ್ಸವವನ್ನೂ ಮಾಡಿದುದನ್ನು ಪರಿಗಣಿಸುವುದಾದರೆ, ಓಬವ್ವೆಯ ಸಾಹಸದ ಘಟನೆ ನಡೆದುದು ಕ್ರಿ.ಶ. ೧೭೬೬ರಲ್ಲಿಯೇ ಎಂಬುದನ್ನು ಒಪ್ಪಬೇಕಾಗುತ್ತದೆ. ಆದರೆ ಪ್ರೊ. ಎ.ಡಿ. ಕೃಷ್ಣಯ್ಯನವರು ಓಬವ್ವೆ ನಿಧನಳಾದ ತೇದಿಯನ್ನು ಕ್ರಿ.ಶ. ೧೭೬೯ ಸೆಪ್ಟೆಂಬರ್ ಎಂದು ತೋರಿಸಿರುವುದರಿಂದ, ‘ಒನಕೆಕಿಂಡಿ ಓಬವ್ವೆಯ ಜಲಧಿಉತ್ಸವ’ ದ ತರುವಾಯ ಓಬವ್ವೆಯ ಮರಣ ಉಂಟಾಯಿತೆ? – ಎಂಬ ಪ್ರಶ್ನೆ ಎದುರಾಗುತ್ತದೆ.
‘ನಿರೂಪ ಅಧಿಕಾರ’ ದಾಖಲೆಯು, ರಾಜಾ ವೀರಮದಕರಿನಾಯಕನು ಚಿತ್ರದುರ್ಗಕೋಟೆಗೆ ಮತ್ತೊಂದು ಸುತ್ತುಕೋಟೆಯನ್ನು ಕಟ್ಟಿಸಿ, ಅದರ ಒಂದು ಬಾಗಿಲಿಗೆ ‘ಒನಕೆಕಿಂಡಿಬಾಗಿಲು’ ಎಂದು ಹೆಸರಿಟ್ಟದ್ದು ಕ್ರಿ.ಶ. ೧೭೬೬ ಸೆಪ್ಟೆಂಬರ್ ನಲ್ಲಿ ಎನ್ನುತ್ತದೆ. ಆದರೆ ಇದು ನಡೆದುದು ಕ್ರಿ.ಶ. ೧೭೭೭ ಸೆಪ್ಟೆಂಬರ್ ನಲ್ಲಿ ಎಂದು ತಮ ಪುಸ್ತಕದಲ್ಲಿ ಉಲ್ಲೇಖಿಸುತ್ತಾರೆ ಪ್ರೊ. ಕೃಷ್ಣಯ್ಯ. ಚಿತ್ರದುರ್ಗದ ಚಾರಿತ್ರಿಕ ದಾಖಲೆಗಳು ಹೇಳುವಂತೆ, ರಾಜಾ ವೀರಮದಕರಿನಾಯಕನು ಕೋಟೆಯ ಪಶ್ಚಿಮದಿಕ್ಕಿನ ಒನಕೆಕಿಂಡಿಬಾಗಿಲುಸುತ್ತುಕೋಟೆಯನ್ನು ಮೊದಲಿದ್ದುದನ್ನು ಬಿಚ್ಚಿಸಿ ಕಟ್ಟಿಸಿದ್ದು ಹಾಗೂ ಅದಕ್ಕೆ ಬಾಗಿಲು ಮಾಡಿಸಿ ಜನರು ತಿರುಗಾಡುವ ಹಾಗೆ ಮಾಡಿಸಿದ್ದು ಕ್ರಿ.ಶ. ೧೭೬೪ ಸೆಪ್ಟೆಂಬರ್ ನಲ್ಲಿ. ಇದು ಖಚಿತವಾದ ತೇದಿ ಸಹಾ.
ಅಂತೆಯೇ, ಒನಕೆಕಿಂಡಿಬಾಗಿಲು ಬಳಿಯಲ್ಲಿ ‘ಓಬವ್ವೆಯ ವಿಗ್ರಹ’ ವನ್ನು ಸ್ಥಾಪಿಸಿದ ವಿಚಾರವನ್ನು ಪ್ರೊ. ಕೃಷ್ಣಯ್ಯನವರು ಪ್ರಸ್ತಾಪಿಸಿದರೆ, ‘ಆಕೆಯ ಪ್ರತಿಮೆಯನ್ನು ಆ ಕೋಟೆಕಲ್ಲಿನಲ್ಲಿ ಕೆತ್ತಿಸಿದುದನ್ನು’ ಸೂಚಿಸುತ್ತದೆ ‘ನಿರೂಪ ಅಧಿಕಾರ’ ದಾಖಲೆ. ಈ ಹೇಳಿಕೆಗಳು ‘ವಿಗ್ರಹ’ ಮತ್ತು ‘ಉಬ್ಬುಶಿಲ್ಪ’ ಗಳ ಬಗೆಗೆ ಪ್ರತ್ಯೇಕ ಸೂಚನೆ ಕೊಡುವಂತೆ ತೋರುತ್ತದೆ.
ಇನ್ನು ಚಿತ್ರದುರ್ಗ ಪತನಕ್ಕೆ ಸಂಬಂಧಿಸಿದಂತೆ ವಿಭಿನ್ನ ತೇದಿಗಳು ಕಂಡುಬರುತ್ತವೆ. ಈ ತೇದಿಗಳು ಓಬವ್ವೆಯ ಘಟನೆಗೆ ಸಂಬಂಧಿಸಿರುವುದರಿಂದ, ಇವನ್ನು ನಿರ್ದಿಷ್ಟಪಡಿಸುವುದು ಅಗತ್ಯ. ಈ ವಿಭಿನ್ನ ತೇದಿಗಳು ಇಂತಿವೆ:
1. ಕ್ರಿ.ಶ. ೧೭೭೯ ಫೆಬ್ರವರಿ ೨೧ ಭಾನುವಾರ
2. ಕ್ರಿ.ಶ. ೧೭೭೯ ಮಾರ್ಚ್ ೧ ಸೋಮವಾರ
iii. ಕ್ರಿ.ಶ. ೧೭೭೯ ಮಾರ್ಚ್ ೭ ಮಂಗಳವಾರ (ಇದು ತಪ್ಪು ತೇದಿ).
ಈ ಮೇಲ್ಕಂಡ ತೇದಿಗಳಲ್ಲಿ ಎರಡನೆಯದು, ಅಂದರೆ ‘ಕ್ರಿ.ಶ. ೧೭೭೯ ಮಾರ್ಚ್ ೧ ಸೋಮವಾರ’ ಎಂಬುದೇ ಸರಿಯಾದುದೆಂದು ತೋರುತ್ತದೆ. ಚಿತ್ರದುರ್ಗದ ಅಧಿಕೃತ ದಾಖಲೆಗಳೂ ಇದೇ ತೇದಿಯನ್ನು ಸಮರ್ಥಿಸುತ್ತವೆ. ಇನ್ನು ಇಲ್ಲಿಯ ಮೂರನೇ ತೇದಿಯು ತಪ್ಪಾಗಿದೆ. ಇದು ‘ಕ್ರಿ.ಶ. ೧೭೭೯ ಮಾರ್ಚ್ ೯ ಮಂಗಳವಾರ’ ಎಂದಾಗಬೇಕು.
ಒಟ್ಟಿನಲ್ಲಿ, ಓಬವ್ವೆಯ ಘಟನೆಗೆ ಸಂಬಂಧಿಸಿದಂತೆ, ಈ ಮೇಲೆ ಪ್ರಸ್ತಾಪಿಸಲಾಗಿರುವ ಆಕರಗಳು ಒದಗಿಸುವ ತೇದಿಗಳಲ್ಲಿ ಕೆಲವು ನಿರ್ದಿಷ್ಟವಾದುವಲ್ಲವೆಂಬುದು ಸ್ಪಷ್ಟ. ಇಂಥಾ ಕೆಲವು ತೇದಿಗಳ ವಿಶ್ವಸನೀಯತೆ ಕುರಿತು ಸದ್ಯಕ್ಕೆ ಏನನ್ನೂ ಹೇಳಬರುವಂತಿಲ್ಲವೆನ್ನುವುದೇ ಸೂಕ್ತ.
೭. ಓಬವ್ವೆಯ ಸಮಾಧಿ ಹಾಗೂ ವಿಗ್ರಹಗಳ ವಿಚಾರ
ತನ್ನ ಸಾಹಸಕ್ಕಾಗಿ ದುರ್ಗದ ಅರಸನಿಂದ ಪುರಸ್ಕೃತಳಾದ ಓಬವ್ವೆಯ ಸಹಜಮೃತ್ಯುವಿನ ತರುವಾಯ ಈಕೆಯನ್ನು ಕೋಟೆಯ ತಣ್ಣೀರುದೊಣೆಯ ಬಳಿಯಲ್ಲಿ ಸಮಾಧಿ ಮಾಡಲಾಯಿತೆಂಬ ಹಾಗೂ ಸಮಾಧಿಯ ಮೇಲೆ ಚಿಕ್ಕ ಕಲ್ಲುಮಂಟಪವನ್ನು ನಿರ್ಮಿಸಲಾಯಿತೆಂಬ ಬಗೆಗೆ ‘ಕೈಫಿಯತ್’ ಮತ್ತು ನಾಯಕ ಅರಸರ ವಂಶಜರು ಓಬವ್ವೆಯ ವಂಶದವರಿಗೆ ನೀಡಿದ ರಹದಾರಿಪತ್ರಗಳು ಮೌನವಹಿಸಿವೆ. ಚಿತ್ರದುರ್ಗ ಚರಿತ್ರೆಗೆ ಸಂಬಂಧಿಸಿದ ಇತರ ದಾಖಲೆಗಳಲ್ಲಿಯೂ ಈ ಕುರಿತು ಸೂಚನೆಗಳಿಲ್ಲ.
ಹಾಗೆಯೇ, ಒನಕೆಕಿಂಡಿಬಾಗಿಲು ಬಳಿಯಲ್ಲಿ ಓಬವ್ವೆಯ ವಿಗ್ರಹ/ಪ್ರತಿಮೆಯನ್ನು ಸ್ಥಾಪಿಸಿದ ಬಗೆಗೆ ಚಿತ್ರದುರ್ಗದ ಅಧಿಕೃತ ದಾಖಲೆಗಳಲ್ಲಿ ಯಾವ ಉಲ್ಲೇಖವೂ ಇಲ್ಲ. ಈವರೆಗೆ ಈ ವಿಗ್ರಹ/ಪ್ರತಿಮೆಯ ಕುರುಹನ್ನು ಶೋಧಿಸುವ ಪ್ರಯತ್ನದಲ್ಲಿ ಸಂಶೋಧಕರಾರೂ ಸಫಲರಾದಂತಿಲ್ಲ.
೮. ಉಪಸಂಹಾರ
ಈ ಮೇಲಿನ ಚಾರಿತ್ರಿಕ ವಿವೇಚನೆಯ ಹಿನ್ನೆಲೆಯೊಡನೆ, ಓಬವ್ವೆಯ ಘಟನೆ ಕುರಿತ ಕೆಲವು ಸಂಗತಿಗಳನ್ನು ಈ ಕೆಳಗಿನಂತೆ ಪ್ರಸ್ತಾಪಿಸಬಹುದು:
· ಓಬವ್ವೆಯ ಚಾರಿತ್ರಿಕತೆಯನ್ನು ಲಭ್ಯವಿರುವ ‘ಕೈಫಿಯತ್’, ದಾಖಲೆಗಳು, ಇತರ ಉದಂತಗಳು ಹಾಗೂ ಈಕೆಯ           ಪೀಳಿಗೆಯವರು ರಕ್ಷಿಸಿಕೊಂಡು ಬಂದಿರುವ ನಂಬಲರ್ಹ ‘ವಂಶವೃಕ್ಷ’ ಇತ್ಯಾದಿಗಳು, ಓಬವ್ವೆಯು ಚಿತ್ರದುರ್ಗದ ಕೊನೆಯ ಅರಸ ರಾಜಾ ವೀರಮದಕರಿನಾಯಕನ ಆಳ್ವಿಕೆಯಲ್ಲಿ ಜೀವಿಸಿದ್ದಳೆಂದು ಅಧಿಕೃತವಾಗಿ ಸಮರ್ಥಿಸುತ್ತವೆ.
· ಓಬವ್ವೆಯ ಘಟನೆಯು ಜಾನಪದೀಯ ಸಂಗತಿ-ಸನ್ನಿವೇಶಗಳ ಹಿನ್ನೆಲೆಯಲ್ಲಿ ನಿರೂಪಿಲ್ಪಟ್ಟುದೆಂದು ಮೇಲ್ನೋಟಕ್ಕೆ ತೋರಿಬಂದರೂ ಇದು ತನ್ನ ಹಿನ್ನೆಲೆಯಲ್ಲಿ ಕೆಲವು ಅಧಿಕೃತ ಚಾರಿತ್ರಿಕ ವಾಸ್ತವಾಂಶಗಳನ್ನೂ ಒಳಗೊಂಡಿದೆಯೆಂಬುದನ್ನು ದೃಢೀಕರಿಸಬಹುದು.
· ಚಿತ್ರದುರ್ಗ ಕೋಟೆಯಲ್ಲಿ ಅಸ್ತಿತ್ವದಲ್ಲಿರುವ ‘ಒನಕೆಕಿಂಡಿ – ಓಬಳಗಂಡಿ – ಓಬವ್ವನಕಿಂಡಿ’ಗಳು ಒಂದೇ ಆಗಿರದೆ ಪ್ರತ್ಯೇಕವಾಗಿರುವಂಥವು; ಇವುಗಳ ನಡುವಣ ವ್ಯತ್ಯಾಸವನ್ನು ತಿಳಿಯದಿರುವ ಕಾರಣಕ್ಕೆ ಸಾಮಾನ್ಯ ಜನರು, ಅಭ್ಯಾಸಿಗಳು ಹಾಗೂ ಕೆಲವು ಸಂಶೋಧಕರು ಗೊಂದಲಕ್ಕೀಡಾಗುವಂತಾಗಿದೆ; ಆದ್ದರಿಂದಲೇ ಓಬವ್ವೆಯ ಸಾಹಸದ ಘಟನೆಯನ್ನು ಚಾರಿತ್ರಿಕನೆಲೆಯಲ್ಲಿ ಅಧಿಕೃತವಾಗಿ ಸಮರ್ಥಿಸಲು ಸಾಧ್ಯವಾಗದೆ ಹೋಯಿತೆನ್ನಬಹುದು.
· ಓಬವ್ವೆ ಕುರಿತ ಕೆಲವು ಪ್ರಕಟಣೆಗಳಲ್ಲಿ – ಜನಪ್ರಿಯತೆಯ ದೃಷ್ಟಿಯಿಂದಲೊ ಏನೊ ಅನಗತ್ಯ ಕಲ್ಪಿತ ಹಾಗೂ ಉತ್ಪ್ರೇಕ್ಷಿತ ಸನ್ನಿವೇಶಗಳನ್ನು ಸೃಷ್ಟಿಸಿ ಧಾರಾಳವಾಗಿ ಸೇರಿಸಿ ನಿರೂಪಿಸಿರುವುದು; ಹಾಗೂ ಸಂಬಂಧಪಡದ ಅನ್ಯಘಟನೆಗಳಿಗೆ ಹೊಂದಿಸಿ ಬರೆದಿರುವುದು ಕಂಡುಬರುತ್ತದಾದ್ದರಿಂದ, ಈ ವರೆಗೆ ಓಬವ್ವೆಯ ಚಾರಿತ್ರಿಕತೆಯನ್ನು          ನಿಖರವಾಗಿ ಸಮರ್ಥಿಸುವಲ್ಲಿ ಸಂಶೋಧಕರಿಗೆ ಅಡ್ಡಿಯಾದುದು ಇಂಥದೇ ಧೋರಣೇಯೆನ್ನಬಹುದು.
· ಓಬವ್ವೆಯ ಸಾಹಸದ ಘಟನೆಯು ಚಿತ್ರದುರ್ಗದ ಕೊನೆಯ ಅರಸ ರಾಜಾ ವೀರಮದಕರಿ ನಾಯಕನ ಆಡಳಿತಾವಧಿಯಲ್ಲಿ, ಹೈದರ್ ಅಲಿಯೊಡನೆ ನಡೆದ ಯುದ್ಧ ಸಂದರ್ಭವೊಂದರಲ್ಲಿ, ನಡೆದುದು ವಾಸ್ತವಾದರೂ ಈ ಘಟನೆ ಸಂಭವಿಸಿದ ನಿರ್ದಿಷ್ಟ ತೇದಿಯನ್ನು ಮರುನಿರ್ಧರಿಸುವ ಅಗತ್ಯವಿದೆಯೆನ್ನಬಹುದು.
· ದಾಖಲೆಗಳು, ಓಬವ್ವೆ ತನ್ನ ಸಾಹಸ ತೋರಿದ ನಂತರವೂ ಸುಮಾರು ಮೂರು ವರ್ಷಗಳವರೆಗೆ (ಕ್ರಿ.ಶ. ೧೭೬೬ ಅಕ್ಟೋಬರ್ ನಿಂದ ೧೭೬೯ ಸೆಪ್ಟೆಂಬರ್ ವರೆಗೆ) ಜೀವಿಸಿದ್ದಳೆಂದು ಸೂಚಿಸುವುದರಿಂದ, ಈಕೆ ತನ್ನ ಸಾಹಸದ ಸಂದರ್ಭದಲ್ಲಿ ಶತ್ರುಗಳಿಂದ ಹತಳಾದಳೆಂಬ ಜನಜನಿತ ಕತೆಯನ್ನು ಲೇಖಕರು ಇನ್ನು ಕೈಬಿಡಬಹುದು.
· ಓಬವ್ವೆ ತನ್ನ ಸಾಹಸ್ವನ್ನು ತೋರಿದ ಎಡೆಯು ಈಗಾಗಲೇ ಪ್ರಸಿದ್ಧಿ ಪಡೆದಿರುವ ‘ಓ(ವ)ನಕೆಕಿಂಡಿಬಾಗಿಲು’ ಬಳಿಯ           ಕಲ್ಲುಪೊಟರೆಯಾಗಿರದೆ, ಈ ಬಾಗಿಲು ಮತ್ತು ಸಿಹಿನೀರುಹೊಂಡದಬಾಗಿಲುವರೆಗಿನ ಕೋಟೆಸುತ್ತಿನಲ್ಲಿ ಅಳವಡಿಸಲಾಗಿರುವ ಹಾಗೂ ಫಲ್ಗುಣೇಶ್ವರಗುಡಿ ಮುಂದಿನ ಕೋಟೆಯಲ್ಲಿರುವ ದಿಡ್ಡಿಬಾಗಿಲೇ ಆಗಿದೆಯೆನ್ನಬಹುದು.
· ಫಲ್ಗುಣೇಶ್ವರ ದೇವಸ್ಥಾನದ ಸನಿಹದಲ್ಲಿರುವ ದಿಡ್ಡಿಬಾಗಿಲು ಬಳಿಯೇ ಓಬವ್ವೆಯು ತನ್ನ ಸಾಹಸ ತೋರಿದುದನ್ನು ಸಂಬಂಧಿಸಿದ ದಾಖಲೆಗಳು ಸೂಚಿಸುತ್ತಿದ್ದರೂ ಈಕೆಯ ಪೀಳಿಗೆಯವರು ‘ಒನಕೆಕಿಂಡಿ’ ಯ ಎಡೆಯನ್ನೆ ತಮ್ಮ ಆರಾಧನಾನೆಲೆಯಾಗಿ ಮಾಡಿಕೊಂಡಿರುವ ಔಚಿತ್ಯದ ಬಗೆಗೆ ಪುನರಾಲೋಚಿಸಬಹುದು.
· ಇಷ್ಟಾದರೂ ಈಗಿನ ನೈಸರ್ಗಿಕ ಒನಕೆಕಿಂಡಿಮಾರ್ಗಕ್ಕೆ ಹೊಂದಿಕೊಂಡ ಕಲ್ಲುಪೊಟರೆಯನ್ನೆ ‘ಓಬವ್ವನ ಕಿಂಡಿಯೆಂದು ಭಾವಿಸಲಾಗಿದ್ದು, ಓಬವ್ವೆಯ ಪೀಳಿಗೆಯವರು ಈ ಎಡೆಯನ್ನು ತಮ್ಮ ಪವಿತ್ರತಾಣವೆಂದು ಗೌರವಿಸುತ್ತಾ        ಬಂದಿರುವುದರಿಂದ, ಜನರೂ ಇದನ್ನೆ ಪ್ರೀತಿ ಪೂರ್ವಕ ಒಪ್ಪಿಕೊಂಡಿರುವುದರಿಂದ, ಚರಿತ್ರಕಾರರಿಗಾಗಲೀ         ಸಂಶೋಧಕರಿಗಾಗಲೀ ಈ ನಂಬಿಕೆಯನ್ನು ನಿರಾಕರಿಸಲಾಗದ ಪರಿಸ್ಥಿತಿ ಉಂಟಾಗಿರುವುದನ್ನು ಒಪ್ಪಬಹುದು.
· ಓಬವ್ವೆಯ ಘಟನೆಯನ್ನು ಇನ್ನಷ್ಟು ಅಧಿಕೃತವಾಗಿ ಸಮರ್ಥಿಸಲು, ವಿಸ್ತೃತವಾಗಿ ದಾಖಲಿಸಲು ಹಾಗೂ ಚರಿತ್ರೆಯಲ್ಲಿ ಈಕೆಯ ಪಾಲಿನ ನ್ಯಾಯಯುತ ಸ್ಥಾನ – ಮಾನಗಳನ್ನು ಸೂಕ್ತರೀತಿಯಲ್ಲಿ ನಿರ್ಧರಿಸಲು ಪ್ರತ್ಯೇಕ ಸಂಶೋಧನಾತ್ಮಕ ಅಧ್ಯಯನವನ್ನು ಮುಂದುವರೆಸುವುದು ಅಗತ್ಯವೆನ್ನಬೇಕು.
೯. ಅನುಬಂಧಗಳು
೯.೧ ಒನಕೆ ಓಬವ್ವಳ ಪೀಳಿಗೆಯವರ ವಿವರವುಳ್ಳ ದಾಖಲೆ
|| ಶ್ರೀ ಉತ್ಸವಾಂಬೆಯೇ ನಮಃ ||
ಶ್ರೀಮನೃಪ ಶಾಲಿವಾಯನ ಶಕವರ್ಷಂಗಳು ೧೨೮೯ ಮತ್ತು ಕ್ರಿ.ಶಕ ವರ್ಷಂಗಳು ೧೩೬೭ರಂದು ಚಿತ್ರನಾಯಕರು ಜಡವಿನಾಯಕರು, ಗಬ್ಬಗುಡಿ ಓಬನಾಯಕರು ಮತ್ತು ಓಬಳನಾಯಕರೊಡನೆ ಹಿಂಬಾಲಿಸಿಕೊಂಡು ಬಂದ ಕಹಳೆಯವರಾದ ಮೂಲಪುರುಷರು ಬಾಲಪ್ಪ ಮತ್ತು ರಂಗಪ್ಪರು ತಮ್ಮ ಪರಿವಾರದೊಡನೆ ರಾಮದುರ್ಗ ಬಿಟ್ಟು ಚಿತ್ರದುರ್ಗಕ್ಕೆ ಬಂದು ನೆಲಸಿ, ಈ ರಾಜರ ಸಂಸ್ಥಾನದ ಸೇವೆಯಲ್ಲಿ ಕಾರ್ಯನಿರುತರಾಗಿದ್ದು ಚಿತ್ರನಾಯಕರ ದೊರೆಗಳ ಆಸ್ಥಾನದ ಸೇವೆಯಲ್ಲಿ ನಿರುತರಾಗಿ ಕೊನೆಯ ದೊರೆ ರಾಜ ವೀರಮದಕರಿನಾಯಕ ಆಳ್ವಿಕೆಯ ಕೊನೆಯವರೆಗೆ ಇವರ ಮಕ್ಕಳು ಮುಮ್ಮೊಕ್ಕಳು ಪರಿಯಂತ ಅನೂಚೀನಾಗಿ, ಅರಮನೆ, ಗುರುಮಠ ದೈವದವರಲ್ಲಿ ಕೋಟೆಯ ಕಾವಲಿನಲ್ಲಿ ಕಾರ್ಯನಿರುತರಾಗಿದ್ದು ಬಿರುದು ಬಹುಮಾನಗಳನ್ನು ಪಡೆದು ಧನಕನಕ ವಸ್ತುಗಳನ್ನು ಗಳಿಸಿದ ಒಂದು ದೊಡ್ಡ ಮನೆತನವಾಗಿದ್ದು ದೊರೆಗಳಿಗೆ ಅಚ್ಚುಮೆಚ್ಚಿನ ಸೇವಕರಾಗಿದ್ದರು. ಇವರಲ್ಲಿ ಮದ್ದಹನುಮಪ್ಪನ ಹೆಂಡತಿಓಬವ್ವ ಒಂದು ಒನಕೆಯಿಂದ ಶತೃಗಳ ಸೈನಿಕರು ಕೋಟೆಯ ಒಳಗೆ ಬರದಂತೆ ತಡೆದು ಕಂಡಿಯ ಪಕ್ಕದಲ್ಲಿದ್ದು ಅನೇಕ ಸೈನಿಕರನ್ನು ಹೊಡೆದುಹಾಕಿ, ದೊರೆಯಿಂದ ಜಾಗೀರು ಬಹುಮಾನ ಪಡೆದು ತನ್ನ ವಂಶಕ್ಕೂ, ಮನೆಗೂ ಕೀರ್ತಿ ತಂದಳು.
ಶಾಲಿವಾಹನ ಶಕವರ್ಷಂಗಳು ೧೭೧೧ ವಿಕಾರಿ ಸಂವತ್ಸರ ಫಾಲ್ಗುಣ ಮಾಸ ಮಂಗಳವಾರದಲ್ಲಿ ಚಿತ್ರದುರ್ಗ ಪಥನವಾಯಿತು. ಇವರ ಬೆಂಬಲಿಗರಾದ ದುರ್ಗದ ಸೈನ್ಯಾಧಿಪತಿಗಳು ಮೈಸೂರು ನವಾಬ ಹೈದರಾಲಿಯ ಸೈನಿಕರೊದನೆ ಹೋರಾಡಿ ಶಿವಪ್ರಸಾದ್ ಧನಪಾಲಸಿಂಗ್, ರಾಮಸಿಂಗ್, ಲಕ್ಷ್ಮಣಸಿಂಗ್ ರಣದಲ್ಲಿ ಮಡಿದರು. ರಾಜವೀರಮದಕರಿ ದೊರೆಗಳು ಕೈಸೆರೆಯಾಳಾಗಿ ಶ್ರೀರಂಗಪಟ್ಟಣಕ್ಕೆ ಹೋದರು. ಅರಮನೆಯ ರಾಜಸ್ತ್ರೀಯರು ಗೋಪಾಲಸ್ವಾಮಿ ಹೊಂಡದಲ್ಲಿ ನಗನಾಣ್ಯಗಳ ಸಹಿತ ಬಿದ್ದರು. ಮೇಲುದುರ್ಗವೂ ಶತೃಗಳಿಂದ ಲೂಟಿಯಾಯಿತು. ಅಂದಿನ ರಾತ್ರಿ ಪಟ್ಟವೇರಿದ ಮಗ ಭರಮಣ್ಣನನ್ನು ಪ್ರತಿ ಮನೆಗೆ ನುಗ್ಗಿ ದೋಚಿಕೊಂಡು ಹೋಗುವರೆಂಬ ಭಯದಿಂದ ಪುರಜನರು ತಲ್ಲಣಿಸಿದರು. ಈ ಭೀತಿಯಿಂದ ಕಹಳೆಯವರು ಮತ್ತು ಎಂಟು ಜನರೆಲ್ಲಾ ಒಂದೆ ಕಡೆ ಸೇರಿ ಗುಪ್ತಾಲೋಚನೆ ಮಾಡಿ ದುರ್ಗ ಬಿಟ್ಟು ಬೇರೆ ಹಳ್ಳಿಗಳಲ್ಲಿರಲು ನಿರ್ಣಯಿಸಿದರು. ಮಾರನೆಯ ದಿವಸ ದುರ್ಗಬಿಟ್ಟು ಮುನ್ನೂರು ಜನ ಚಲವಾದಿಗಳು ಬೇರೆ ಹಳ್ಳಿಗಳಿಗೆ ಹೋಗಿ ನೆಲಸಿದರು. ಕಹಳೆಯವರು ಬಂದ ಕಷ್ಟ ಸೈರಿಸುತ ಒಂದು ವಾರ ಇಲ್ಲಿಯೇ ಇದ್ದು ದಿಕ್ಕಾಪಾಲಾಗಿ ಹೋಗಿದ್ದ ಮದ್ದ ಆನೆಪ್ಪ ಮತ್ತು ರಣಕಹಳೆ ಬಾಲಪ್ಪನವರನ್ನು ಹುಡುಕಲು ಬಾಲಪ್ಪನು ಶತೃಗಳ ಕೈಗೆ ಸಿಕ್ಕು ಕುಂಚಿಗನಹಾಳು ಕಣಿವೆಯಲ್ಲಿ ಮೃತಪಟ್ಟಿದನು. ಆನೆಪ್ಪನಿರುವ ಸ್ಥಳ ಪತ್ತೆ ಹಚ್ಚಿ ಅಲ್ಲಿಗೆ ಹೋಗಿ ಆತನನ್ನು ಕರೆದುಕೊಂಡು ಬಂದು ಎರೆನಾಡು ದೊಡ್ಡಸಿದ್ದವ್ವನಹಳ್ಳಿಯಲ್ಲಿ ವಾಸಮಾಡಲು ಇಷ್ಟಪಟ್ಟವರಾಗಿ ಆ ಊರಿನ ಗೌಡ ನಾಡಿಗರ ಐಯ್ಯಣ್ಣನ ಅಪ್ಪಣೆ ಪಡೆದು, ಸೇಂದಿ ಮಾರುವ ಈಡಿಗರ ಯಲ್ಲಪ್ಪ, ವಸೂರಪ್ಪ ಮತ್ತು ಓಬಳಪ್ಪ, ಇವರ ಸಂಗಡ ಕುಟುಂಬ ಪರಿವಾರದೊಡನೆ, ಗಳಿಸಿದ ನಗನಾಣ್ಯಗಳನ್ನು ಅನೇಕ ಸಾಮಾನುಗಳ ಸಹಿತ ದೊಡ್ಡಸಿದ್ದವ್ವನಹಳ್ಳಿಗೆ ಬಂದು ಸೇರಿದ ತಪಸೀಲು ವಿವರಗಳು –
ಎಂದರೆ ಆ ದಿವಸ ಬೆಳಿಗ್ಗೆ ಎಲ್ಲಾ ದೇವಸ್ಥಾನಗಳಿಗೆ ಹೋಗಿ ದೇವರುಗಳಿಗೆ ಮಹಾಮಮ್ಗಳಾರತಿ ಪೂಜೆಮಾಡಿಸಿ, ಮುಂದೆ ಹೋಗುವ ಪ್ರಯಾಣಕ್ಕೆ ಸುಖವನ್ನು ಬೇಡಿದರು. ಸಾಯಂಕಾಲ ವೀರಮಾತೆ ಒನಕೆ ಓಬವ್ವಳ ಸಮಾದಿಗೆ ಹೋಗಿ ಎಡೆ ಬಿಡಾರದಿಂದ ಪೂಜೆಗೈದು ಪ್ರಸಾದ ಸ್ವೀಕರಿಸಿ ಮನೆಗೆ ಬಂದರು. ಹಗಲು ಅಳಿದು ರಾತ್ರಿ ಬರಲು ದೊಡ್ಡಹನುಮಪ್ಪ, ವಟ್ಟೇಬಾಲಪ್ಪ, ಏಕನಾಥಪ್ಪ, ಮದ್ದಹನುಮಪ್ಪ, ಗಡ್ಡದಹುಚ್ಚಪ್ಪ, ಆನೆಪ್ಪ ಇವರು ತಮ್ಮ ಹೆಂಡರು ಮಕ್ಕಳು ಸಹಿತವಾಗಿ ಹೊರಟು ೪೦೦೦ ನಾಲ್ಕುಸಾವಿರ ವರಹಗಳು, ೧೨೦೦೦ ಹನ್ನೆರಡುಸಾವಿರ ರೂಪಾಯಿಗಳು, ೩೦೦೦೦ ಮುವತ್ತುಸಾವಿರ ಹೊನ್ನುಗಳು, ಚಿನ್ನ ಮತ್ತು ಬೆಳ್ಳಿಯ ಒಡವೆಗಳು ಎರಡು ಕಂಚಿನ ಕಹಳೆಗಳು ೨ ಎರಡು ತಗಡಿನ ಕಹಳೆಗಳು ಯುದ್ಧದ ಕವಚ, ಉಕ್ಕಿನದು ೧ ಒಂದು ಸುರಾಯಿ ಕತ್ತಿಗಳು ೧೬ ಹದಿನಾರು, ಗುರಾಣಿಗಳು ೨ ಎರಡು ಇನ್ನು ಕೆಲವು ಬಿರುದು ಬಹುಮಾನಗಳಿಂದ ಕೂಡಿದ ಕಾಗದಪತ್ರಗಳು ಸಹಿತ ೪ ನಾಲ್ಕು ಕುದುರೆಗಳ ಮೇಲೆ ಹೇರಿಕೊಂಡು ಶಾಲಿವಾಹನ ಶಕ ೧೭೦೦ ಫಾಲ್ಗುಣ ಮಾಸ…ರಂದು ವಾರದಲ್ಲಿ ಕ್ರಿ.ಶ. ೧೭೭೯ ಏಪ್ರಿಲ್ ೫ನೇ ತಾರೀಕ ರಾತ್ರಿ ೨ ಗಂಟೆ ಸಮಯದಲ್ಲಿ ಚಿತ್ರದುರ್ಗ ಬಿಟ್ಟು ಬೆಳಗಿನ ಜಾವ ೪ ಘಂಟೆಗೆ ಕುಟುಂಬ ಪರಿವಾರದೊಡನೆ ದೊಡ್ಡ ಸಿದ್ದವ್ವನಹಳ್ಳಿಗೆ ಬಂದು ಈಡಿಗರ ತೋಟದಲ್ಲಿ ಇಳಿದಿಕೊಂಡು, ಕೆಲವು ದಿವಸವಿಸ್ಸು ಈ ಊರಿನ ಮೂಡಲದಿಕ್ಕಿನಲ್ಲಿರುವ ಕೆಂಗಲುದಿನ್ನೆಯ ಮೇಲಿದ್ದ ಕುರುಬರ ಜೋಗಿನ ಮಲ್ಲಪ್ಪನೆಂಬುವನ ಜಮೀನಿನ ಪಕ್ಕದಲ್ಲಿ ಒಂದು ಗೃಹವನ್ನು, ಬೆನ್ನುಹತ್ತಿ ಬಂದ ದೇವತೆಗೆ ಒಂದು ಸಣ್ಣ ದೇವಾಲಯವನ್ನು ನಿರ್ಮಿಸಿಕೊಂಡು, ನಂತರ ಕಣಿವೆಯಲ್ಲಿ ಮಡಿದ ಬಾಲಪ್ಪನ ಅಂತ್ಯಕರ್ಮಾದಿಗಳನ್ನು ಮಾಡಿದರು. ದರೋಡೆಕಾಲವಾದ್ದರಿಂದ ಮನೆಯ ಸುತ್ತಲು ಏಳುಸುತ್ತಿನ ಕಳ್ಳೆಬೇಲಿಯನ್ನು ಕಟ್ಟಿದರು. ಇವರು ಗಿಡಮೂಲಿಕೆಗಳಿಂದ ತಯಾರಿಸಿದ ಔಷದಗಳನ್ನು ಜನರಿಗೆ ಕೊಟ್ಟು ಕಾಯಿಲೆಗಳನ್ನು ಗುಣಪಡಿಸುವುದು, ಕೈರಾಟೆಗಳಿಂದ ಹತ್ತಿಬೀಜಗಳನ್ನು ಬೇರ್ಪಡಿಸಿ ಹರಳೆಯಿಂದ ದಾರ ತೆಗೆದು ಬಿಳಿಬಟ್ಟೆಗಳನ್ನು ಕೈಮಗ್ಗಗಳಿಂದ ತಯಾರಿಸಿ ಮಾರುವುದು ನಿತ್ಯಜೀವನದ ಕಸುಬಾಗಿತ್ತು. ಹೀಗೆ ಹತ್ತುವರ್ಷಗಳು ಕಳೆಯುವುದರಲ್ಲಿ ವಯಸ್ಸಾಗಿದ್ದ ದೊಡ್ಡಹನುಮಪ್ಪ ಮತ್ತು ವಟ್ಟೇಬಾಲಪನು ಇಬ್ಬರು ಸ್ವರ್ಗಸ್ಥರಾದರು. ಇದರಿಂದ ಮನೆಗೆ ದೊಡ್ಡ ಕುಂದುಕ ಬಂದಿತು. ಉಳಿದವರು ಇವರ ಅಂತ್ಯಕರ್ಮಾದಿಗಳನ್ನು ಮಾಡಿದರು. ಆದರೆ ಅಣ್ಣತಮ್ಮಗಳ ಒಳಜಗಳದಿಂದ ಒಂದೇ ಊರಿನಲ್ಲಿರಲು ಇಷ್ಟಪಡದೆ ಕೆಲವರು ಚಿತ್ರದುರ್ಗದ ಅಕ್ಕಪಕ್ಕ ಹಳ್ಳಿಗಳಲ್ಲಿ ಜೀವನ ಮಾಡಲು ಬಯಸಿ ವಟ್ಟೇಬಾಲಪ್ಪನ ಮಕ್ಕಳು ದ್ಯಾಮವ್ವನಹಳ್ಳಿಗೆ ಹೋಗಿ ಸೇರಿದರು. ಗಡ್ಡದ ಹುಚ್ಚಪ್ಪ ಮತ್ತು ಮಕ್ಕಳು ಪಿಳ್ಳೆಕೆರೆನಹಳ್ಳಿ, ಕಸವನಹಳ್ಳಿ, ಸೊಂಡೆಕೊಳಕ್ಕೆ ಹೋಗಿ ಸೇರಿದರು. ಮದ್ದಹನುಮಪ್ಪನು ದೊಡ್ಡಸಿದ್ದವ್ವನ ಹಳ್ಳಿಯಲ್ಲಿದ್ದು ತನ್ನ ಸಾಂಪ್ರಾದಾಯಕ ವೃತ್ತಿಯಿಂದ ಜೀವಿಸುತ್ತಿರುವಾಗೈ ತನ್ನ ಮಗ ಮದ್ದಆನೆಪ್ಪ (ಹುಚ್ಚಪ್ಪ) ಓಬವ್ವನ ಏಕಪುತ್ರನು ಪ್ರಾಪ್ತವಯಸ್ಸಿಗೆ ಬರಲು, ನಿಡುಗಲುವಾಸಿ ಓಬವ್ವನ ಅಣ್ಣ ಈಟಿಕದುರಪ್ಪನ ಪುತ್ರ ನರಸಿಂಹನ ಮಗಳು ಲಕ್ಷ್ಮಮ್ಮನೊಡನೆ ವಿವಾಹ ಮಾಡಿದನು. ಹುಚ್ಚಪ್ಪನು ತಂದೆಯಂತೆಯೆ ಕಲಿತ ವಿದ್ಯಮಾನದಿಂದ ಹಳ್ಳಿಯ ಜನರಿಗೆ ಬೇಕಾದ ವ್ಯಕ್ತಿಯಾಗಿದ್ದನು. ಇವರಿಗೆ ದೊಡ್ಡ ಹನುಮಪ್ಪ, ಬಾಲಪ್ಪ, ಚಿಕ್ಕಹನುಮಪ್ಪ, ಸಂಜೀವಪ್ಪ ಎಂಬ ನಾಲ್ಕು ಜನ ಗಂಡುಮಕ್ಕಳು ಮತ್ತು ಕೆಂಚಮ್ಮನೆಂಬ ಪುತ್ರಿಯು ಜನಿಸಿದರು. ಈ ಮಕ್ಕಳೆಲ್ಲ ಪ್ರಾಪ್ತ ವಯಸ್ಸಿಗೆ ಬರಲು, ಮದ್ದಹನುಮಪ್ಪನು ತನ್ನ ಸ್ವಾಧೀನದಲ್ಲಿದ್ದ ಗುಪ್ತನಿಧಿಯನ್ನು ತೆಗೆದು ಮಗ ಹುಚ್ಚಪ್ಪನಿಗೆ ಕೊಡಲು, ಹಳೆಯ ಬಂದುಗಳಾದ ನರೇನಾಳು ವೀರಹನುಮಪ್ಪನಿಗೆ ಕೆಂಚಮ್ಮಳನ್ನು ಕೊಟ್ಟು ಲಗ್ನಮಾಡಿದರು. ನಂತರ ಹಿರೇಮಗ ದೊಡ್ಡಹನುಮಪ್ಪನಿಗೆ ನರೇನಾಳು ವೀರಮ್ಮಳನ್ನು ಎರಡನೆ ಮಗ ಬಾಲಪ್ಪನಿಗೆ ಮಳ್ಳೆಲೋರು ಗೋತ್ರದ ಸಂಜೀವಮ್ಮಳಮ್ಮ ಮೂರನೇ ಮಗ ಚಿಕ್ಕಹನುಮಪ್ಪನಿಗೆ ಗುಡಿಬಂಡೆಯ ಮುಚ್ಚಲವರ ಗೋತ್ರದ ಕರಿಯಪ್ಪನ ಮಗಳು ಲಕ್ಷ್ಮಮ್ಮಳನ್ನು ನಾಲ್ಕನೇ ಮಗ ಸಂಜೀವಪ್ಪನಿಗೆ ಮಂದಲಹಳ್ಳಿ ನರಸಪ್ಪನ ಮಗಳು ವೀರಮ್ಮಳನ್ನು ಕಂಡು ವಿವಾಹಗಳನ್ನು ಮಾಡಿದರು. ಎಲ್ಲರೂ ಸುಖವಾಗಿರುವಾಗ್ಯೆ ತನ್ನ ಎಂಬತ್ತನೇ ವರ್ಷದಲ್ಲಿ ಮದ್ದನಹನುಮಪ್ಪನು ಸ್ವರ್ಗಸ್ಥನಾಗಲು, ಹುಚ್ಚಪ್ಪನು ತನ್ನ ವಂಶಜರನ್ನು, ಬಂದುಗಳು ನೆಂಟರಿಷ್ಟರನ್ನು ದೊಡ್ಡಸಿದ್ದವ್ವನಹಳ್ಳಿಗೆ ಬರಮಾಡಿಕೊಂಡು ತನ್ನ ತಂದೆಯ ಅಂತ್ಯಕರ್ಮಾದಿಗಳನ್ನು ವಿಧಿಪೂರ್ವಕವಾಗಿ ಬಹು ವೈಭವದಿಂದ ಮಾಡಿದನು. ಕೆಲವು ದಿವಸ ಹುಚ್ಚಪ್ಪನು ತನ್ನ ಮಕಳೊಡನೆ ಸುಖವಾಗಿ ಬಾಳಿದನು. ಇದು ಈ ವಂಶಜರ ಮುಂದಿನ ಪೀಳಿಗೆಗೆ ಆದರ್ಶ ನಿರೂಪಣೆಯಾಗಿರಲೆಂದು ಹರಸಿ ಶ್ರೀಉತ್ಸವಾಂಬೆಯಲ್ಲಿ ಪ್ರಾರ್ಥನೆ.
ಶ್ರೀ ಶ್ರೀ ಶ್ರೀ ಉತ್ಸವಾಂಬೆಯೇ ನಮಃ.
ಚಿತ್ರದುರ್ಗದ ಒನಕೆ ಓಬವ್ವ – ಚಾರಿತ್ರಿಕ ವಿವೇಚನೆ (೪)
೯.೨ ಚಿತ್ರದುರ್ಗ ನಾಯಕ ಅರಸರ ವಂಶಸ್ಥರು ಕೊಟ್ಟಿರುವ ‘ನಿರೂಪ ಅಧಿಕಾರ’ ಪತ್ರ
ಶ್ರೀ
ರಾಜ ಉತ್ಸವಾಂಬೆ
ಶ್ರೀಮನ್ ಮಹಾನಾಯಕಾಚಾರ್ಯ, ನಾಯಕಶಿರೋಮಣಿ, ಕಾಮಗೇತಿಕಸ್ತೂರಿ, ಹಗಲು ಕಗ್ಗೊಲೆಯಮಾನ್ಯ, ಗಂಡುಗೊಡಲಿಯಸರ್ಜ, ಗಾಧುರಿಮಲೆಹಬ್ಬುಲಿಮಾನ್ಯ, ಚಂದ್ರಗಾವಿಯ ಛಲದಾಂಕ ಭಾರಿನಿಗಳಾಂಕ, ಧೂಳ್ಕೋಟಿವಜ್ಜೀರ ರಾಜಾಧಿರಾಜ, ಶ್ರೀಮತ್ ಸಕಲಗುಣ ಸಂಪನ್ನರಾದ ಚಿತ್ರದುರ್ಗ ಸಂಸ್ಥಾನಂ, ರಾಜ ಬಿಚ್ಚಕತ್ತಿ ದೊಡ್ಡ ಮದಕರಿನಾಯ್ಕರವರ – ಶ್ರೀ ರಾಜ ಜಿ.ಎಸ್. ಪಾಳ್ಯೇಗಾರರು ಪರಶುರಾಮನಾಯ್ಕರವರ ಸನ್ನಿಧಾನದಿಂದ –
ಚಿತ್ರದುರ್ಗ ಸಂಸ್ಥಾನದ ಆಶ್ರಿತರಾದ ವನಕೆಕಂಡಿ ಓಬವ್ವೆಯ ವಂಶೀಕರಾದ ಹಾಲಿ ಚಿತ್ರದುರ್ಗ ತಾಲ್ಕು ದೊಡ್ಡಸಿದ್ದವ್ವನಹಳ್ಳಿಯಲ್ಲಿ ವಾಸವಾಗಿರುವ ಚಲುವಾದಿಮತದ ಶ್ರೀ ಬಿ.ಸಿ. ಶ್ರೀಕಂಠಯ್ಯ, ಶ್ರೀ ಎ.ಡಿ. ನರಸಿಂಹಯ್ಯ, ಶ್ರೀ ಎ.ಡಿ. ರಾಮಯ್ಯ, ಶ್ರೀ ತಿಪ್ಪೇರುದ್ರಯ್ಯ ಮೊದಲಾದವರಿಗೆ ಬರೆಸಿ ಕಳುಹಿಸಿದ ರಹದಾರಿ –
ನೀವು ತಾರೀಖು ೧೫.೨.೧೯೫೪ರಲ್ಲಿ ಚಿತ್ರದುರ್ಗ ಟರ್ವ ಹೊರಪೇಟೆಯ ದುರ್ಗದ ಅರಮನೆಯಲ್ಲಿ ಸಂಸ್ಥಾನದವರ ರೂಬು ರೂಬು ಭೇಟಿಮಾಡಿ ವಪ್ಪಿಸಿದ ಬಿನ್ನವತ್ತಲೆ ಅಹವಾಲುಗಳು ಅಭಿಪ್ರಾಯವಾದವು –
ನಮ್ಮ ಪೂರ್ವೀಕರು ಆದಿಯಲ್ಲೇ ರಾಜಾಧಿರಾಜ, ಮಹಾರಾಜರಾಗಿ ಉತ್ಪನ್ನರಾಗಿ ಶ್ರೀ ಪರಮೇಶ್ವರನ ಅನುಗ್ರಹದಿಂದ ಜಡೆಕಲ್ಲು, ಕರೆಮಲೆ, ರಾಮದುರ್ಗ ಮೊದಲಾದ ಸೀಮೆಗಳಲ್ಲಿ ರಾಜ್ಯಭಾರ ಮಾಡುತ್ತಾ ಇದ್ದು, ಅಲ್ಲಿಯ ರಾಜಕೀಯ ದುರ್ಭಿಕ್ಷ ದೆಶೆಯಿಂದ ಶಾಲೀವಾಹನ ಶಕ ೧೨೮೦ರಲ್ಲಿ ಆ ಸ್ಥಳವನ್ನು ಬಿಟ್ಟು ರಾಜಪರಿವಾರ ಸಮೇತ, ಉಚ್ಚಂಗಿದುರ್ಗಕ್ಕೆ ಬಂದು ರಾಜ್ಯಸ್ಥಾಪನೆ ಮಾಡಿ ರಾಜ್ಯವನ್ನು ವಿಸ್ತರಿಸುತ್ತಾ ಚಿತ್ರದುರ್ಗಕ್ಕೆ ಬಂದು ಶ್ರೀಶಿದ್ಧಮಹಾ ಪುರುಷರ ಆಶೀರ್ವಾದದಿಂದ ರಾಜ್ಯಸ್ಥಾಪನೆ ಮಾಡಿ ರಾಜ್ಯಭಾರ ಮಾಡುತ್ತಿದ್ದಾಗಲೇ ಈ ಸಂಸ್ಥಾನವನ್ನು ಹಿಂಬಾಲಿಸಿಕೊಂಡು ಬಂದ ಅನೇಕ ಕೋಮುವಾರು ಜನಗಳಿಗೆ ಅವರವರ ನಿತ್ಯಕರ್ಮಗಳನ್ನು, ಹವ್ಯಕವ್ಯಗಳನ್ನು ತೀರಿಸಿಕೊಳ್ಳಲು ಗುರುಮಠಗಳನ್ನು, ದೇವಾಲಯಗಳನ್ನು, ಕಟ್ಟೆಮನೆಗಳಲ್ಲಿಯೂ, ಗುಡಿಕಟ್ಟು ಮೊದಲಾದವುಗಳಲ್ಲಿಯೂ ನಮ್ಮ ಹಿರಿಯರಿಂದ ಪಡೆದಿರುವ ಸನ್ನದು ನಿರೂಪ ಮೊದಲಾದ ಆಧಾರದ ಮೇಲೆ ಆಯಾಯ ವಂಶೀಕರಿಗೆ ಆಯಾಯ ಸ್ಥಳದಲ್ಲಿ ಅಧಿಕಾರ ನಡೆಸಲು ಈಗಲೂ ಅವಕಾಶವಿರುತ್ತದೆ. ವಿನಃ ಅನ್ಯಥಾ ಅವಕಾಶವಿಲ್ಲ.
ದಕ್ಷಿಣ ಹಿಂದೂಸ್ತಾನದಲ್ಲಿ ಚಿತ್ರದುರ್ಗ ಸಂಸ್ಥಾನವೇ ಮೊದಲನೆಯದಾಗಿ ಪ್ರಸಿದ್ಧವಾಗಿದ್ದು, ಕ್ರಿಷ್ಣಾನದಿಯವರೆಗೆ ಖ್ಯಾತಿಯನ್ನು ಹೊಂದಿತ್ತು. ಮತ್ತೋಡು, ಹರಪನಹಳ್ಳಿ, ರತ್ನಗಿರಿ, ನಿಡಗಲ್ಲು, ಜರಿಮಲೆ, ಗುಡಿಕೋಟೆ, ಮೊದಲಾದ ಸಂಸ್ಥಾನಗಳು ಚಿತ್ರದುರ್ಗ ಸಂಸ್ಥಾನಕ್ಕೆ ಆಶ್ರಿತ ಸಂಸ್ಥಾನಗಳಾಗಿದ್ದು ಕಪ್ಪ ಕಾಣಿಕೆ ವಪ್ಪಿಸುತ್ತಿದ್ದರು. ಮತ್ತು “ಮಲೆನಾಡಿನವರ ಗಂಡ, ಎಪ್ಪತ್ತಾರು ಜನ ಪಾಳೇಗಾರರ ಮಿಂಡ, ಭಾರಿನಿಗಳಾಂಕ ವೀರ ಮದಕರಿಭೂಪ” ಎಂದು ಹೊಗಳಿಸಿಕೊಂಡಿದ್ದರು. ಈ ಚಿತ್ರದುರ್ಗವನ್ನು ಆಳಿದ ಎರಡನೆಯ ಧೊರೆ ಓಬಣ್ಣನಾಯ್ಕರು ಬಿಚ್ಚುಫಿರಂಗಿ ಮೊದಲಾದವುಗಳನ್ನು ಹಿಡಿಸಿಕೊಂಡು ಸ್ವತಂತ್ರ ರಾಜರಾಗಿ ಚಿತ್ರದುರ್ಗ ಸಣ್ಸ್ಥಾನದ ದೌಲತ್ತು ನಡೆಸಿದವರಾಗಿರುತ್ತಾರೆ. ದೆಹಲಿ ಬಾದಷಹನ ಸನ್ನಿಧಾನದಿಂದಲೂ, ಸಂಸ್ಥಾನೀಕರಿಂದಲೂ, ಗುರುಮಠಗಳಿಂದಲೂ, ಸರ್ಕಾರದಿಂದಲೂ, ಚರಿತ್ರೆ ಮೊದಲಾದವುಗಳಲ್ಲಿಯೂ ಶಿಲಾಶಾಸನಗಳಲ್ಲಿಯೂ ಚಿತ್ರದುರ್ಗ ಸಂಸ್ಥಾನವೆಂದು ಪ್ರಸಿದ್ಧಿಪಡಿಸಿದ್ದಾರೆ. ಇಂಥಾ ಸಾವಿರಾರು ದಾಖಲೆಗಳು ನಮ್ಮಲ್ಲಿವೆ. ಅಪೇಕ್ಷೆ ಉಳ್ಳವರು ಬಂದು ನೋಡಬಹುದು. ಬೆಂಗಳೂರಿನಲ್ಲಿರುವ ಕರ್ನಾಟಕ ಸಾಹಿತ್ಯ ಪರಿಷತ್ತಿನವರು ತಮ್ಮ ‘ಕನ್ನಡನುಡಿ’ ಪತ್ರಿಕೆಯಲ್ಲಿ ೧೯೫೧ ಮತ್ತು ೧೯೫೨ನೇ ಸಾಲಿನ ಮಾಸಪತ್ರಿಕೆಯಲ್ಲಿ ಅಸಲು ಪತ್ರಗಳ, ಕೆಲವು ಕಾಗದಗಳ ನಕಲುಗಳನ್ನು ಪ್ರಚುರಪಡಿಸಿದ್ದಾರೆ. ಹೀಗಿರುವಲ್ಲಿ ಅಜ್ಞಾನಿಯಾದ, ವಿವೇಚನೆಯಿಲ್ಲದ, ಯಾವನೋ ಓರ್ವನ ಅಲ್ಪನು ಅ<ದು ಹೇಳಿದ ಮಾತ್ರಕ್ಕೆ ಚಿತ್ರದುರ್ಗ ಸಂಸ್ಥಾನ ಅಲ್ಲವಾಗಲಾರದು. ಆಧಾರಭೂತವಾದ ವಂಶಪಾರಂಪರ್ಯ ಅನೇಕ ದಾಖಲೆಗಳಿರುವುದರಿಂದ ಚಿತ್ರದುರ್ಗ ಸಂಸ್ಥಾನವನ್ನು ಅಲ್ಲಗಳೆಯಲು ಯಾರಿಂದಲೂ ಸಾಧ್ಯವಿಲ್ಲ. “ಹಸುವಿನ ಕೆಚ್ಚಲಿನಲ್ಲಿ ಹುಣ್ಣೆಯು ಅಮೃತವನ್ನು ಗ್ರಹಿಸಿದೆ ರಕ್ತವನ್ನು ಗ್ರಹಿಸುತ್ತದೆ.” ಇದರಂತೆ ಸಂಸ್ಥಾನವನ್ನು ನಿರಾಕರಿಸುವುದಾದರೆ ಕೈಗೊಂಡು ಅವರ ದುರಹಂಕಾರವನ್ನು ದೂರಮಾಡಲಾಗುತ್ತೆ. ಚಿತ್ರದುರ್ಗ ಸಂಸ್ಥಾನಾಮಳೆಯಲ್ಲಿ ಆ ಸಂಸ್ಥಾನದ ಧೊರೆಗಳಿಂದ ಪಡೆದುಕೊಂಡಿರುವ ಲಾಂಚನಗಳಿಂದ ಈಗಲೂ ಜೀವಿಸುತ್ತಾಯಿದ್ದು ಅಂಥ ಸಂಸ್ಥಾನವೇ ಇಲ್ಲವೆಂದು ಹೇಳುವುದು ಈ ಸಂಸ್ಥಾನಕ್ಕೆ ಸೇರದವರಲ್ಲವಾಗಿದ್ದು ಯಾವುದೋ ಕಾರಣದಿಂದ ತಾನೊಬ್ಬನೆಂದು ಹೇಳುವ ಮನುಷ್ಯನಾಗಿರಬಹುದಾಗಿ ತೋರುತ್ತದೆ. ಚಿತ್ರದುರ್ಗ ಸಂಸ್ಥಾನಾ ಮಳೆಯಲ್ಲಿ ಇರತಕ್ಕವರಿಗೆ ಲಾಂಚನ ಮೊದಲಾದನ್ನು ಕೊಡಲು ಈ ಸಂಸ್ಥಾನ ಅಲ್ಲದೆ ಬೇರೆ ಯಾವ ಸಂಸ್ಥಾನಕ್ಕೂ ಹಕ್ಕಿರುವುದಿಲ್ಲ.
ಚಿತ್ರದುರ್ಗ ಸಂಸ್ಥಾನಾಮಳೆ, ಇರುವ ಚಲುವಾದಿ ಜನಾಂಗದವರಿಗೆ ಲಾಂಚನ ಮೊದಲಾದುವನ್ನೂ ಮೂಲಪುರುಷ ಮತ್ತಿ ತಿಮ್ಮಣ್ಣನಾಯ್ಕರು ಇವರ ಮೊಮ್ಮಕ್ಕಳು ೩ನೇ ಧೊರೆ ರಾಜ ಕಸ್ತೂರಿರಂಗಪ್ಪನಾಯ್ಕರು ಈಶ್ವರ ಸಂವತ್ಸರದಲ್ಲಿಯೂ, ರಾಜ ಬಿಚ್ಚುಕತ್ತಿ ಭರಮಪ್ಪನಾಯ್ಕರು ಶಾಲೀವಾಹನ ಶಕ ೧೬೪೬ನೇ ಪ್ರಮಾದೀಚ ಸಂವತ್ಸರ ಚೈತ್ರ ಶುದ್ಧ ಚತುರ್ದಸಿಯಲ್ಲೂ, ರಾಜ ಬಿಚ್ಚುಕತ್ತಿ ಮದಕರಿನಾಯ್ಕರು ಧೊರೆಗಳವರು ಪಾರ್ಥಿವ ಸಂವತ್ಸರದಲ್ಲೂ ಚೈತ್ರ ಬಹುಳ ದ್ವಾದಸಿ; ಮತ್ತು ಜಯ ಸಂವತ್ಸರದಲ್ಲೂ ಸಹ ಚಲುವಾದಿ ಜನಗಳು ಆಚರಿಸಬೇಕಾದ ಕಾರ್ಯಕಲಾಪಗಳು, ಗುಡಿಕಟ್ಟಿನ ಗ್ರಾಮ ಮೊದಲಾದವುಗಳನ್ನು, ನಿಮ್ಮ ಅಣ್ಣ ತಮ್ಮಗಳಿಗೆ ಹಂಚಿಕೆ ಮಾಡಿಕೊಟ್ಟಿರ್ವ ಸನ್ನದು ಮೊದಲಾದ ದಾಖಲೆಗಳಿಂದಲೂ, ರಾಜ್ಯಭಾರದಲ್ಲಿ ರಾಜ ಬಿಚ್ಚುಕತ್ತಿ ಮದಕರಿನಾಯ್ಕರವರ ಕಾಲದಲ್ಲಿ ನಿಮ್ಮ ವಂಶದ ಮದ್ದಲೆ ಹನುಮಯ್ಯನ ಹೆಂಡತಿ ಓಬವ್ವೆಯು; ಶತೃಗಳು ದುರ್ಗದ ಕೋಟೆಯೊಳಗೆ ಪ್ರವೇಶಿಸಲು ಅವಕಾಶಕೊಡದೆ ತನ್ನ ‘ವನಕೆ’ ಕಟ್ಟಿಗೆಯಿಂದ ಸಾವಿರಾರು ಶತೃತಲೆಗಳನ್ನು ಸಂಹಾರಮಾಡಿ ಮೆಹನತ್ತು, ಧೈರ್ಯ ಸಾಹಸಕೃತ್ಯಕ್ಕಾಗಿ ದುರ್ಗದ ಧೊರೆಗಳು ೧೬೮೮ಎಅ ವ್ಯಯ ಸಂವತ್ಸರ ಭಾದ್ರಪದ ಮಾಸದಲ್ಲಿ ಆಕೆಯ ಹೆಸರಿನಲ್ಲಿ ವನಿಕೆಕಂಡಿಬಾಗಿಲುಸುತ್ತಿನ ಕೋಟೆ ಕಟ್ಟಿಸಿ, ಆಕೆ ಪ್ರತಿಮೆಯನ್ನು ಆ ಕೋಟೆಕಲ್ಲಿನಲ್ಲಿ ಕೆತ್ತಿಸಿದ್ದರಿಂದ ಅದೇ ಸಂವತ್ಸರ ಭಾದ್ರಪದ ಬಹುಳ ಪಂಚಮಿ ದಿವಸ ಚಿತ್ರದುರ್ಗದ ಕಟ್ಟಿಮೆನೆ ಯಜಮಾನ ದೊಡ್ಡಹನುಮಪ್ಪನ ಮಗ ಏಕನಾಥಪ್ಪ – ವಗೈರ ಅಣ್ಣತಮ್ಮಂದಿರು ಮೊದಲಾದವರು ಶ್ರೀ ಕುದರೆ ನರಸಿಂಹಸ್ವಾಮಿದೇವರು ಶ್ರೀ ಲಕ್ಷ್ಮೀದೇವರು ಶ್ರೀ ವನಕೆಕಂಡಿ ಓಬವ್ವೆ – ಇವರುಗಳ ಜಲದಿಉತ್ಸವ ವಗೈರ ಮಾಡಿರುವಂತೆ ಈ ಸಂಸ್ಥಾನ ದಲ್ಲಿರುವ ದಾಖಲೆಗಳಿಂದ ಕಂಡುಬರುತ್ತೆ. ಈ ಚಲುವಾದಿ ಅಣ್ಣತಮ್ಮಂದಿರು ರಾಜ ಜಂಪಳ್ಳನಾಯ್ಕರವರಲ್ಲಿ ಪ್ರಭಾವ ಸಂವತ್ಸರ ಚೈತ್ರ ಬಹುಳ ದಶಮಿಯಲ್ಲು ೭.೪.೧೮೬೬ರಲ್ಲು ಮತ್ತು ರಾಜ ವೀರತಿಮ್ಮಣ್ಣನಾಯ್ಕರವರಲ್ಲೂ ಸಹ ಮೇಲುದುರ್ಗದ ಕೊಂಡಿಕಾರ ಹನುಮಪ್ಪ, ಸೊಂಡೆಕೊಳದ ಹನುಮಪ್ಪ ಸಹ ತಮ್ಮ ತಮ್ಮ ಹಕ್ಕುದಾರಿಗಳನ್ನು ಇತ್ಯರ್ಥಮಾಡಿಕೊಂಡು ನಮ್ಮ ಸಂಸ್ಥಾನಕ್ಕೆ ಫಿರ್ಯಾದು ಮಾಡಿಕೊಂಡುಯಿದ್ದರ ಮೇಲೆ ನಮ್ಮ ತಾತಂದಿರಾದ ಮೇಲ್ಕಂಡ ಅವರ ಕೈವಾಡದವರು ಮೊದಲಾದವರಿಂದ ಮಹಜರುಗಳು ಮಾಡಿಕೊಂಡು ಫೈಸಲಾತಿಯನ್ನು ಕೊಟ್ಟಿರುತ್ತಾರೆ.
ನಮ್ಮ ಮೂಲಪುರುಷರು ನಮ್ಮ ಸಂಸ್ಥಾನದ ಹೆಡ್‍ಕ್ವಾರ್ಟರಿನಲ್ಲಿ ಅನೇಕ ಮೋಮುವಾರು ಗುರುಮಠಗಳು, ದೇವಾಲಯಗಳು, ಕಟ್ಟಿಮನೆಗಳು, ಗುಡಿಕಟ್ಟು ಮೊದಲಾದವುಗಳನ್ನು ನಿರ್ಮಿಸಿಕೊಟ್ಟಿರುವುದು ಸಾಕ್ಷಿಭೂತವಾಗಿರುತ್ತೆ. ಆರ್ಷೆಯಿಂದ ನಮ್ಮ ಹಿರಿಯರನ್ನು ಹಿಂಬಾಲಿಸಿಕೊಂಡು ಬಂದು ನಮ್ಮನ್ನು ಆಶ್ರಯಿಸಿಕೊಂಡು ನಮ್ಮ ಗುರುಮನೆ, ಅರಮನೆ, ದೇವಾಲಯಗಳಲ್ಲಿಯೂ, ದೈವದವರಲ್ಲಿಯೂ ಸೇವೆಮಾಡಿಕೊಂಡು, ನಮ್ಮ ಸಂಸ್ಥಾನದ ಬಿರುದಿನ ಕಹಳೆಯವರ ವಂಶೀಕರಾಗಿರುತ್ತಾರೆ. ಹೀಗಿರುವಲ್ಲಿ ಚಿತ್ರದುರ್ಗ ಸಂಸ್ಥಾನದಲ್ಲಿ ಚಲುವಾದಿಯವರ ಕಟ್ಟೆಮನೆ ಇಲ್ಲವೆಂದು ಹೇಳುವುದು ಸುಲಭಸಾಧ್ಯವಲ್ಲ. ಮೇಲ್ಕಂಡ ದಾಖಲಾತಿಗಳಿಂದಲೂ, ಕಟ್ಟೆಮನೆಗೆ ಸಂಭಂದಪಟ್ಟ ದೇವಾಲಯಗಳು ಮೊದಲಾದ್ದು ಹಾಲಿ ದುರ್ಗದಲ್ಲಿರುವುದರಿಂದಲೂ ಚಿತ್ರದುರ್ಗದ ಕಟ್ಟೇಮನೆ ಉಂಟೆಂದು ಸ್ಪಷ್ಟಪಟ್ಟಿರುತ್ತದೆ. ಈ ಚಲವಾದಿ ಜನಗಳ ಅಣ್ಣತಮ್ಮಗಳಲ್ಲಿ ಹಕ್ಕುದಾರಿಕೆ ವಿಚಾರದಲ್ಲಿ ಕಲಹಗಳುಂಟಾಗಿ ದಿನೇ ದಿನೇ ಹೀನಸ್ಥಿತಿಗೆ ಬಂದು ದಿಕ್ಕಾಪಾಲಾಗಿ ಹೋಗಿ ಅವರು ವಿರಳವಾಗಿದ್ದು ಕಟ್ಟೆಮನೆಯ ಕಾರ್ಯಕಲಾಪಗಳನ್ನು ದೀರ್ಘಕಾಲ ಬಿಡುವುದರಿಂದ ಆ ಕಟ್ಟೆಮನೆಯು ಕ್ಷೀಣಸ್ತಿತಿಗೆ ಕಾರಣ ವಾಗಿರುತ್ತೆ ವಿನಃ ಕಟ್ಟೆಮನೆ ಅಲ್ಲವೆಂದು ಹೇಳುವುದು ಆಧಾರವಿಲ್ಲ. ಚಿತ್ರದುರ್ಗ ಸಂಸ್ಥಾನವು ಶಾಲೀವಾಹನ ಶಕ ೧೭೦೦ ವಿಳಂಬಿ ಸಂವತ್ಸರ ಫಾಲ್ಗುಣ ಶುದ್ಧ ಪಂಚಮಿಯಲ್ಲೂ ನಮ್ಮ ಹಿರಿಯರ ಕೈತಪ್ಪಿದ ಲಾಗಾಯ್ತು ತಹಲ್‍ವರಿವಿಗೆ ಅಂದರೆ ೧೯೫೨ರವರೆವಿಗೆ ಚಿತ್ರದುರ್ಗ ಹೆಡ್‍ಕ್ವಾರ್ಟರ್ ನಲ್ಲಿ ನಾವುಗಳು ಇಲ್ಲದೆ ನಮ್ಮ ಆಚಾರ ಬಾಬಿನಲ್ಲಿ ಅದೇ ಒಂದು ಕಸುಬಾಗಿ ಇತರ ಸಂಸ್ಥಾನೀಕರಂತೆ ವರ್ತಿಸದೇ ಇರುವ ಕಾರಣ ಈಚೆಗೆ ಹಲವಾರು ಜನಗಳಿಗೆ ಸಂಸ್ಥಾನವೆಂದು ಗೊತ್ತಿಲ್ಲದೆ ಹೋಗಿಬರಬಹುದು. ನಮ್ಮ ಸಂಸ್ಥಾನಕ್ಕೆ ಸೇರಿದ ಗ್ರಾಮಾಂತರಗಳಲ್ಲಿ ನಾಯ್ಕನಹಟ್ಟಿಯಲ್ಲಿ ಮಲ್ಲಪ್ಪನಾಯ್ಕರು ಬಂದು ಪ್ರವೇಶ ಮಾಡಿದಾಗ್ಯೆ ನಮ್ಮ ತಾತಂದಿರು ಕೂಡ್ಳೆ ಹಿಮ್ಮೆಟ್ಟಿಸಿದ್ದಾರೆ. ೧೯೪೮ರಲ್ಲಿ ರತ್ನಗಿರಿ ಸಂ|| ರಂಗಪ್ಪರಾಜರು ವೇಣುಕಲ್ ಗುಡ್ಡ ಮೊದಲಾದ ಗ್ರಾಮಗಳಲ್ಲಿ ಆಚಾರ ಕಾನಿಕೆ ವಸೂಲು ಮಾಡಿಸಲು ಬಂದಾಗ್ಯೆ ಹಕ್ಕುದಾರರಲ್ಲವೆಂದು ಹಿಂದಕ್ಕೆ ಕಳುಹಿಸಿರುತ್ತೆ. ೧೪.೫.೫೧ ರಿಂದ ೧೭.೫.೫೧ರ ವರೆಗೆ ಹರ್ತಿಕೋಟೆ ಅಕ್ಕಮಾರೀದೇವಾಲಯ ಜಲಧಿಯ್ತ್ಸವ ಕಾಲದಲ್ಲಿ ರತ್ನಗಿರಿ ಸಂಸ್ಥಾನದವರಿಗೆ ಅಲ್ಲಿ ಹಕ್ಕಿಲ್ಲವೆಂದು ಆ ಕಾರ್ಯಕಲಾಪಗಳಿಗೆ ಆ ಸಂಸ್ಥಾನದವರನ್ನು ಅಲ್ಲಿಗೆ ಸೇರಲು ಅವಕಾಶ ಕೊಡದೆ ತಡದು, ಆ ಜಲಧಿ ಪೂಜಾಕಾಲದಲ್ಲಿ ನಮ್ಮ ಶಿಷ್ಯವರ್ಗದವರ ಕುಮ್ಮಕ್ಕಿನಿಂದ ಚಿತ್ರದುರ್ಗ ಸಂಸ್ಥಾನದ ವೀಳ್ಯವನ್ನು ಎತ್ತಿಸಿರುತ್ತೇವೆ. ಈ ವಿಚಾರ ಅಲ್ಲಿ ಸೇರಿದವರಿಗೆಲ್ಲಾ ಗೊತ್ತಿದ್ದ ಸಂಗತಿಯಾಗಿದೆ. ಯಾರು ಯಾವ ಸಂಸ್ಥಾನವನ್ನು ಆಳಿದರೋ ಆ ಸಂಸ್ಥಾನದಲ್ಲಿ ನಡೆಯುವ ದೇವತಾಕಾರ್ಯ ಮೊದಲಾದವುಗಳಲ್ಲಿ ಮಾನ ಮರ್ಯಾದೆಗಳು ವೀಳ್ಯ ಮೊದಲಾದವುಗಳನ್ನು ಆ ಸಂಸ್ಥಾನಕ್ಕೆ ಸಲ್ಲತಕ್ಕದೆಂದು ಸಂಸ್ಥಾನೀಕರೆಲ್ಲಾ ಸೇರಿ ವಪ್ಪಿ ಬರೆದುಕೊಟ್ಟಿರುವ ದಾಖಲಾತಿಗಳು ಇವೆ. ಮೇಲ್ಕಂಡ ಕಾರಣದಿಂದ ಚಿತ್ರದುರ್ಗ ಸಂಸ್ಥಾನಕ್ಕೂ ಆನೆಗೊಂದಿ ಸಂಸ್ಥಾನಕ್ಕೂ ಸಂಬಂಧವಿಲ್ಲ. ಚಿತ್ರದುರ್ಗ ಮಳೆಯಲ್ಲಿ ಚಿತ್ರದುರ್ಗ ಸಂಸ್ಥಾನದ ವೀಳ್ಯ ಎತ್ತಬೇಕಾದ್ದು ಪ್ರತಿಯೊಬ್ಬರ ಕರ್ತವ್ಯವಾಗಿರುತ್ತೆ. ಮಂದಲೋರು ಆದಿಯಿಂದಲೂ ಈ ಚಿತ್ರದುರ್ಗದ ಅರಮನೆ, ಗುರುಮನೆ ದೇವಾಲಯಗಳಲ್ಲೂ ಸೇವೆ ಮಾಡುತ್ತಿರುವುದರಿಂದಲೂ ಈ ಚಿತ್ರದುರ್ಗ ಸಂಸ್ಥಾನದ ವೀಳ್ಯ ಮಂದಲೋರಿಗೆ ಕೊಡಬೇಕು ಮತ್ತು ಮಳ್ಳೆಲೋನು ವೀಳ್ಯ ಪಡೆಯಲು ಹಕ್ಕುದಾರನಾಗಿದ್ದಾನೆ. ಎನುಮಲೋನು ತಕರಾರು ಮಾಡಿದಾಗ್ಯೂ ಮಂದಲೋನು ವೀಳ್ಯ ಬಿಡಕೂಡದು ಎಂದು ಮೂಲಪುರುಷ ಧೊರೆ ಚಿತ್ರನಾಯ್ಕರು – ತಿಮ್ಮಣ್ಣನಾಯ್ಕರು ತೀರ್ಮಾನ ಮಾಡಿರುವುದಾಗಿ ದಾಖಲೆಗಳಿಂದ ಕಂಡುಬರುತ್ತೆ. ನೀವು ಬಿಡುತ್ತಿರುವುದರಿಂದ ನಿಮಗೆ ಸಲ್ಲತಕ್ಕದಲ್ಲವೆಂದು ಹೇಳಿರಬಹುದು.
ನಿಮ್ಮ ವಂಶವು ಅನಾದಿಯಿಂದ ಈ ಸಂಸ್ಥಾನವನ್ನು ಅನುಮೋದಿಸಿಕೊಂಡು ಸಂಸ್ಥಾನದ ಸೇವೆಯಲ್ಲಿ ನಿರತರಾಗಿ ಇದ್ದ ಕಾರಣ ಆರ್ಷೆಯದಿಂದ ನಡೆದು ಬಂದಿರುವ ಮಾಮೂಲು ಪದ್ಧತಿಯಂತೆ ಗುರುಮಠ, ದೇವಾಲಯ, ದೈವದವರ ಸೇವೆ ಮಾಡುತ್ತಾ ಅಭಿವೃದ್ಧಿಯಾಗಿ ಸದ್ಗುಣ ಸಂಪನ್ನರಾಗಿರಬೇಕು. ಈಗಲೂ ಚಿತ್ರದುರ್ಗದಲ್ಲಿರುವ ಚಲುವಾದಿ ದೇವರ ಕಟ್ಟೆಮನೆಯನ್ನು ಜೀರ್ಣೊದ್ದಾರ ಮಾಡ್ಸಿಕೊಂಡು ನಿಮ್ಮ ದೇವತಾಕಾರ್ಯಗಳು ಮೊದಲಾದವುಗಳನ್ನು ನೀವುಗಳು ಮಾಮೂಲು ಪದ್ಧತಿಯನ್ನು ಅನುಸರಿಸಿ ಸುಲಲಿತವಾದ ಸಂಪ್ರದಾಯ ಶೀಲರಾಗಿ ಅಭಿವೃದ್ಧಿ ಮಾಡಿಕೊಂಡಿರಲು ಈ ಮೂಲ್ಕ ನಿಮ್ಮಗಳಿಗೆ ನಿರೂಪ ಅಧಿಕಾರ ಕೊಟ್ಟಿರುತ್ತದೆ.
ಚಿತ್ರದುರ್ಗ ಟವನ್ ಹೊರಪೇಟೆ
‘ದುರ್ಗದ ಅರಮನೆ’
ತಾ|| ೨೫ – ೫ – ೧೯೫೪
R.T.No.675, IR.15.2.54,
21.5.54
೯.೩ ಒನಕೆ ಓಬವ್ವಳ ಉತ್ಸವದ ಆಹ್ವಾನ ಪತ್ರಿಕೆ (೧೯೬೨)
|| ಶುಭಮಸ್ತು ||
ವನಕೆಕಿಂಡಿ ಓಬವ್ವನ ಉತ್ಸವಾಹ್ವಾನ ಪತ್ರಿಕಾ ಮಹನೀಯರೇ,
ಚಿನ್ಮೂಲಾದ್ರಿಗಿರಿ, ಚಿತ್ರದುರ್ಗದ ರಾಜ ವೀರಮದಕರಿನಾಯಕರ ಆಳ್ವಿಕೆಯಲ್ಲಿ, ಹೈದರನು ಚಿತ್ರದುರ್ಗವನ್ನು ಮುತ್ತಿದಂತೆ, ಐತಿಹಾಸಿಕ ವಿಷಯ ಎಲ್ಲಾರಿಗೂ ತಿಳಿದಮ್ತಹ ವಿಷಯವೇ ಸರಿ. ಆ ಸಮಯದಲ್ಲಿ ಚಿತ್ರದುರ್ಗವನ್ನು ಪರಕೀಯರು ಪ್ರವೇಶಿಸದಂತೆ ತಾನು ಸ್ತ್ರೀಯಾದರೂ ತನ್ನ ಪ್ರಾಣದ ಮೇಲಿನ ಹಂಗನ್ನು ಸಹ ತೊರೆದು ದುರ್ಗವನ್ನು ರಕ್ಷಿಸಿದ ವೀರಮಹಿಳೆ ಒಣಕೆಕಿಂಡಿ ಓಬವ್ವ ಈ ಮಹಿಳೆಯನ್ನು ನೆನೆಸಿಕೊಂಡರೆ ಈಗಲೂ ರೋಮಾಂಚನವಾಗುತ್ತದೆ. ಇಂತಹ ವೀರಮಾತೆಯ ಉತ್ಸವಗಳು, ಬಹಳ ದಿನದಿಂದ ನಿಂತಿರುತ್ತವೆ.
ಈಗ ಇಲ್ಲಿನ ಪುರಪ್ರಮುಖರುಗಳು ಮತ್ತು ಭಕ್ತಾದಿಗಳು ಪುನಃ ಈ ಕಾರ್ಯಕ್ರಮಗಳನ್ನು ಪ್ರಾರಂಭಿಸಬೇಕೆಂದು ಇಷ್ಟಪಟ್ಟಿರುತ್ತಾರೆ. ಆದುದರಿಂದ ನಾವುಗಳು ಓಬವ್ವನ ವಂಶಸ್ಥರು ಕೆಲಸವನ್ನು ಕೈಗೊಂಡಿರುತ್ತೇವೆ. ಆದುದರಿಂದ ನೀವುಗಳೆಲ್ಲರೂ ಈ ಮಹತ್ ಕೆಲಸಕ್ಕೆ ಧನ, ಧಾನ್ಯ ಸಹಾಯಮಾಡಿ ದೇವಿಯ ಕೃಪೆಗೆ ಪಾತ್ರರಾಗಬೇಕೆಂದು ವಿನಂತಿ.
ಕಾರ್ಯಕ್ರಮಗಳು
ತಾ|| ೨ – ೩ – ೬೨ ಶುಕ್ರವಾರ : ಮದವಣಗಿತ್ತಿಯ ಶಾಸ್ತ್ರ
ತಾ|| ೬ – ೩ – ೬೨ ಮಂಗಳವಾರ : ಜಲಧಿಪೂಜೆ ಮತ್ತು ಮುಖ್ಯಬೀದಿಗಳಲ್ಲಿ ಉತ್ಸವ
ತಾ|| ೭ – ೩ – ೬೨ರಲ್ಲಿ ಅಗ್ನಿಕೊಂಡ ಮತ್ತು ಮಹಾಮಂಗಳಾರತಿ.
ಕಾರ್ಯದರ್ಶಿಗಳು
ಪೂಜಾರಿ ಮುರಿಗೆಪ್ಪ: ಜಿ.ಹೆಚ್.ಚನ್ನಬಸಪ್ಪ
ಗೌಡ ಹನುಮಂತಪ್ಪ: ಜೂಗಪ್ಳ ದುಗ್ಗಣ್ಣ
ಸಿ. ಹನುಮಣ್ಣ: ಗಾರೆ ಓಬಯ್ಯ
ಸಣ್ಣವುಲುಗಪ್ಪ: ಮುದ್ದಾಪುರದ ಓಬಯ್ಯ
ಹೆಚ್. ಲಕ್ಷ್ಮಪ್ಪ: ಚಂದ್ರಪ್ಪ
ದಫೇದಾರ್ ಹನುಮಪ್ಪ ರಿಟೈರ್ಡ್: ನಿಂಗಪ್ಪ
ಹೆಚ್. ನರಸಿಂಹಪ್ಪ: ಜಿ. ಅಂಜಿನಪ್ಪ
ಮಾರಪ್ಪ: ದೊಡ್ಡಹನುಮಂತಪ್ಪ
ಕಂಟ್ರಾಕ್ಟರ್ ದೊಡ್ಡನಿಂಗಣ್ಣ: ಕ || ಹನುಮಯ್ಯ
ತಮ್ಮ ವಿಧೇಯರು,
ಓಬವ್ವನ ಸಂತತಿಯವರು, ಹೊಳಲ್ಕೆರೆ ರೋಡು, ಬುರುಜನಹಟ್ಟಿ,
ಚಿತ್ರದುರ್ಗ ಟೌನ್
ಜಯಲಕ್ಷ್ಮಿ ಪ್ರೆಸ್, ಚಿತ್ರದುರ್ಗ
 
೯.೪. ಬನಕೆ ಓಬವ್ವಳ ವಂಶಾವಳಿ
ಚಿತ್ರದುರ್ಗ ಸಂಸ್ಥಾನದ ಬಿರುದಿನ ಹದಿಮೂರು ಗಡಿ ಕಹಳೆಯವರ ಹಾಗೂ ಓಬವ್ವಳ ಮೂಲ ವಂಶವೃಕ್ಷ: ಕ್ರಿ.ಶ. ೧೩೫೮ ರಿಂದ ೧೯೯೨ರವರೆಗೆ
೯.೪.೧ ಒನಕೆ ಓಬವ್ವಳ ನೇರ ವಂಶವೃಕ್ಷ
[image: 01_181_COO-KUH]
೯.೪.೨ ಓಬವ್ವಳ ಮೂರುಜನ ಭಾವಂದಿರು ಮತ್ತು ಒಬ್ಬ ಮೈದುನನ ವಂಶವೃಕ್ಷ
[image: 02_181_COO-KUH]
 
೯.೪.೩ ನಗಾರಿ ಬಾಲಪ್ಪನ ಮನೆತನದವರು ಮತ್ತು ಅವರ ವಂಶಸ್ಥರ ಭರಮಪುರ, ಕೊಳಹಾಳು, ರಾಮಗಿರಿ, ಚಿಲ್ದೋಣಿ, ಪಾಂಡುಮಟ್ಟಿ, ಅಬ್ನಾಯಕನಹಳ್ಳಿ, ಬಸಾಪುರ, ಅಲಟ್ಟಿ, ಬ್ಯಾಡಿಗೆರೆ, ಕಂಚೆನಹಳ್ಳಿ, ಬೊಮ್ಮನಹಳ್ಳಿ, ಹುಲೇಮಳಲಿ, ಬೂದಾಳು (ಶಿವಪುರ), ಕುನುಗಲು, ಸಮುದ್ರದಹಳ್ಳಿ, ಮ್ಯಾದನಹೊಳೆ, ಚನ್ನಾಪುರ, ದೊಡ್ಡಘಟ್ಟ, ನೆಹರೂನಗರ ಮೊದಲಾದೆಡೆಗಳಲ್ಲಿ ವಾಸಿಸುತ್ತಿರುವರು:

೯.೪.೪ ಮೂರನೆಯ ಗಡ್ಡದ ಹುಚ್ಚಪ್ಪನ ಸಂತತಿ
[image: 04_181_COO-KUH]
 
ಕೃತಜ್ಞತೆ:
ಈ ಅಧ್ಯಯನ ಸಂಬಂಧಿಸಿದಂತೆ ಉಪಯುಕ್ತ ಸಲಹೆಗಳನ್ನಿತ್ತು ಸಹಕರಿಸಿದ ಛಲವಾದಿ ಮಹಾಸಂಸ್ಥಾನಮಠದ ಶ್ರೀ ಶ್ರೀ ಬಸವನಾಗಿದೇವ ಶರಣರು, ಚಿತ್ರದುರ್ಗ – ಅವರಿಗೆ; ಕ್ಷೇತ್ರಕಾರ್ಯದಲ್ಲಿ ನನ್ನೊಡನಿದ್ದು ಉಪಕರಿಸಿದ ದಿವಂಗತ ಎ.ಡಿ. ನರಸಿಂಹಯ್ಯ, ದಿವಂಗತ ಎಸ್.ಎನ್. ರುದ್ರೇಶ್ ಪೂಜಾರ್, ದಿವಂಗತ ಟಿ. ಎನ್. ಗಂಡುಗಲಿ ಮತ್ತು ಪ್ರೊ. ಎ.ಡಿ. ಕೃಷ್ಣಯ್ಯ ಅವರುಗಳಿಗೆ; ಕೆಲವು ಮಾಹಿತಿಯನ್ನೊದಗಿಸಿದ ಡಾ. ಸ.ಚಿ. ರಮೇಶ್, ಡಾ. ಎಸ್. ವೈ. ಸೋಮಶೇಖರ,ನಾ. ಪ್ರಭಾಕರ್, ಲಕ್ಷ್ಮೀಶ ಹೆಗಡೆ, ದಿವಂಗತ ಕೆ.ಎಲ್. ಅಣ್ಣಗೇರಿ ಮೊದಲಾದವರಿಗೆ; ಆಸಕ್ತಿ ತೋರಿದ ಡಾ. ಡಿ. ರಾಮಚಂದ್ರನಾಯಕ್, ಹರ್ತಿಕೋಟೆ ವೀರೇಂದ್ರಸಿಂಹ, ಆನಂದ ಪಿ.ರಾಜು ಅವರಿಗೆ; ಹಾಗೂ ಚಿತ್ರದುರ್ಗ ಸಂಶೋಧನ ತಂಡದ ಲ.ನಾಗರಾಜ ಹೊಯ್ಸಳ, ಭೀ. ಉಮೇಶ್, ಕ.ಮ. ರವಿಶಂಕರ ಮತ್ತಿತರ ಒಡನಾಡಿಗಳಿಗೆ ಕೃತಜ್ಞತನಾಗಿದ್ದೇನೆ.
 
ನಿವೇದನೆ:
ಎ.ಡಿ. ನರಸಿಂಹಯ್ಯ ಮತ್ತು ಸಿ.ತಿಪ್ಪೇರುದ್ರಯ್ಯ ಅವರುಗಳು ಸಂಗ್ರಹಿಸಿ ಸಿದ್ಧಪಡಿಸಿದ (ದಿನಾಂಕ ೨.೯.೧೯೮೯) ‘ಚಿತ್ರದುರ್ಗಸಂಸ್ಥಾನದ ಬಿರುದಿನ ಹದಿಮೂರು ಗಡಿ ಕಹಳೆಯವರ ವಂಶವೃಕ್ಷದ ನಕ್ಷೆ : ಕ್ರಿ.ಶ ೧೩೫೮ ರಿಂದ ೧೯೮೦’ – ಇದನ್ನು ಪರಿಷ್ಕರಿಸಿ ಪ್ರೊ. ಎ.ಡಿ. ಕೃಷ್ಣಯ್ಯ ಅವರು ಪ್ರತ್ಯೇಕವಾಗಿ ಸಿದ್ಧಪಡಿಸಿರುವ ಕ್ರಿ.ಶ. ೧೩೫೮ ರಿಂದ ೧೯೯೨ರ ವರೆಗಿನ ಮೇಲ್ಕಂಡ ವಂಶವೃಕ್ಷವನ್ನು ಇಲ್ಲಿ ಯಥಾವತ್ತಾಗಿ ಕೊಟ್ಟಿದೆ. ಇದನ್ನು ವಿಶ್ವಾಸದಿಂದ ಒದಗಿಸಿ ಪ್ರಕಟಣೆಗೂ ಅವಕಾಶ ನೀಡಿದ ಪ್ರೊ. ಕೃಷ್ಣಯ್ಯ ಅವರಿಗೆ ನಾನು ಋಣಿಯಾಗಿದ್ದೇನೆ.
 
ಓಬವ್ವೆ ಕುರಿತ ಕೆಲವು ಪುಸ್ತಕಗಳು
೧. ೧೯೭೧ : ವೀರವನಿತೆ ಓಬವ್ವೆ (ಕಮಲಾ ಹಂಪನಾ), ಐ.ಬಿ.ಎಚ್. ಪ್ರಕಾಶನ, ಬೆಂಗಳೂರು
೨. ೧೯೭೯ : ಭಾರತದ ಧೀರಮಹಿಳೆ ಚಿತ್ರದುರ್ಗದ ಒನಕೆ ಓಬವ್ವೆ (ಸಂ. : ಎ.ಡಿ. ಕೃಷ್ಣಯ್ಯ), ಹೇಮಂತ ಪ್ರಕಾಶನ, ಬೆಂಗಳೂರು
೩. ೧೯೯೭ : Bharatada Dheera Mahile Chitradurgade Onake Obavva (A.D. Krishnaiah), Hemantha Prakashana, Bangalore
೪. ೨೦೦೧ : ವೀರವನಿತೆ ಒನಕೆ ಓಬವ್ವ (ಐತಿಹಾಸಿಕ ಕಾದಂಬರಿ) (ಬಿ.ಎಲ್. ವೇಣು), ದೀಪಕ್ ಬುಕ್ ಹೌಸ್, ಚಿತ್ರದುರ್ಗ
೫. ೨೦೦೭ : The Valour Lady Onake Obavva & The Two Glorius Women (G.N. HarishkumarGowda), Harish Publications, Bangalore
೬.೨೦೦೭ : ಭಾರತದ ಧೀರಮಹಿಳೆ ಚಿತ್ರದುರ್ಗದ ಒನಕೆ ಓಬವ್ವ (ಎ.ಡಿ. ಕೃಷ್ಣಯ್ಯ ; ಸಂಪಾದಕರು: ನೆಲ್ಲಿಕಟ್ಟೆ ಎಸ್. ಸಿದ್ದೇಶ್), ಬೆಳಗುಶ್ರೀ ಪ್ರಕಾಶನ, ನೆಲ್ಲಿಕಟ್ಟೆ, ಚಿತ್ರದುರ್ಗ ತಾಲ್ಲೂಕು

